ಗುಲಬರ್ಗಾ ಜಿಲ್ಲೆಯ ಜೈನ ಪರಂಪರೆ: ಶಬ್ದ ಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ – ಕನ್ನಡಿಗ – ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ಗುಲಬರ್ಗಾ ಜಿಲ್ಲೆಯ ಜೈನ ಪರಂಪರೆ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಡಿ.ಎನ್. ಅಕ್ಕಿ. ಗೋಗಿ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತದೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಗದ ನಿರ್ದೇಶಕರಾದ ಡಾ.ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ.ಸುಜ್ಞಾನ ಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ಗುಲಬರ್ಗಾ ಜಿಲ್ಲೆಯ ಜೈನ ಪರಂಪರೆ (1)
ಪುಸಿಯದುದು, ಪರಾಂಗನೆಗಾಟಿಸದುದು
ಕೊಲ್ಲದುದು, ಮೋಹಮಿಲ್ಲದುದು ಅರಿವಂ
ಪೊಸಯಿಸುವುದು ವೈರಾಗ್ಯದದೆಸೆಗೆರಪುದು
ಧರ್ಮಮ್, ಇದರ ತಡೆವುದು ಅಧರ್ಮಂ
ಸುಳ್ಳಾಡದಿರುವುದು, ಪರಸ್ತ್ರೀಯನ್ನಾಸಿಸದಿರುವುದು, ಕೊಲ್ಲದೆ ಇರುವುದು (ಹಿಂಸೆ ಮಾಡದಿರುವುದು), ವ್ಯಾಮೋಹವಿಲ್ಲದಿರುವುದು, ನಮ್ಮ ಅರಿವನ್ನು ಹೊಸದಾಗಿಸುವುದು, ವೈರಾಗ್ಯದೆಡೆಗೆ ಬಾಗಿಸುವುದು, ಯಾವುದೋ ಅದೇ ಧರ್ಮ. ಇದಕ್ಕೆ ಅಡ್ಡಿಪಡಿಸುವುದೋ ಅದು ಅಧರ್ಮವೆಂದು ಒಂದು ಸಾವಿರ ವರುಷಗಳ ಹಿಂದೆಯೇ ಆದಿಕವಿ ಪಂಪ ಧರ್ಮ ಅಧರ್ಮದ ಬಗ್ಗೆ ಸ್ಪಷ್ಟವಾಗಿ ಹೇಳಿದ್ದಾನೆ. ಪಂಪನ ಹೇಳಿಕೆಯ ಹಿಂದಿನ ಧ್ವನಿ ಜೈನಧರ್ಮದ್ದು. ಜೈನಾಚಾರ್ಯರು ತಮ್ಮ ಅನುಯಾಯಿಗಳಾದ ಗೃಹಸ್ಥರಿ (ಶ್ರಾವಕ)ರಿಗೆ ಐದು ಕಿರು (ಪಂಚಾಣು) ವೃತಗಳಾದ ಸತ್ಯ, ಅಹಿಂಸೆ, ಅಸ್ತೇಯ (ಕದಿಯದಿರುವುದು) ಬ್ರಹ್ಮಚರ್ಯ (ಶೀಲ) ಅಪರಿಗ್ರಹ (ಅಗತ್ಯಕ್ಕಿಂತ ಹೆಚ್ಚಿನ ಸಂಗ್ರಹ ಕೂಡದು) ಇವುಗಳನ್ನು ಪಾಲಿಸತಕ್ಕದ್ದೆಂದು ತಾಕೀತು ಮಾಡಿ, ಆಹಾರ, ಔಷಧಿ, ಅಭಯ ಶಾಸ್ತ್ರ (ಕಲಿಕೆಗೆ ಅನುಕೂಲ ಕಲ್ಪಿಸುವ) ಈ ನಾಲ್ಕುದಾನಗಳನ್ನು ಮಾಡಲೂ ತಿಳಿಸಿದ್ದಾರೆ.
[bookmark: _ftnref1]ಜಿನರು ಬೋಧಿಸಿದ ಧರ್ಮ ಜೈನಧರ್ಮ, ಜಿನನ ಆರಾಧಕರೇ ಜೈನರು, ಜಿನ ಎಂದರೆ ಗೆದ್ದವ, ಏನನ್ನು ಗೆದ್ದವ? ತನ್ನ ಪಂಚೇಂದ್ರಿಯಗಳ ಮೇಲೆ ಕಾಮಕ್ರೋಧಾದಿ ವಿಕಾರಗಳ ಮೇಲೆ ವಿಜಯ ಸಾಧಿಸದವ, ಜಿತನಾದವನು (ಗೆದ್ದವನು) ಜಿನ. ಈ ಜಿನ ಸಹ ಒಂದು ಜೀವ. ಈ ಜೀವಾತ್ಮ ಪರಮಾತ್ಮನಾಗಲು ರಾಗ, ದ್ವೇಷ, ಮೋಹ, ಲೋಭಾದಿ ಕಲ್ಮಶಗಳೇ ಅಡ್ಡಿ. ಇದುವೇ ಕರ್ಮಬಂಧನ. ಈ ಕರ್ಮಬಂಧನದಿಂದ ಜೀವಾತ್ಮ ಬಿಡುಗಡೆ ಹೊಂದುವುದೇ ಮುಕ್ತಿ. ಮೂಲತಃ ಚೈತನ್ಯ ಸ್ವರೂಪಿ, ಅನಂತಜ್ಞಾನ, ಅನಂತದರ್ಶನ, ಅನಂತವೀರ್ಯ, ಅನಂತಸುಖಗಳಿಂದ ಕೂಡಿರುವ ಜೀವ(ಆತ್ಮ), ಅಜೀವ (ಜಡ)ದೊಂದಿಗೆ ಸೇರಿಕೊಂಡು ಶುಭ – ಅಶುಭ ಕೆಲಸಗಳನ್ನು ಮಾಡುತ್ತ ಪುಣ್ಯ – ಪಾಪಗಳ ಸಂಚಯಕ್ಕೊಳಗಾಗಿ ನಾರಕಿಯಾಗಿ, ತಿರ್ಯಕ್ ಪ್ರಾಣಿಯಾಗಿ, ಮನುಷ್ಯರಾಗಿ, ದೇವತೆಯಾಗಿ ನಾಲ್ಕು ಗತಿಗಳ ಸಂಸಾರ ಚಕ್ರಕ್ಕೆ ಸಿಲುಕಿ ಸುತ್ತುತ್ತಾ ಇರುತ್ತದೆ. ಜೀವದ ಅಥವಾ ಆತ್ಮದ ಉನ್ನತಿ ಅವನತಿಗಳಿಗೆ ಸುಖ – ದುಃಖಗಳಿಗೆ ಹೊರಗಿನದಾವುದೂ ಕಾರಣವಲ್ಲ. ಸ್ವತಃ ಜೀವತಾನು ಗೈದ ಕೆಲಸಗಳಿಗನುಸಾರ ಫಲಗಳನ್ನು ಭೋಗಿಸಬೇಕಾಗುತ್ತದೆ. ಒಳ್ಳೆಯ ಕೆಲಸಗಳಿಂದ ಸುಖ, ಶಾಂತಿ, ಮಾನ, ಸಮ್ಮಾನಗಳು, ಕೆಟ್ಟ ಕೆಲಸಗಳಿಂದ ಕಷ್ಟಕೋಟಲೆಗಳು. ಇದನ್ನೆ ನಮ್ಮ ಜನಪದರು “ಮಾಡಿದ್ದುಣ್ಣೋ ಮಾರಾಯ” ಎಂದು ಮಾರ್ಮಿಕವಾಗಿ ಹೇಳಿದ್ದಾರೆ. ಹೀಗೆ ಕರ್ಮಬಂಧನಕ್ಕೊಳಗಾದ ಜೀವಕ್ಕೆ ಕಾಲಲಬ್ದಿ (ಏಳಿಗೆಯ ಯೋಗ) ಕೂಡಿ ಬಂದಾಗ ಮನುಷ್ಯ ಭವಕ್ಕೆ ಬಂದ ಜೀವ ಸ್ವಪ್ರಯತ್ನದಿಂದ ಸದಾಚಾರ, ಸತ್‌ಚಿಂತನೆಗಳಿಂದ, ದಾನ, ಧ್ಯಾನ, ಪರೋಪಕಾರಗಳಂಥ ಕಾರ್ಯದಿಂದ ಬಂದೊಂದಾಗಿ ಕರ್ಮದ ಕಟ್ಟುಗಳನ್ನು ಕಳಚಿಕೊಳ್ಳುತ್ತಾ ಜೀವ ಜಿನನಾಗುತ್ತದೆ. ಪುರುಷ ಪ್ರಯತ್ನಕ್ಕೆ ಪ್ರಾಮುಖ್ಯತೆಯನ್ನು ನೀಡುವ ಸ್ವಯಂ ಸಾಧನೆಯಿಂದ ಜೀವತ್ಮ ಹಂತಹಂತವಾಗಿ ಅರ್ಹಂತನಾಗುವ ವಿಧಾನ, ವಿವರಣೆಗಳ ಬೋಧನೆಯೇ ಜೈನ ಧರ್ಮದ ತಿರುಳು. ಈ ತಿರುಳನ್ನು ತಿಳಿಸಿಕೊಟ್ಟವರು ತೀರ್ಥಂಕರರು. ಭವಸಾಗರ (ತೀರ್ಥ)ದಲ್ಲಿ ಸಿಲುಕಿ ತೊಳಲಾಡುತ್ತಿರುವ ಜೀವಾತ್ಮರನ್ನು ಪಾರುಗಾಣಿಸುವವರೇ ತೀರ್ಥಂಕರರು. ಈ ತೀರ್ಥಂಕರ (ಜಿನ)ರೆ ಜೈನರ ಆರಾಧ್ಯರು.[1] “ಕ್ರಿ.ಪೂರ್ವದ ದಿನಗಳಲ್ಲಿ ವೈದಿಕ ಅವೈದಿಕ ಸಾಂಸ್ಕೃತಿಕ ಪರಂಪರೆಗಳು ಚಾಲ್ತಿಯಲ್ಲಿದ್ದವು. ಅವೈದಿಕವಾದ ಮುನಿಪರಂಪರೆಗೆ ಕಾರಣವಾದುದು ಜೈನಧರ್ಮ ಮತ್ತು ಬೌದ್ಧಧರ್ಮಗಳು”. ಮೊದಲು ಜೈನಧರ್ಮ ಎಂಬುದು ಬಳಕೆಯಲ್ಲಿರಲಿಲ್ಲ. ಆಗ ನಿಗ್ಗಂಥ (ನಿರ್ಗ್ರಂಥ) ಅಂದರೆ ಗ್ರಂಥಿ (ಗಂಟು)ಗಳಿಲ್ಲದವರು. ಸವಣ, ವ್ರಾತ್ಯ ಯತಿ ಸಂಪ್ರದಾಯದವರೆಂದು ಆಗ ಕರೆಯಲಾಗುತ್ತಿತ್ತು. ಈ ಸವಣ, ಶ್ರವಣ ಧರ್ಮಕ್ಕೆ ಜೈನ ಧರ್ಮವೆಂದು ನಂತರದ ದಿನಮಾನಗಳಲ್ಲಿ ರೂಢಿಯಲ್ಲಿ ಬಂದಿತು.
ತೀರ್ಥಂಕರರ ಗುಣಗಳನ್ನು ಸಾಧನೆಗಳನ್ನು ಧ್ಯಾನಿಸಿ ಸ್ಮರಿಸಿ ಅವರ ಸದ್ಗುಣಗಳು ತಮಗೂ ಬರಲಿ ಎಂದು ಪ್ರಾರ್ಥಿಸುತ್ತಿದ್ದ ಸಮುದಾಯ ಕ್ರಮೇಣ ತೀರ್ಥಂಕರರ ಮೂರ್ತಿಪೂಜೆಯನ್ನಾರಂಭಿಸಿದರು. ಇದು ನಂತರ ದಿನಗಳಲ್ಲಿ ವ್ಯಾಪಕವಾಗಿ ಬಳಕೆಯಲ್ಲೂ ಬಂದಿತು. ಜೀವದಯೆಯನ್ನು ಜೀವಾಳವಾಗಿರಿಸಿಕೊಂಡ ಈ ಧರ್ಮ ‘ಅಹಿಂಸೆಯೇ ಅತಿ ಶ್ರೇಷ್ಠವಾದ ಧರ್ಮ’ಎಂದಿದೆ. ‘ನೀನೂ ಬದುಕು ಇತರ ಜೀವಿಗಳಿಗೂ ಬಾಳಲು ಅವಕಾಶ ನೀಡು’. ‘ಪರಸ್ಪರ ಜೀವಿಗಳಿಗೆ ಉಪಕಾರ ಗೈಯ್ಯಿರಿ’ ಎಂಬ ಘೋಷವಾಕ್ಯಗಳನ್ನು ನೀಡಿ ಸಕಲ ಜೀವಸಂಕುಲದ ಸುಖಶಾಂತಿಗೆ ಅದರ ಉನ್ನತಿಗೆ ಮುಕ್ತಿಗಾಗಿ ಹಂಬಲಿಸಿದೆ. ಅಂತೆಯೇ ಈ ಧರ್ಮೀಯರು ಪ್ರಾಚೀನ ಕಾಲದಿಂದ ಈ ವರೆಗೂ ಪ್ರಾರ್ಥಿಸಿದ್ದು ಹೀಗೆ “ಸರ್ಮಜನರೂ ಕ್ಷೇಮದಿಂದಿರಲಿ ಆಳುವ ಪ್ರಭುಗಳು ಧರ್ಮಿಷ್ಠರಾಗಿ ಬಲಯುತರಾಗಿರಲಿ, ಕಾಲಕಾಲಕ್ಕೆ ಮಳೆ ಸುರಿಯಲಿ, ರೋಗ ರುಜಿನಗಳು ಬಾಧಿಸದಿರಲಿ, ಮಾರಿ ಮಸಣಿ ಮುಂತಾದ ಪಿಡುಗುಗಳು ಭೂಜೀವ ಸಂಕುಲವನ್ನು ಪೀಡಿಸದಿರಲಿ, ಜಿನೇಂದ್ರ ಭಗವಾನರ ಧರ್ಮ ಬೋಧನೆಯಿಂದ ಸದಾ ಸೌಖ್ಯವಾಗಲಿ, ಕೆಟ್ಟಕರ್ಮಗಳು ನಾಶವಾಗಿ, ಜ್ಞಾನ ಸೂರ್ಯ ಬೆಳಗುತ್ತಿರಲಿ, ಜಿನೇಶ್ವರರಿಂದ ಲೋಕದಲ್ಲಿ ಸುಖಶಾಂತಿ ನೆಲೆಸಲಿ” (ಸಂಸ್ಕೃತದ ಕನ್ನಡಾನುವಾದ) ಈ ಪ್ರಾರ್ಥನೆ ಈಗಲೂ ಮನೆ ಮಂದಿರಗಳಲ್ಲಿ ದಿನಾಲು ಮೊಳಗುತ್ತಿರುತ್ತದೆ. ಇವರು ದೇವರಲ್ಲಿ ಬೇಡುವುದು, ಧನ ಕನಕವನ್ನಲ್ಲ ವ್ಯಕ್ತಿಗತ ಆಸೆ ಆಕಾಂಕ್ಷೆಗಳ ಪೂರೈಕೆಗಾಗಿಯೂ ಅಲ್ಲ. ಜಗದ ಸರ್ವಜೀವಿಗಳ ಕಲ್ಯಾಣವನ್ನು ಕುರಿತ ಉದಾತ್ತ ಭಾವನೆಯ ಪ್ರಾರ್ಥನೆ ಇದು. ಹಿಂಸಾರಹಿತ ಬದುಕೇ ಜಗತ್ತಿನಲ್ಲಿ ಸುಖಶಾಂತಿ ಸಮೃದ್ಧಿಯನ್ನು ತರಬಲ್ಲದು. ಹೀಗಾಗಿ ಭಾರತೀಯ ಸಂಸ್ಕೃತಿಗೆ ಜೈನ ಧರ್ಮದ ಕೊಡುಗೆ ಅಪಾರವಾದದ್ದು. ಉತ್ತರ ಭಾರತದಲ್ಲಿ ಉದಯಿಸಿ ದೇಶದ ನಾನಾ ಕಡೆ ತನ್ನ ರೆಂಬೆ ಕೊಂಬೆಗಳನ್ನು ಚಾಚಿ ನೆಮ್ಮದಿಯ ನೆರಳನ್ನು ನೀಡಿದ್ದ ಜಿನಧರ್ಮ ಕರ್ನಾಟಕದಲ್ಲೂ ಪಲ್ಲವಿಸಿದುದನ್ನು ಇತಿಹಾಸ ದಾಖಲಿಸಿದೆ. ಅದರಲ್ಲೂ ಉತ್ತರ ಕರ್ನಾಟಕದಲ್ಲಿ ವೈವಿಧ್ಯಮಯವಾಗಿ ಬೆಳೆದ ಈ ಧರ್ಮ ಕಲೆ, ಸಾಹಿತ್ಯ ಸ್ಥಾಪತ್ಯ, ಶಿಲ್ಪ – ವಾಸ್ತುಶಿಲ್ಪ ಸಂಗೀತ, ಗಣಿತ, ಜೋತಿಷ್ಯ, ಆಯುರ್ವೇದ, ಮುಂತಾದ ಕ್ಷೇತ್ರಗಳಲ್ಲಿ ಮಹತ್ತರವಾದ ಕಾಣಿಕೆ ಪ್ರೇರಣೆ ನೀಡಿ ಮುಂದಿನವರಿಗೂ ಮಹಾಮಾರ್ಗವನ್ನು ನಿರ್ಮಿಸಿತು.
ಜ್ಞಾನದ ನಂದಾದೀಪ ಹಚ್ಚಿದ ಜಿನಮುನಿಗಳು, ಕ್ಷಾತ್ರ ತೇಜಕ್ಕೆ ಭಾಷ್ಯ ಬರೆದ ಚಕ್ರವರ್ತಿ, ಸಾಮಂತ ದಂಡನಾಯಕರು, ದತ್ತಿದಾನಗಳಿಂದ ಖ್ಯಾತಿವೆತ್ತ ವಣಿಕ ಶ್ರೇಷ್ಠಿಗಳು, ನೇಮ ನಿತ್ಯಗಳಿಂದ ವೃತನೋಂಪಿಗಳಿಂದ ಸಹಿಷ್ಣುತೆ, ಸಹಬಾಳ್ವೆ ನಡೆಸಿದ ಶ್ರಾವಕ ಶ್ರಾವಿಕೆ (ಗೃಹಸ್ಥ – ಗೃಹಿಣಿ)ಯರು, ಚರಿತ್ರೆಯ ಭಿತ್ತಿಯಲ್ಲಿ ನಿತ್ಯ ತೊಳಗುವ ನಕ್ಷತ್ರಗಳಾಗಿ ದಾಖಲಾಗಿದ್ದಾರೆ.
ಕರ್ನಾಟಕದಲ್ಲಿ ಜೈನಧರ್ಮ
ಕ್ರಿ.ಪೂ. ೩೦೦ರಲ್ಲಿ ಅಂತಿಮ ಶ್ರುತ ಕೇವಲಿ ಭದ್ರಬಾಹು ಭಟಾರರು ತಮ್ಮ ಹನ್ನೆರಡು ಸಾವಿರ ಶಿಷ್ಯರೊಂದಿಗೆ ಮೌರ್ಯ ಸಾಮ್ರಾಟ ಚಂದ್ರಗುಪ್ತನೊಂದಿಗೆ ದಕ್ಷಿಣದತ್ತ ಹೊರಟು ಶ್ರವಣಬೆಳಗೊಳಕ್ಕೆ ಬಂದ ಕಾಲದಿಂದ ಕರ್ನಾಟಕದಲ್ಲಿ ಜೈನಧರ್ಮ ಪ್ರವೇಶವಾಯಿತೆಂಬ ಹಿಂದಿನ ಹೇಳಿಕೆಗಳನ್ನು ಪುನರ್ ಪರಿಶೀಲನೆಗೊಳಪಡಿಸಬೇಕಾಗಿದೆ. ಶಿವಕೋಟ್ಯಾಚಾರ್ಯನ ವಡ್ಡಾರಾಧನೆಯಲ್ಲಿನ ಭದ್ರಬಾಹು ಭಟಾರನ ಕಥೆಯಂತೆ “ದ್ವಾದಶಾಂಗ ಚತುರ್ದಶ ಪೂರ್ವಧಾರಿಗಳಾದ ಭದ್ರಬಾಹು ಭಟಾರರು ಮುನಿಸಂಘದೊಂದಿಗೆ ಉಜ್ಜಿಯನಿಯ ಮನೆಯೊಂದರಲ್ಲಿ ಆಹಾರಕ್ಕಾಗಿ ಹೋದಾಗ ಅಲ್ಲಿ ತೊಟ್ಟಿಲಲ್ಲಿದ್ದ ಚಿಕ್ಕ ಕೂಸು “ಬೋಳಹ ಬೋಳಹ ಭಟಾರಾ” (ಬೋಳಹ = ಹೋಗು, ಮುನಿಯೇ ಹೋಗು ಹೋಗು) ಎನ್ನುತ್ತದೆ. ಅವಧಿ ಕೇಳಿದಾಗ ‘ಹನ್ನೆರಡು ವರುಷ’ ಎಂದೆನ್ನುತ್ತದೆ. ಇದನ್ನು ಸೂಕ್ಷ್ಮವಾಗಿ ಗ್ರಹಿಸಿದ ಭದ್ರಬಾಹು ಮುಂದೆ ಈ ಪ್ರದೇಶವು ಅನಾವೃಷ್ಟಿಗೆ ತುತ್ತಾಗಿ ೧೨ ವರುಷಗಳ ಕಾಲ ಭೀಕರ ಬರಗಾಲ ಬರುವುದೆಂದರಿತು ದಕ್ಷಿಣದ ಪುನ್ನಾಟದತ್ತ ಮೌರ್ಯ ಸಾಮ್ರಾಟ ಚಂದ್ರಗುಪ್ತನ ಜೊತೆ ೧೨ ಸಾವಿರ ಶಿಷ್ಯರೊಂದಿಗೆ ದಕ್ಷಿಣದತ್ತ ಪಯಣಿಸಿ ಕೞ್ವಪ್ಪಿಗೆ (ಶ್ರವಣಬೆಳಗೊಳಕ್ಕೆ) ಬರುತ್ತಾರೆ. ಇದು ಶಾಸನ ಹಾಗೂ ಪ್ರಾಚೀನ ಸಾಹಿತ್ಯದಲ್ಲಿ ದಾಖಲಾಗಿದೆ. ಹಿಂದೆ ದಕ್ಷಿಣ ಭಾರತದ ಪ್ರದೇಶಕ್ಕೆ ಪುನ್ನಾಟ ದೇಶವೆಂದೆನ್ನುತ್ತಿದ್ದರು. ಕಾರಣ ಇದು ದಟ್ಟವಾಗಿ ಪುನ್ನಾಗ ಅಥವಾ ಕದಂಬವೃಕ್ಷ (ಸುರಹೊನ್ನೆ) ಮರಗಳಿದ್ದ ಪ್ರದೇಶ (ವಿಶೇಷವಾಗಿ ಕರ್ನಾಟಕದ ಪ್ರದೇಶಕ್ಕೆ ಪುನ್ನಾಟ ದೇಶ ಎನ್ನುತ್ತಿದ್ದರು.) ಹೀಗಾಗಿ ಕರ್ನಾಟಕದಲ್ಲಿ ಜೈನಧರ್ಮ ಕ್ರಿ.ಪೂ. ೩ನೇ ಶತಮಾನವೆಂದು ಭದ್ರಬಾಹು ಭಟ್ಟಾರಕರ ಕತೆಯೊಂದಿಗೆ ತಳಕು ಹಾಕಿ ಕಾಲಘಟ್ಟ ನಿರ್ಧರಿಸಿದ್ದು ಮರುಚಿಂತಿಸಬೇಕಾಗಿದೆ.
[2]“ಇಲ್ಲಿ ಗಮನಿಸಬೇಕಾದದ್ದು ೧೨ ಸಾವಿರ ಮುನಿಗಳೊಡನೆ ಯಾವ ಭರವಸೆಯೊಂದಿಗೆ ಭದ್ರಬಾಹು ಪುನ್ನಾಟದತ್ತ ಪಯಣಿಸಿರಬೇಕು? ಭದ್ರಬಾಹು ಗುರುಗಳು ಬುರುವುದಕ್ಕೆ ಮುಂಚೆಯೇ ಕರ್ನಾಟಕದಲ್ಲಿ ವಿಪುಲ ಪಾರ್ಶ್ವನಾಥ ಸಂಪ್ರದಾಯದ ಜೈನ ಸಮುದಾಯ ಇತ್ತು. ಏಕೆಂದರೆ ಮುನಿಧರ್ಮಕ್ಕೆ ಚ್ಯುತಿ ಬರದಂತೆ ಅವರ ಆಹಾರ – ವಿಹಾರಗಳಿರಬೇಕು. ಹೀಗಾಗಿ ಈ ಮುನಿ ಸಂಘವನ್ನು ಜೈನ ಸಂಪ್ರದಾಯದಂತೆ ಶಾಸ್ತ್ರೋಕ್ತವಾಗಿ ಸ್ವಾಗತಿಸಿ ಅವರ ಅನ್ನ ಪಾನಾದಿಗಳನ್ನು ಹಿಂದೆ ಅಲ್ಲಿದ್ದ ಅಪಾರ ಜೈನ ಕುಟುಂಬಗಳು ನಿರ್ವಹಿಸಿರುವ ಸಾಧ್ಯತೆಯಿಂದಾಗಿ ಕ್ರಿ.ಪೂ. ೩ನೇ ಶತಮಾನಕ್ಕಿಂತಲೂ ಮೊದಲೇ ಇಲ್ಲಿ ಜೈನಧರ್ಮ ಪ್ರಚುರಗೊಂಡಿತ್ತು. ಅಂದರೆ ಕ್ರಿ.ಪೂ. ೮ನೇ ಶತಮಾನದಲ್ಲಿ ೨೩ನೇ ತೀರ್ಥಂಕರರಾದ ಭಃ ಪಾರ್ಶ್ವನಾಥರು ಈ ಪ್ರದೇಶದಲ್ಲಿ ವಿಹರಿಸಿ ಜನರಿಗೆ ಬೋಧಿಸಿರಬೇಕು. ಕೇಳುವ, ಅನುಮಾನಗಳನ್ನು ಪರಿಹರಿಸಿಕೊಳ್ಳುವ ಧರ್ಮಸಭೆ (ಸಮವಸರಣ) ಯಿಂದಾಗಿ ಬಹುಪಾಲು ಜನ ಭಃ ಪಾರ್ಶ್ವನಾಥರ ಅನುಯಾಯಿಗಳಾಗಿರಬೇಕು. ಹೀಗಾಗಿ ಕರ್ನಾಟಕದಲ್ಲಿ ಪಾರ್ಶ್ವನಾಥರ ದಟ್ಟ ಪ್ರಭಾವ ಬೀರಿದ್ದರ ಕುರುಹಾಗಿ ಕರ್ನಾಟಕದಲ್ಲಿ ಇರುವ ಪುರಾತನ ಹಾಗೂ ಇತ್ತೀಚಿನ ಜೈನ ಮಂದಿರಗಳ ಪೈಕಿ ೮೦ ಪ್ರತಿ ಶತ ಬಸದಿಗಳು ಪಾರ್ಶ್ವನಾಥರದ್ದಾಗಿವೆ. ಕ್ರಿ.ಶ. ೯ನೇ ಶತಮಾನದಲ್ಲಿ ಭಗವಜ್ಜಿನಸೇನಾಚಾರ್ಯರು ಪಾರ್ಶ್ವಾಭ್ಯುದಯ ಎಂಬ ಸಂಸ್ಕೃತ ಗ್ರಂಥ ರಚಿಸಿರುವುದಲ್ಲದೆ ಪಾರ್ಶ್ವನಾಥರ ಕುರಿತಾದ ಅನೇಕ ಕೃತಿಗಳೂ ಬಂದಿವೆ. ಇದು ಪಾರ್ಶ್ವನಾಥ ಅವರ ಜನಪ್ರಿಯತೆಗೆ ಸಾಕ್ಷಿ. ಹೀಗಾಗಿ ಕರ್ನಾಟಕದಲ್ಲಿ ಚಾರಿತ್ರಿಕವಾಗಿ ಕ್ರಿ.ಪೂ. ೮ನೇ ಶತಮಾನದಿಂದಲೂ ಜೈನ ಸಮುದಾಯ ಇದ್ದಿತ್ತೆನ್ನುವುದರಲ್ಲಿ ಅನುಮಾನವಿಲ್ಲ. ನಂತರ ಕ್ರಿ.ಶ. ೬ನೇ ಶತಮಾನದ ೨೪ನೇ ತೀರ್ಥಂಕರ ವರ್ಧಮಾನ ಮಹಾವೀರರು ಈ ಕಡೆಗೆ ವಿಹಾರ ಗೈದು ಧರ್ಮಬೋಧನೆ ಮಾಡಿರಬಹುದು. ನಂತರದ ಕಾಲಘಟ್ಟದಲ್ಲಿ ಮೌರ್ಯರು ಸಾತವಾಹನರ ಆಳ್ವಿಕೆಯಲ್ಲಿ ಅನ್ಯಧರ್ಮಗಳಂತೆ ಜೈನಧರ್ಮವೂ ತನ್ನ ಅಸ್ತಿತ್ವವನ್ನು ಉಳಿಸಿಕೊಂಡಿತ್ತು. ನಂತರ ಕ್ರಿ.ಶ. ೧ನೇ ಶತಮಾನದ ಅಂದಾಜಿನಲ್ಲಿ ಮಳಖೇಡ (ಮಾನ್ಯಖೇಟ) ಮತ್ತು ಅದರ ಸುತ್ತಮುತ್ತ ಪ್ರದೇಶದಲ್ಲಿ ದಿಗಂಬರ ಸಂಪ್ರದಾಯದವರಂತೆ ಶ್ವೇತಾಂಬರರು ಇದ್ದುದನ್ನು ಹರಿಭದ್ರ ಸೂರಿಯು ತನ್ನ ‘ಸಮ್ಯುಕ್ತಸಪ್ತತಿ’ ಹೊತ್ತಗೆಯಲ್ಲಿ ದಾಖಲಿಸಿದ್ದಾನೆ. ಪಾದಲಿಪ್ತಾಚಾರ್ಯರೆಂಬ ಜೈನಯತಿಗಳು ಕುಂದ ಕುಂದಾಚಾರ್ಯರು, ಉಮಾಸ್ವಾಮಿಗಳು, ಸಮಂತಭದ್ರರು, ಪೂಜ್ಯಪಾದರು ಮುಂತಾದ ಜಿನಮುನಿಗಳು ಮಾನ್ಯಖೇಟ ಅದರ ಸನಿಹದಲ್ಲಿರುವ ಭಂಕೂರು ಮುಂತಾದ ಜೈನ ಕ್ಷೇತ್ರಗಳಿಗೆ ಭೇಟಿ ಕೊಟ್ಟಿರುವ ಸಾಧ್ಯತೆ ಉಂಟು.
[bookmark: _ftnref3]ಕದಂಬ ಗಂಗರ ಅರಸರಂತೆ ಬಾದಾಮಿ ಚಾಲುಕ್ಯ, ರಾಷ್ಟ್ರಕೂಟ, ಕಲ್ಯಾಣ ಚಾಲುಕ್ಯ, ಕಳಚೂರಿ, ಸೇವುಣ, ಹೊಯ್ಸಳ ವಿಜಯನಗರ ಅರಸರುಗಳ ಕಾಲದಲ್ಲಿ ಜೈನಧರ್ಮ ಏರಿಳಿತವನ್ನು ಕಂಡಿದ್ದಿದೆ. ಕಲಬುರ್ಗಿ ಪ್ರದೇಶದಲ್ಲಿ ಕ್ರಿ.ಶ.೧ನೇ ಶತಮಾನದಿಂದ ಜೈನ ಧರ್ಮವಿದ್ದ ಪುರಾವೆಗಳು ಸಿಕ್ಕರೂ ಕ್ರಿ.ಪೂ.ದಿಂದಲೂ ಜೈನಧರ್ಮ ಇಲ್ಲಿ ಬೆಳೆದು ಬಂದುದರ ಕುರುಹಾಗಿ ನಿಸರ್ಗ ಇಲ್ಲಿ ಸುಳುಹನ್ನೀಯುತ್ತದೆ. ಯಾದಗಿರಿ ಶಹಾಪುರ ಸುರಪುರ ಸೇಡಮ್ ಚಿಂಚೋಳಿ ಚಿತ್ತಾಪೂರ ತಾಲೂಕುಗಳಲ್ಲಿರುವ ಬೆಟ್ಟ ಗುಡ್ಡಗಳಲ್ಲಿನ ನೈಸರ್ಗಿಕ ಗುಹೆಗಳು ಬಂಡೆಯಾಸರೆಗಳು ಕಣಿವೆ ಕೊಳ್ಳಗಳು ಜೈನ ಹೆಸರಿನಿಂದ ಈಗಲೂ ಕರೆಯಿಸಿಕೊಳ್ಳುತ್ತವೆ. ಶಹಪೂರ ತಾಲೂಕಿನ ಗೋಗಿಯಿಂದ ವಾಯುವ್ಯದ ಕಡೆ ೮ – ೧೦ ಕಿ.ಮೀ. ಫಾಸಲೆಯಲ್ಲಿ ಉಕ್ಕಿನಾಳ ಹಳ್ಳಿಯ ಕಿರುಗುಡ್ಡದೋರೆಯಲ್ಲಿ ‘ಭದ್ರಬಾಯಿ ಕೊಳ್ಳ’ ಎಂಬುದೊಂದಿದೆ. ಇದು ಭದ್ರಬಾಹುಕೊಳ್ಳದ ಅಪಭ್ರಂಶಗೊಂಡ ಪದ. ಉತ್ತರ ಭಾರತದಿಂದ ದಕ್ಷಿಣದ ಪುನ್ನಾಟದತ್ತ ಸಾಗುತ್ತಿದ್ದ (ಕ್ರಿ.ಪೂ. ೩ನೇ ಶತಮಾನ) ಭದ್ರಬಾಹು ಮುನಿ, ಚಂದ್ರಗುಪ್ತ ಸಾಮ್ರಾಟ ಇತರೆ ೧೨ ಸಾವಿರ ಶಿಷ್ಯ ಸಮೂಹ ಇಲ್ಲಿನ ಜೈನ ಸಮುದಾಯದ ಆದರಾತಿಥ್ಯದಲ್ಲಿ ಮೇಲೆ ಹೇಳಿದ ಸುಲಲಿತಕೊಳ್ಳದಲ್ಲಿ ಕೆಲಕಾಲ ತಂಗಿರುವ ಕಾರಣ ಜನ ಈ ಕೊಳ್ಳವನ್ನು ಭದ್ರಬಾಹುಕೊಳ್ಳ ಎಂದು ಕರೆದಿರಬಹುದು. ಅದು ಜನರಬಾಯಿಯಲ್ಲಿ ಭದ್ರಬಾಯಿಕೊಳ್ಳ ಎಂದಾಗಿರಬಹುದು. ಯಾದಗಿರಿಯ ಕೋಟೆಯಿರುವ ಬೆಟ್ಟದಲ್ಲಿ, ಊರಿಂದ ಈಶಾನ್ಯದತ್ತ ೫ ಕಿ.ಮೀ. ದೂರದಲ್ಲಿ ಜಿನ್ನಪ್ಪನ ಬೆಟ್ಟದಲ್ಲಿನ ನೈಸರ್ಗಿಕ ಗವಿಗಳು, ಕಲ್ಲಾಸರೆಗಳು ಲಕ್ಷಾವಧಿ ವರುಷಗಳ ಹಿಂದಿನವುಗಳು. ಈ ಪ್ರದೇಶದಲ್ಲಿ ಜಿನ ಮುನಿಗಳು ವಾಸವಾಗಿರುವ ಕುರುಹಾಗಿ ಇಲ್ಲಿನ ಜೈನ ಗುಹಾ ಶಿಲ್ಪಗಳು, ನಿಷಧಿ ಕಲ್ಲುಗಳು, ತೀರ್ಥಂಕರರ ಪ್ರತಿಮೆಗಳು ಕ್ರಿ.ಪೂ.೩ ರಿಂದ ಕ್ರಿ.ಶ. ೬ – ೭ನೇ ಶತಮಾನದಲ್ಲಿ ನಿರ್ಮಾಣವಾದವುಗಳಾಗಿವೆ. ಇವು ಮೌರ್ಯ, ಸಾತವಾಹನ, ಬಾದಾಮಿ ಚಾಲುಕ್ಯರ ಕಾಲದವುಗಳಾಗಿರಬಹುದು. ಉತ್ತರ ಭಾರತದಿಂದ ದಕ್ಷಿಣದ ತಮಿಳುನಾಡಿನತ್ತ ಪಯಣಿಸುವ ಜೈನಾಚಾರ್ಯರು ಅವರ ಅನುಚರರು ಕಲಬುರ್ಗಿ ಪ್ರದೇಶವನ್ನು ದಾಟಿಕೊಂಡೇ ಹೋಗಬೇಕು. ಇಲ್ಲಿನ ಗಿರಿ ತೊರೆಗಳು, ಗವಿ, ಬಂಡೆಯಾಸರೆಗಳು ಅವರ ತಪಕ್ಕೆ ಹೇಳಿ ಮಾಡಿಸಿದ ತಾಣಗಳು. ಗೌಜು, ಗದ್ದಲವಿಲ್ಲದ ಫಲಭರಿತ ಮರಗಳಿಂದ ತಿಳಿನೀರ ಹಳ್ಳ ಕೊಳ್ಳಗಳಿಂದ ನೈಸರ್ಗಿಕವಾಗಿ ಸಮೃದ್ಧವಾಗಿದ್ದ ಈ ಪ್ರದೇಶ ಅವರನ್ನಾಕರ್ಷಿಸಿ ತಪಸಾಧನೆಗೆ ತೊಡಗಿರಬರಹುದು. ಅಂಥ ಮುನಿ ಸಂಘದಲ್ಲಿನ ಕೆಲ ಮುನಿಗಳು ಸಲ್ಲೇಖನ ವಿಧಿಯಿಂದ (ಭದ್ರಬಾಹು ಭಟ್ಟಾರಕರು ಶ್ರವಣಬೆಳಗೊಳದಲ್ಲಿ ಸಮಾಧಿ ಮರಣ ಹೊಂದಿದಂತೆ) ಸಮಾಧಿ ಮರಣ ಹೊಂದಿರಬಹುದು. ನಿರ್ಜನ ಪ್ರದೇಶದಲ್ಲಿ ಬೀಡುಬಿಟ್ಟ ಮುನಿಸಂಘಗಳ ದರ್ಶನಕ್ಕೆ ಅರ್ಚನೆಗೆ ಅನುಕೂಲ ಕಲ್ಪಿಸಲು ಗವಿಗಳಲ್ಲಿ ಬಂಡೆಯ ಮೇಲೆ ತೀರ್ಥಂಕರರ ಯಕ್ಷಯಕ್ಷಿಯರ ಪ್ರತಿಮೆಗಳನ್ನು ಸಮಾಧಿ ಮರಣ ಹೊಂದಿದ ಮುನಿಗಳ ಚರಣ ಚಿಹ್ನೆ ಕಮಂಡಲು ಪಿಂಛಿಗಳುಳ್ಳ ನಿಷಧಿ ಶಿಲ್ಪಗಳನ್ನು ಆಯಾ ಕಾಲಘಟ್ಟದಲ್ಲಿ ಕೆತ್ತಿರಬಹುದು. ಶಹಾಪುರ ತಾಲೂಕಿನ ಗೋಗಿಯಿಂದ ನೈರುತ್ಯಕ್ಕೆ ೪ ಕಿ.ಮೀ. ದೂರದಲ್ಲಿ ಇರುವ ಕಿರುಬೆಟ್ಟದಲ್ಲಿ ಇಬ್ಬರು ಜೈನಮುನಿಗಳ ನಿಷಧಿ ಶಿಲ್ಪಗಳು ಹಾಗೂ ಕಡಿದಾದ ಬಂಡೆಯ ಮಧ್ಯಭಾಗದಲ್ಲಿ ೩೦ ಅಡಿ ಎತ್ತರದಲ್ಲಿ ಪಶ್ಚಿಮಕ್ಕೆ ಮುಖವಿರುವ ಭಃ ಪಾರ್ಶ್ವನಾಥರ ಪ್ರತಿಮೆಯನ್ನು ಕೆತ್ತಿದ್ದಾರೆ. ಬೆಟ್ಟದ ಬುಡದಲ್ಲಿ ನೈಸರ್ಗಿಕ ಗವಿ ಇದೆ. ಬೆಟ್ಟದ ಮೇಲ್ಬಾಗದಲ್ಲಿ ಬಂಡೆಯಾಸರೆಗಳು ನಿಶಧಿ ಶಿಲ್ಪಗಳಿವೆ. ಇಲ್ಲಿ ಸಮತಟ್ಟಾದ ದೊಡ್ಡ ಬಂಡೆ ಹಾಗೂ ಬಯಲು ಜಾಗ ಮುನಿಗಳ ಪ್ರವಚನಕ್ಕಾಗಿ ನಿರ್ಮಿಸಿದವುಗಳೆಂದೆನಿಸುತ್ತದೆ. ಈ ಬೆಟ್ಟಕ್ಕೆ ಚಾರಣ ಗಿರಿ ಎಂಬ ಹೆಸರು ಬಹುಕಾಲದಿಂದ ರೂಢಿಯಲ್ಲಿದೆ. ಈ ಬೆಟ್ಟದ ಸುತ್ತಮುತ್ತ ಅನೇಕ ಕಿರು ಬೆಟ್ಟಗಳ ಸಾಲು ಸಾಲೇ ಇದೆ. ಈ ಗಿರಿಗಳ ಹರಿವು ಶಹಾಪುರ, ವಿಭೂತಿಹಳ್ಳಿ, ದೋರನಹಳ್ಳಿ, ಗುರುಸಣಗಿ ಯಾದಗಿರಿಯಿಂದ ಹಾಗೆಯೇ ಆಂಧ್ರದತ್ತ ಸಾಗಿದೆ. ಈ ಎಲ್ಲ ಗುಡ್ಡಗಳನ್ನು ಜಾಲಾಡಿದಾಗ ಮೌರ್ಯ ಶಾತವಾಹನರ ಕಾಲದ ಬ್ರಾಹ್ಮಿ ಶಾಸನಗಳು ಜೈನ ಬೌದ್ಧಧರ್ಮ ಅವಶೇಷಗಳು ಸಿಕ್ಕಬಹುದು. ಯಾದಗಿರಿ ಬೆಟ್ಟಗಳೂ ‘ಚಾರಣ’[3] ಗಿರಿಗಳೆ. ಚಾರಣ ಎಂದರೆ ಸದಾ ಸಂಚಾರಶೀಲನಾಗಿ ಅಲ್ಲಲ್ಲಿ ಜಿನ ಧರ್ಮೋಪದೇಶ ಮಾಡುವ ಅವಧಿ ಜ್ಞಾನವುಳ್ಳ ಗಗನಗಾಮಿಯಾದ ಮುನಿ ಎಂದರ್ಥ. ಇಂಥ ಚಾರಣ ಋದ್ಧಿ ಪಡೆದ ಇಬ್ಬರು ಜೈನಯತಿಗಳು ಇಲ್ಲಿ ಇರುತ್ತಿದ್ದ ಕಾರಣ ಈ ಬೆಟ್ಟಕ್ಕೆ ‘ಚಾರಣ ಗಿರಿ’ ಎಂದು ಜನಕರೆದಿರುವರು. ಚಾರಣ ಋದ್ಧಿ ಎಂದರೆ ಜಿನಮುನಿಗಳು ತಮ್ಮ ತಪೋಬಲದಿಂದ ಸಾಧಿಸಿಕೊಳ್ಳುವ ಗಗನ ಸಂಚಾರ ಶಕ್ತಿ. ಕಟ್ಟಾ ಅಹಿಂಸಾ ವೃತಿಗಳಾಗಿರುತ್ತಿದ್ದ ಜೈನಯತಿಗಳು ತಾವು ನೆಲದ ಮೇಲೆ ನಡೆದಾಡುವಾಗ ಯಾವ ಸೂಕ್ಷ್ಮ ಜೀವಿಯೂ ಹಿಂಸೆಯನ್ನು ಅನುಭವಿಸಬಾರದೆಂದು ತಮ್ಮಯೋಗ ಶಕ್ತಿಯಿಂದ ಗಗನ ಸಂಚಾರ ಶಕ್ತಿಯನ್ನು ಹೊಂದಿರುತ್ತಿದ್ದರು. ಸಾಮಾನ್ಯವಾಗಿ ಚಾರಣರು ಯುಗಳರು. ಇಲ್ಲಿನ ಶಿಲ್ಪಕಲಾ ರಚನೆಯನ್ನು ಗಮನಿಸಿದಲ್ಲಿ ಕ್ರಿ.ಪೂ. ೧ ರಿಂದ ೪ನೇ ಶತಮಾನ ಕಾಲದ್ದೆಂದೆನಿಸುತ್ತದೆ. ಈ ಚಾರಣಗಿರಿ ಬೆಟ್ಟ ಇಲ್ಲಿರುವ ಮುನಿಗಳ ಪಾದ ಚಿಹ್ನೆಗಳು ಭಃ ಪಾರ್ಶ್ವನಾಥರ ಖಡ್ಗಾಸನದ ಪ್ರತಿಮೆ. ಇವು ತುಂಬಾ ಪ್ರಭಾವ ಶಾಲಿಯಾಗಿ ಜನಮನದಲ್ಲಿ ಗಾಢವಾಗಿ ಬೇರು ಬಿಟ್ಟಿದ್ದವೆಂಬುದಕ್ಕೆ ನನ್ನ ತಾಯಿ ಶ್ರೀಮತಿ ಶ್ರೀಕಾಂತಮ್ಮ ಅಕ್ಕಿಯವರು ಹಾಡುತ್ತಿದ್ದ ಕೆಳಗಿನ ತ್ರಿಪದಿ ಸಾಕ್ಷಿಯಾಗಿದೆ.
ಏಳೂತ ನೆನೆದೇನ ಏಳೂರ ದೇವರನ
ಚಾರಣಗೇರಿ ಚಲುವನ | ಪಾರಿಸನಾಥನ
ಏಳೂತ ಮೊದಲ ನೆನೆದೇನ ||
[bookmark: _ftnref4][bookmark: _ftnref5]ಹೀಗೆ ಕ್ರಿ.ಶ.ಪೂರ್ವ ೩ – ೪ ಶತಮಾನದಿಂದ ಜೈನಧರ್ಮದ ಅವಶೇಷಗಳು ಕಲಬುರ್ಗಿ ಪ್ರದೇಶದಲ್ಲಿದ್ದುದು ಅದರ ಪ್ರಾಚೀನತೆ ಹಾಗೂ ಪ್ರಾಮುಖ್ಯತೆಗೆ ಸಾಕ್ಷಿಯಾಗಿದೆ. ಕಲಬುರ್ಗಿ ಪ್ರದೇಶದಲ್ಲಿ ಜೈನಧರ್ಮ ಇಲ್ಲಿನ ಬೆಟ್ಟ ಗುಡ್ಡಗಳ ಗವಿಕೊಳ್ಳಗಳ ಜೈನಾವಶೇಷಗಳಿಂದ ಈ ಧರ್ಮದ ಪ್ರಾಚೀನತೆ ಕ್ರಿ.ಪೂ. ೪ – ೩ ಶತಮಾನದ್ದೆಂದು ಊಹಿಸಬಹುದು. ಈ ಜಿಲ್ಲೆಯ ಮಳಖೇಡ (ಮಾನ್ಯಖೇಟ) ರಾಷ್ಟ್ರಕೂಟರಿಗೆ ರಾಜಧಾನಿಯಾಗುವುದಕ್ಕೂ ಮೊದಲು ಜೈನಧರ್ಮದ ಪ್ರಮುಖ ನೆಲೆಯಾಗಿತ್ತೆಂಬುದಕ್ಕೆ ಇತಿಹಾಸದಲ್ಲಿ ಪುರಾವೆಗಳಿವೆ.[4] ಕ್ರಿ.ಶ. ೧ನೇ ಶತಮಾನದಲ್ಲಿ ಉತ್ತರದ ಪ್ರಸಿದ್ಧ ಜೈನ ಯತಿ ಪಾದಲಿಪ್ತಾ ಚಾರ್ಯರು ದಕ್ಷಿಣದತ್ತ ಬಂದಾಗ ಮಳಖೇಡ ಸೇಡಮ್ ಸುತ್ತಮುತ್ತಲ ಪ್ರದೇಶದಲ್ಲಿ ಅನೇಕ ಜೈನಾಚಾರ್ಯರಿದ್ದುದನ್ನು ಕ್ರಿ.ಶ. ೭ನೇ ಶತಮಾನದ ಹರಿಭದ್ರಸೂರಿಯು ತನ್ನ ‘ಸಮ್ಯುಕ್ತ್ವ ಸಪ್ತತಿ’ ಎಂಬ ಗ್ರಂಥದಲ್ಲಿ ದಾಖಲಿಸಿದ್ದಾನೆ. ಆ ಕಾಲದ ಪ್ರಸಿದ್ಧ ಜೈನಾಚಾರ್ಯ ಸಮರ್ಥಗುರು ಕುಂದಕುಂದಾಚಾರ್ಯರು ನಂತರದ ಉಮಾಸ್ವಾಮಿಗಳು, ಸಮಂತ ಭದ್ರರು, ಪೂಜ್ಯಪಾದರು ಈ ಪ್ರದೇಶದಲ್ಲಿ ವಿಹರಿಸಿ ಜನಕ್ಕೆ ಸನ್ಮಾರ್ಗ ತೋರಿಸಿದ್ದಾರೆ. ಇವರು ಚಾರಣ ಋದ್ಧಿದಾರಿ ಮುನಿಗಳ ಅಂದರೆ ಗಗನಗಾಮಿ ವಿದ್ಯೆಯನ್ನು ಬಲ್ಲವರಾಗಿದ್ದರು. ಈಗಿನ ಮಹಾರಾಷ್ಟ್ರದ ನೀಲಂಗಾ ರಸ್ತೆಯಲ್ಲಿರುವ ರಾಮಲಿಂಗ ಮುದಗಡ ಗ್ರಾಮದ ಹಳ್ಳದಹತ್ತಿರ ದಿವಾಕರ ನಂದಿಯವರ ನಿಷಧಿ ಶಾಸನವಿದ್ದು ಅದರಲ್ಲಿ ಅಭಯನಂದಿ ಮುನಿಗಳ ಬಗ್ಗೆ ಉಲ್ಲೇಖವಿರುವುದನ್ನು ಖ್ಯಾತ ಶಾಸನತಜ್ಞರು ವಿದ್ವಾಂಸ ಸಂಶೋಧಕರಾದ ಶ್ರೀ ಸೀತಾರಾಮ ಜಾಗೀರದಾರ ಅವರು ತಿಳಿಸಿದ್ದಾರೆ. ಈ ನೀಲಂಗಾ ಗ್ರಾಮ ಕಲಬುರ್ಗಿಗೆ ಸನಿಹದಲ್ಲಿದೆ. ಮೇಲಿನ ಯತಿಗಳು ಈ ಪ್ರದೇಶದಲ್ಲಿ ಸಂಚರಿಸಿರಬಹುದು. ದಿಗಂಬರ ಶ್ವೇತಾಂಬರ ಸಂಪ್ರದಾಯಗಳಲ್ಲಿನ ಕೆಲ ಅಂಶಗಳನ್ನು ಸೇರಿಸಿಕೊಂಡು ಯಾಪನೀಯ ಸಂಘವೊಂದು ಮೈದಾಳಿತು.[5] ಕ್ರಿ.ಶ. ೯೩೪ರಲ್ಲಿ ದೇವಸೇನ ಸೂರಿಯು ದರ್ಶನ ಸಾರವೆಂಬ ಪ್ರಾಕೃತದ ಗ್ರಂಥದಲ್ಲಿ ಯಾಪನೀಯ ಸಂಘ ಉದಯಿಸಿದ ದಿನಾಂಕವನ್ನು ಈ ರೀತಿ ಉಲ್ಲೇಖಿಸಿದ್ದಾರೆ.
ಕಲ್ಲಾಣೇ ವರಣಯರೇ | ದುಣ್ಣಿಸ ಏ ಪಂಚ ಉತ್ತರೇ ಜಾದೇ
ಜಾವಣಿಯ ಸಂಘ ಭಾವೋ | ಸಿರಿ ಕಲಸಾದೋಹು ಸೇ ವಡದೋ ||
ವಿಕ್ರಮ ಸಂವತ್ಸರದ ೨೦೫(ಕ್ರಿ.ಶ. ೧೪೮)ರಲ್ಲಿ ಶ್ರೀ ಕಲಶನೆಂಬ ಶ್ವೇತಾಂಬರ ಯತಿ ‘ಜಾವಣಿಯ ಸಂಘ’ವನ್ನು ಸ್ಥಾಪನೆ ಮಾಡಿದನು. ಜಾಪುಲಿ ಸಂಘ (ಯಾಪನೀಯ ಸಂಘ)ದ ಕುರಿತಾಗಿ ವಡ್ಡಾರಾಧನೆಯು ಮೇಲಿನ ಉಲ್ಲೇಖನವನ್ನು ಸಮರ್ಥಿಸಿದೆ. ಉತ್ತರ ಭಾರತದ ಕಡೆಯಿಂದ ಅರ್ಧಪಾಲಕ (ಅರ್ಧಚೇಲಕ) ಅಥವಾ ಶ್ವೇತಪಟರ ಅಂದರೆ ಶ್ವೇತಾಂಬರ ಮುನಿಸಂಘವು ಕ್ರಿ.ಶ. ೨ನೇ ಶತಮಾನದ ಮಧ್ಯಭಾಗದಲ್ಲಿ ಕರ್ನಾಟಕಕ್ಕೆ ಬಂದ ಬಗ್ಗೆ ಕಲ್ಯಾಣನಗರವು ಚಾಲುಕ್ಯರ ರಾಜಧಾನಿಯಾಗುವುದಕ್ಕೆ ಮೊದಲೇ ಎಂಟುನೂರು ವರ್ಷಗಳ ಹಿಂದೆಯೇ ಯಾಪನೀಯರ ನೆಲೆಯಾತ್ತಲ್ಲದೆ ಕ್ರಿ.ಶ. ೨ನೇ ಶತಮಾನದಲ್ಲಿಯೇ ಅಲ್ಲೊಂದು ಯಾಪನೀಯರ ಬಸದಿ ಇದ್ದುದನ್ನು ದೇವಸೇನಸೂರಿ ತನ್ನ ‘ದರ್ಶನ ಸಾರ’ ಎಂಬ ಪ್ರಕೃತ ಗ್ರಂಥದಲ್ಲಿ ದಾಖಲಿಸಿದ್ದಾರೆ. ದಿಗಂಬರ ಸಂಪ್ರದಾಯದ ಕೆಲವು ಕಟ್ಟುಗಳನ್ನು ಸಡಲಿಸಿ ಸಾಮಾಜಿಕ ಸಮತೋಲನ ಶ್ರದ್ಧೆ, ಭಕ್ತಿಗಳಲ್ಲಿನ ವೃದ್ಧಿಗಾಗಿ ಧಾರ್ಮಿಕ ಸುಧಾರಣೆಯ ಅಗತ್ಯವನ್ನು ಕಂಡುಕೊಂಡ ಈ ಸಂಘ ಅನ್ಯಧರ್ಮದತ್ತ ವಾಲುತ್ತಿದ್ದ ಶ್ರಾವಕ ಸಮುದಾಯವನ್ನು ಹಿಡಿದಿಟ್ಟುಕೊಳ್ಳಲು ಕೆಲ ಬದಲಾವಣೆಗಳನ್ನು ತಂದು ಜೈನ ಹಾಗೂ ಜೈನೇತರ ಸಮಾಜದವರನ್ನು ತನ್ನತ್ತ ಸೆಳೆದುಕೊಂಡಿತು.
೧. ಪರಶಾಸನೇ ಮೋಕ್ಷಃ ಜೈನೇತರ ಪಂಗಡ, ಪಥದ ಅನುಯಾಯಿಗಳಿಗೂ ಮೋಕ್ಷ ಸಾಧ್ಯ.
೨. ಸಗ್ರಂಥಾನಾಂ ಮೋಕ್ಷಃ ವಸ್ತ್ರಧಾರಿ ಸಂಸಾರಸ್ಥರಿಗೂ ಮೋಕ್ಷವಿದೆ.
೩. ಸ್ತ್ರೀಣಾಂ ತದ್ಭವೇ ಮೋಕ್ಷಃ ಮಹಿಳೆಯರೂ ಈ ಜನ್ಮದಲ್ಲೆ ಮುಕ್ತಿ ಹೊಂದಬಹುದು.
ಈ ಮೂರು ಮುಖ್ಯ ಸೂತ್ರಗಳಿಂದಾಗಿ ಯಾಪನೀಯ ಪಂಥ ಜನಮಾನಸದಲ್ಲಿ ನೆಲೆಯೂರಿತು. ಅಳ್ಳೆದೆಯ ದುರ್ಬಲ ಮನದವರಿಗಾಗಿ ಯಕ್ಷ – ಯಕ್ಷಿಯರನ್ನು ಸೃಜಿಸಿ ಪೂಜಿಸಲು ತಿಳಿಸಿ ಬದುಕಿನಲ್ಲಿ ಭರವಸೆಯನ್ನು ಬಿತ್ತಿತು. ಹೀಗಾಗಿ ಹಂತಹಂತವಾಗಿ ಕ್ರಿ.ಶ. ೧೩ – ೧೪ನೇ ಶತಮಾನದವರೆಗೂ ಉಚ್ಛ್ರಾಯ ಸ್ಥಿತಿಯಲ್ಲಿದ್ದು ಅನೇಕ ಸಾಮಾಜಿಕ ಧಾರ್ಮಿಕ ಶೈಕ್ಷಣಿಕ ಸಾಂಸ್ಕೃತಿಕ ಬದಲಾವಣೆಗೆ ಕಾರಣವಾಯಿತು. ತಮ್ಮ ಬೋಧನೆಯ ಪ್ರಭಾವಕ್ಕೊಳಗಾಗಿ ಬಂದ ಅಂತ್ಯಜರಿಂದ ಮೊದಲು ಗೊಂಡು ಎಲ್ಲ ವರ್ಗದವರಿಗೂ ಧಾರ್ಮಿಕದ ಕದ ತೆರೆದ ಯಾಪನೀಯ ಯತಿಗಳು ಶ್ವೇತಾಂಬರ ಪಂಥ ಕೆಲವು ತತ್ವಗಳನ್ನು ಅಳವಡಿಸಿಕೊಂಡರೂ ಆಗಿನ ದಿಗಂಬರತ್ವವನ್ನೆ ಹೊಂದಿದ್ದರು. ದಿಗಂಬರರ ಅವಿಭಾಜ್ಯ ಅಂಗವಾಗಿರಲು ಆಶಿಸಿದರು.
ದಿಗಂಬರ ಸಂಪ್ರದಾಯದ ಖ್ಯಾತ ಸಮರ್ಥಗುರು ಅಕಲಂಕಾಚಾರ್ಯರ ಪ್ರಮಾಣ ಸಂಗ್ರಹದ
ಶ್ರೀ ಮದ್ಪರಮಗಂಭೀರ ಸ್ಯಾಧ್ವಾದಾಮೋಘಲಾಂಛನಂ
ಜೀಯಾತ ತ್ರೈಳೋಕ್ಯನಾಥಸ್ಯ ಶಾಸನಂ ಜಿನ ಶಾಸನಂ
ಎಂಬ ಪ್ರಾರ್ಥನಾ ಶ್ಲೋಕವನ್ನು ಯಾನೀಯರು ತಮ್ಮ ಶಾಸನಗಳಲ್ಲಿ ಬಳಸಿಕೊಂಡರು. ಆರಂಭದಲ್ಲಿ ಶ್ವೇತಾಂಬರ ಆಗಮಗಳಿಂದ ಪ್ರಭಾವಿತರಾಗಿ ಆ ಸಂಪ್ರದಾಯದೊಂದಿಗೆ ಗುರುತಿಸಿಕೊಂಡರೂ. ಕ್ರಮೇಣ ದಿಗಂಬರ ಸಂಪ್ರದಾಯದಲ್ಲಿ ಸಮ್ಮಿಳಿತರಾಗಿ ಹೋದರು. ಹೀಗಾಗಿ ಕಲಬುರ್ಗಿ ಪ್ರದೇಶದಲ್ಲಿನ ಬಹುಪಾಲು ಜೈನಾಚಾರ್ಯರು ಜೈನ ಮಂದರಿಗಳು ಜೈನಕವಿಗಳು ಅಧಿಕಾರವರ್ಗದವರು ಗೃಹಸ್ಥರು ಯಾಪನೀಯರ ಮೂಸೆಯಲ್ಲಿ ಮೈದಾಳಿದ ಚಿನ್ನದ ಪುತ್ಥಳಿಗಳು. ಆ ಕಾಂತಿ ಕಂದದ ಕುಂದದ ಕಾಂತಿ ಆ ಪ್ರಭೆ ಇಂದಿಗೂ ಜೈನ ಸಮುದಾಯವನ್ನು ಮುನ್ನಡೆಸಿದೆ.
ಜೈನ ವಿದ್ಯಾಕೇಂದ್ರಗಳು
ಓ ನಾಮಾಸಿಧಂ ಎಂದು ಹಿಂದೆ ಮಗು ಶಾಲೆಗೆ ಸೇರಿದಾಕ್ಷಣ ಅಲ್ಲಿನ ಮಾಸ್ತರರುಗಳು ಅಥವಾ ಓಜಯ್ಯನವರು (ಉವಝ್ಝಾಯ ಜೈನರ ಪ್ರಾಕೃತದ ಈ ಪದ ಉವಜ್ಝ > ಓಜ ಓಜಯ್ಯ ಎಂದಾಯಿತು. ಉವಝ್ಝಾಯ ಅಂದರೆ ಉಪಾಧ್ಯಾಯ, ಗುರು ಶಿಕಷಕ ಮಾಸ್ತರ ಪಾಟಿಯ ಮೇಲೆ ಇಲ್ಲವೆ ಸೂಸು ಉಸುಕಿನ ಮೇಲೆ ಬರೆದು ಮಕ್ಕಳಿಂದ ತೀಡಿಸುತ್ತ ಕಲಿಕೆಗೆ ಶ್ರೀಕಾರ ಹಾಕುತ್ತಿದ್ದರು. ಇದು ಜೈನರ ಮಂತ್ರ ಓನಮಃ ಸಿದ್ಧಂ ದ ರೂಪಾಂತರ ಗೊಂಡ ಸಾಲು ಸಾವಿರಾರು ವರುಷಗಳಿಂದ ಜೈನಗುರುಕುಲಗಳಲ್ಲಿ ಜೈನೇತರರ ವಿದ್ಯಾಕೇಂದ್ರಗಳಲ್ಲಿ ಮಠ, ಗುಡಿ, ಬಸದಿಗಳಲ್ಲಿ ನಿನಾದಿಸುತ್ತಿದ್ದ ಮಂಗಲಮಂತ್ರ ಓಂನಮಃ ಸಿದ್ಧಂ ಅಪಭ್ರಂಶ ಓನಾಮಾಸಿಧಂ ಇದು ೧೯೬೦ – ೬೫ರ ವರೆಗೂ ಸರ್ಕಾರಿ, ಖಾಸಗಿ ಪ್ರಾಥಮಿಕ ಶಾಲೆಗಳಲ್ಲಿ ಬಾಲ ಬೋಧೆ ತರಗತಿಗಳಲ್ಲಿ ಪಾಟಿಯ ಮೇಲೆ ಓನಾಮಾಸಿಧಂ ಎಂದೇ ಬರೆಸುತ್ತಿದ್ದರು. ನಾನು ಓನಾಮಾಸಿಧಂ ಬರೆದೆ ಶಿಕ್ಷಣ ಕಲಿತವನು. ಇದು ಜೈನ ಧರ್ಮ ಶಿಕ್ಷಣಕ್ಕೆ ಕೊಟ್ಟ ಪ್ರಾಮುಖ್ಯತೆಗೆ ಸಾಕ್ಷಿ. ಜೈನಧರ್ಮದ ಮಠಗಳು ಗುಡಿಗಳು, ಘಟಿಕಾಸ್ಥಾನಗಳು, ಅಗ್ರಹಾರಗಳು ಶಾಲೆಗಳು ಇದ್ದ ಬಗ್ಗೆ ಶಾಸನಗಳು ಗ್ರಂಥಗಳು ಸಾಕ್ಷಿಯನ್ನೊದಗಿಸುತ್ತವೆ. ಶ್ರವಣಬೆಳಗೊಳ, ಶಿವಮೊಗ್ಗ ಜಿಲ್ಲೆಯ ಹುಂಚ (ಹೊಂಬುಜ ಅಥವಾ ಪೊಂಬುಚ್ಚಪುರ) ಗುಲಬರ್ಗಾ ಜಿಲ್ಲೆಯ ಮಳಖೇಡ, ವಿಜಯನಗರ, ಮೂಡಬಿದರೆ, ಕಾರ್ಕಳ, ವರಂಗ (ದಕ್ಷಿಣ ಕನ್ನಡ ಜಿಲ್ಲೆ) ಮಹಾರಾಷ್ಟ್ರದಲ್ಲಿನ ಕೊಲ್ಹಾಪುರ, ಆಂಧ್ರದಲ್ಲಿನ ಪೆನುಗೊಂಡೆ, ತಮಿಳುನಾಡಿನ ಜಿನ ಕಂಚಿ (ಕುಂಚಿ) ಈ ಎಲ್ಲ ಮಠಗಳಿಗೆ ಸಾವಿರ ವರುಷಗಳ ಇತಿಹಾಸವಿದೆ. ಈ ಮಠಾಧೀಶರ ಪ್ರಶಸ್ತಿವಾಚನದಲ್ಲಿ ಜೈನ ಘಟಿಕಾಸ್ಥಾನಗಳಿದ್ದ ಬಗ್ಗೆ ಸ್ಪಷ್ಟವಾಗುತ್ತದೆ.
ಸ್ವಸ್ತಿಶ್ರೀ ಮದ್ರಾಯ ರಾಜಗುರು ಭೂಮಂಡಲಾಚಾರ್ಯವರ್ಮ
ಮಹಾವಾದ ವಾದೀಶ್ವರ ರಾಜವಾದಿ ಪಿತಾಮಹ ಸಕಲ ವಿದ್ವಜ್ಜನ
ಪರಿತ್ಯಕ್ತ ಸಕಲ ಪರಿಗ್ರಹ ವಿಕ್ರಮಾದಿತ್ಯಾನಾಂ | ಮಧ್ಯಾಹ್ನ
ಮಣಿಕಲ್ಪ ವೃಕ್ಷಾಣಾಂ ಪರಮನಿಶ್ಚಾಲಾನೂನ ಧ್ಯಾನಾಗ್ನಿದಗ್ಧ
ಸಕಲ ಕರ್ಮಾಣಾನಾಂ | ಭವ್ಯಜನತಾ ಶರಣ್ಯಾನಾಂ ಸರ್ವ
ಜೀವ ದಯಾಹಿತ ಕಾರುಣ್ಯನಾಂ | ಶ್ರೀಮತ್ಕುಂದ ಕುಂದಾನ್ವಯ
ಶಾರದಾ ಗಚ್ಛ ಪದ್ಮಾವತಿ ಲಬ್ದವರ ಪ್ರಸನ್ನರುಂ |
ಶ್ರೀ ಮನ್ನಿಜ ಘಟಿಕಸ್ಥಾನ ಡಿಳ್ಳಿ ಮಲಯಾದ್ರಿ (ಮಳಖೇಡ)
ವಿಜಯನಗರ ವರಂಗ ಪಟ್ಟ ಪೊಂಬುಚ್ಚ ಚತುಃಸಿದ್ಧ ಸಿಂಹಾಸ
ನಾಧೀಶ್ವರಾಣಾಂ ……….
ಇಲ್ಲಿ ಶ್ರೀಮನ್ನಿಜ ಘಟಿಕಾಸ್ಥಾನದ ಉಲ್ಲೇಖ ಜೈನ ಮಠಗಳು ಜೈನಘಟಿಕಾಸ್ಥಾನಗಳು ಇದ್ದವೆಂಬುದಕ್ಕೆ ದಾಖಲೆಗಳಲ್ಲದೆ ಜೈನಯತಿಗಳ ಮಠಮಾನ್ಯದ ಇತಿಹಾಸದಲ್ಲಿ ಅದಕ್ಕೊಂದು ವಿಶಿಷ್ಟ ಸ್ಥಾನ ಇತ್ತು. ಆಗಿನ ಮುನಿಗಳಿಗೆ ಅರಸರುಗಳಿಗಿದ್ದಂತೆ ರಾಯರಾಜ ಗುರು ಭೂಮಂಡಲಾಚಾರ್ಯ, ರಾಯವಾದಿ ಪಿತಾಮಹ ಸಕಲ ವಿದ್ವಜ್ಜನ ಚಕ್ರವರ್ತಿ, ಸಿದ್ದಾನ್ತಾಚಾರ್ಯ ಇತ್ಯಾದಿ ಬಿರುದುಗಳು ಅವರಿಗಿದ್ದವು ಎಂಬುದನ್ನು ಶ್ರೀ ಸೀತಾರಾಮ್ ಜಾಗೀರದಾರ ಸುರಪುರ ತಾಲೂಕಿನ ಕೆಂಭಾವಿಯಲ್ಲಿನ ಶಾಸನವನ್ನು ಉದ್ಧರಿಸಿ ಹೇಳಿದ್ದಾರಲ್ಲದೆ ಈಗಿನ ಮಹಾರಾಷ್ಟ್ರದಲ್ಲಿರುವ ‘ಕಾರಂಜ’ ಮಠವು ಮಾನ್ಯಖೇಟ (ಮಳಖೇಡ)ದ ಜೈನ ಶಾಖಾಮಠವೆಂದೂ ಹೇಳಿದ್ದಾರೆ. ಮಠಾದೀಶ್ವರ ಬಿರುದಾವಗಳಿಗಳಲ್ಲಿ ದಿಲ್ಲಿ ನಂತರ ಸ್ಥಾನ ಮಲಯಾದ್ರಿ (ಮಳಖೇಡ) ಹೆಸರು ಉಲ್ಲೇಖಗೊಂಡಿರುವುದು ಮಳಖೇಡ ಜೈನಮಠದ ಪ್ರಾಚೀನತೆ ಪ್ರಖ್ಯಾತಿಗೆ ಕನ್ನಡಿ ಹಿಡಿಯುತ್ತದೆ. ಹಿಂದೆ ದಿಗಂಬರ ಜೈನಾಚಾರ್ಯರೆ ಮಠಗಳ ನೇತೃತ್ವ ವಹಿಸಿಕೊಂಡು ಧಾರ್ಮಿಕ ಶಿಕ್ಷಣದ ಜೊತೆ ಲೌಕಿಕ ಶಿಕ್ಷಣವನ್ನು ಕಲಿಸಿಕೊಡುತ್ತಿದ್ದರು. ಆ ಪರಿಪಾಟ ಮುಂದುವರಿದುಕೊಂಡು ಬಂದಿತು. ಜೈನ ಮನೆ, ಮಂದಿರಗಳು, ಅಗ್ರಹಾರ, ಘಟಿಕಾಸ್ಥಾನಗಳು, ಪಾಠಶಾಲೆಗಳು ಧಾರ್ಮಿಕ ಶಿಕ್ಷಣದ ಜೊತೆ ಲೌಕಿಕ ಶಿಕ್ಷಣ ನೀಡುವ ವಿದ್ಯಾ ಕೇಂದ್ರಗಳೆನಿಸಿದವು. ಮೊದಮೊದಲು ದಿಗಂಬರ ಮುನಿಗಳು ಮುಖ್ಯಸ್ಥರಾಗಿರುತ್ತಿದ್ದರು. ಕ್ರಮೇಣ ಆ ಜಾಗದಲ್ಲಿ ಕಾವಿ ಧರಸಿದ ಬ್ರಹ್ಮಚಾರಿಗಳಾದ ಭಟ್ಟಾರಕರು ಉಸ್ತುವಾರಿ ನೋಡಿಕೊಳ್ಳಹತ್ತಿದರು. ಈ ಪರಂಪರೆ ಮೂಲಕ ಅರಿವಿನ ಹಣತೆ ಹಚ್ಚಿ ಬದುಕಿಗೆ ಭದ್ರತೆ ಒದಗಿಸಹತ್ತಿವೆ.
[bookmark: _ftnref7][6]ರಾಜಧಾನಿ ಮಾನ್ಯಖೇಟ ದೊಡ್ಡ ವಿದ್ಯಾಕೇಂದ್ರ ಹಾಗೂ ಘಟಿಕಾಸ್ಥಾನವಾಗಿತ್ತು. ಹಾಗೆಯೇ ಕಲಬುರ್ಗಿ ಜಿಲ್ಲೆಯ ಕಲಬುರ್ಗಿ ತಾಲೂಕಿನ [7]ಹುಣಸಿಹಡಗಲಿ ಒಂದು ಘಟಿಸ್ಥಾನದ ವಿದ್ಯಾಕೇಂದ್ರವಾಗಿತ್ತೆಂದು ಅಲ್ಲಿನ ಕ್ರಿ.ಶ. ೧೦೯೯ರ ಕಲ್ಯಾಣ ಚಾಲುಕ್ಯರ ಆರನೇ ವಿಕ್ರಮಾದಿತ್ಯನ ಶಾಸನ ವಿಶದಪಡಿಸುತ್ತದೆ. ಹುಣಸಿ ಹಡಗಲಿ, ಹುಣಸೆಗೆ ಸಂಸ್ಕೃತದಲ್ಲಿ ತಿಂಥ್ರಣಿ ಎನ್ನುತ್ತಾರೆ. ಸುರಪುರ ತಾಲ್ಲೂಕಿನ ತಿಂಥಣಿ ತಿಂಥ್ರಣಿಯಿಂದಾದದ್ದು, ವಿಫುಲವಾದ ಹುಣಸೆ ಮರಗಳಿರುವ ಪ್ರದೇಶಗಳಿಂದಾಗಿ ಅಲ್ಲಿ ನೆಲೆಗೊಂಡ ಜನವಸತಿ ಪ್ರದೇಶಕ್ಕೆ ತಿಂಥ್ರಣಿ, ಹುಣಸಗಿ, ಹುಣಸಿ ಹಡಗಿಲ ಎಂದು ಕರೆದರು.
ಹೀಗಾಗಿ ಹುಣಸಿ ಹಡಗಿಲೆಯ ಜೈನಯತಿಗಳಿಂದಾಗಿ ತಿಂಥ್ರಣಿಕ ಗಚ್ಛ ಎಂಬ ಯತಿ ಪರಂಪರೆ ಕರ್ನಾಟಕದ ತುಂಬಿ ಹರಡಿಕೊಂಡಿತು. ಹುಣಸಿಹಡಗಲಿಯಲ್ಲಿ ದೇವಾಲಯದ ಜೊತೆ ವಿದ್ಯಾಕೇಂದ್ರವಿತ್ತು ಎಂಬುದನ್ನು ಅಲ್ಲಿನ ಜಿನಮಂದಿರದ ಹೊರಗಡೆಯ ಮುಖಮಂಟಪದಲ್ಲಿನ ಶಾಸನ ಈ ರೀತಿ ದಾಖಲಿಸಿದೆ.
“ಹಡಂಗಿಲೆಯಲ್ತಾವು ಮಾಡಿಸಿದ ಕಲ್ವೆಸದ ಬಸದಿಯ ಪಾರ್ಶ್ವನಾಥ
ದೇವರ್ಗ್ಗವಲ್ಲಿಯ
ಕೆಲದ ಪಟ್ಟಸಾಲೆಯ ಶಾಂತಿನಾಥ ದೇವರ್ಗ್ಗಂ ಸಂತತಂ ಮಾಡುವ ಭಿಕ್ಷೆಕ್ಕಮಂ
ಅಷ್ಟ ವಿಧಾರ್ಚ್ಚನೆಗಂ ಜೀವದಯಾಷ್ಟಮಿ ಮೊದಲಾಗಿಯನೇಕ ಪರ್ವ
ಮಹಾಪೂಜೆಗಳ್ಗಂ ರಿಷಿಯರ್ಕ್ಕಳಾಹಾರ ದಾನಕ್ಕಂ ಆ
ಯೆರಡು ಬಸದಿಯ ಖಂಡಸ್ಫುಟಿತ ಜೀರ್ಣೋದ್ಧಾರದ ಬೆಸಕ್ಕಮಂ
…………….ಇತ್ಯಾದಿ”.
ಕಲ್ವಸದ ಬಸದಿಕಟ್ಟಿಸಿ ಅದರ ಪಾರ್ಶ್ವನಾಥ ಜಿನಬಿಂಬವನ್ನು ಪ್ರತಿಷ್ಠಾಪಿಸಿದವನು ಚೌಧರೆ ರಕ್ಕಸಯ್ಯ ಆ ಪ್ರದೇಶವನ್ನಾಳುತ್ತಿದ್ದ ಒಡತಿ, ೬ನೇ ವಿಕ್ರಮಾದಿತ್ಯನ ಮಹಾರಾಣಿ ಯಾದ ನೃತ್ಯವಿದ್ಯಾಧರಿ ಚಂದಲ ದೇವಿಯ ಶ್ರೇಯಕೋರಿ ಹೊಲ ತೋಟ ಗಾಣಗಳನ್ನು ತಾ ಕಟ್ಟಿಸಿದ ಜಿನ ಮಂದಿರಕ್ಕಾಗಿ ದಾನ ಕೊಟ್ಟಿದ್ದು ತ್ರಿಭುವನಮಲ್ಲನು ಪಟ್ಟಕಟ್ಟಿಕೊಂಡ ೨೩ನೇ ವರ್ಷದಲ್ಲಿ ಕ್ರಿ.ಶ. ೧೦೯೯ಕ್ಕೆ ಇದು ಸರಿಹೊಂದುತ್ತದೆ. ಇದೇ ಬಸದಿಯ ಸನಿಹದಲ್ಲೊಂದು ಹಾಳಾದ ತ್ರಿಕೂಟ ಬಸದಿ ಇದೆ. ಅಲ್ಲಿ ಯಾವ ತೀರ್ಥಂಕರರ ವಿಗ್ರಹಗಳಿಲ್ಲ. ಪಾರ್ಶ್ವನಾಥ ಕಲ್ಬಸದಿಯ ಪಕ್ಕದಲ್ಲಿ ಒಂದು ಪಟ್ಟಸಾಲೆ (ಪಾಠಶಾಲೆ) ಅದರಲ್ಲಿ ೧೬ನೇ ತೀರ್ಥಂಕರ ಭಃ ಶಾಂತಿನಾಥರ ಪ್ರತಿಮೆ ಆಗ ನಿತ್ಯ ಪೂಜೆಗೊಳ್ಳುತ್ತಿತ್ತು. ಇದರಿಂದಾಗಿ ಹುಣಸಿ ಹಡಗಲಿಯಲ್ಲಿ ಮೂರು ಬಸದಿಗಳಿದ್ದವೆಂದು ತಿಳಿಯುತ್ತದೆ. “ಸಾಮಾನ್ಯವಾಗಿ ಬಸದಿಯಲ್ಲಿ ಘಟಿಕಾಸ್ಥಾನ ಇರುವಲ್ಲಿ ಪಟ್ಟಸಾಲೆ ಇರುತ್ತಿತ್ತು. ಇಲ್ಲಿಯೇ ವಿದ್ಯಾರ್ಥಿಗಳಿಗೆ ಪಾಠ ಪ್ರವಚನ ನಡೆಯುತ್ತಿತ್ತು. ಇಂಥ ವಿದ್ಯಾಕೇಂದ್ರಗಳಿಗೆ ಉದಾರ ದತ್ತಿದಾನ ನೀಡಿ ಎಲ್ಲರೂ ಪೋಷಿಸಿಕೊಂಡು ಬರುತ್ತಿದ್ದರು. ಸುರಪುರ ತಾಲೂಕಿನ ಹಗರಟಗೆ, ಕೆಂಭಾವಿ, ಏವೂರು, ಸೇಡಮ್, ಹರಸೂರು, ಕುಳಗೇರಿ, ಆಳಂದ, ಪೇಠಶಿರೂರ, ಚಿತ್ತಾಪುರ, ಅಲ್ಲೂರು, ಗಂವ್ಹಾರ ಇನ್ನಿತರ ಕಡೆ ಜೈನ ಅಗ್ರಹಾರಗಳಿದ್ದುದನ್ನು ಅಲ್ಲಗಳೆಯುವಂತಿಲ್ಲ. ಇನ್ನು ಸರಸ್ವತಿ ಮಂಟಪ, ಸರಸ್ವತಿ ಮಂದಿರವೆಂದು ಕರೆಯಿಸಿಕೊಳ್ಳುವ ಸರಸ್ವತಿ ಪ್ರತಿಮೆಗಳಿರುವ ಸ್ಥಾನಗಳು. ಅವು ಜೈನವಿದ್ಯಾಕೇಂದ್ರಗಳೆಂಬುದಕ್ಕೆ ಸರಸ್ವತಿ ಪ್ರತಿಮೆಯ ಕಿರೀಟ ಮಧ್ಯ ಭಾಗದಲ್ಲಿರುವ ಕಿರು ಜಿನಬಿಂಬಗಳೇ ಸಾಕ್ಷಿ. ಇಂಥ ಸರಸ್ವತಿ ಮೂರ್ತಿಗಳು ಆಳಂದ ತಾಲೂಕಿನ ತಡಕಲ್ಲು ಚಿತ್ತಾಪೂರ ತಾಲೂಕಿನ ಚಿತ್ತಾಪುರ ಚಿಂಚೋಳಿ ತಾಲೂಕಿನ ಸುಲೇಪೇಟ (ಶಾಸನೋಕ್ತ ಹೆಸರು ಸುಲ್ಲಿಗ್ರಾಮ) ಇನ್ನಿತರ ಕಡೆಗಳಲ್ಲಿವೆ ತಡಕಲ್ಲ, ಚಿತ್ತಾಪೂರ, ಮಳಖೇಡ, ಗುಲಬರ್ಗಾ ಜೇವರ್ಗಿಗಳಲ್ಲಿನ ಸರಸ್ವತಿ ವಿಗ್ರಹಗಳು ಜೈನಮಂದಿರಗಳಲ್ಲಿದ್ದರೆ, ಸುಲೇಪೇಟ ದಲ್ಲಿ ವೀರಭದ್ರೇಶ್ವರ ದೇವಾಲಯದ ಒಳಗೋಡೆಯಲ್ಲಿದೆ. ಜೇವರ್ಗಿ ತಾಲೂಕಿನ ಗಂವ್ಹಾರದಲ್ಲಿ ಊರ ಮಧ್ಯದಲ್ಲಿ ಬಯಲು ಚಾವಡಿಯನ್ನು ಜನ ‘ಸರಸ್ವತಿಮಂಟಪ’ ಎಂದೆನ್ನುತ್ತಾರೆ. ಅಲ್ಲಿ ಧರಣೇಂದ್ರ ಯಕ್ಷ, ಪದ್ಮಾವತಿ ಯಕ್ಷಿಯ ಎರಡುವರೆ ಅಡಿ ಎತ್ತರದ ತ್ರಿಭಂಗಿಯ ನಿಂತ ಪ್ರತಿಮೆಗಳಿವೆ. ಈ ಪ್ರತಿಮೆ ಕಿರೀಟದ ಮಧ್ಯದಲ್ಲಿ ಕುಳಿತ ಕಿರು ಜಿನ ಬಿಂಬಗಳಿವೆ. ಇವು ಕ್ರಿ.ಶ. ೧೧ನೇ ಸತಮಾನದ ಕಲ್ಯಾಣ ಚಾಲುಕ್ಯರ ಕಾಲದವು ಗಳಂದೆನ್ನೆಸುತ್ತದೆ. ತಡಕಲ್ಲು, ಗುಲಬರ್ಗಾ, ಚಿತ್ತಾಪೂರ, ಮಳಖೇಡ ಬಸದಿಗಳಲ್ಲಿರುವ ಶಾರದಾಮೂರ್ತಿಗಳು ಕ್ರಿ.ಶ. ೧೦ – ೧೧ನೇ ಶತಮಾನದ ಕಾಲಘಟ್ಟದವುಗಳು. ಕಲ್ಯಾಣ ಚಾಲುಕ್ಯ ದೊರೆ ಜಗದೇಕಮಲ್ಲ ಇಮ್ಮಡಿ ಜಯಸಿಂಹನ ರಾಣಿ ಸೋಮಲ ದೇವಿಯು ಅಲಂದೆ ಸಾಸಿರವನ್ನಾಳುತ್ತಿದ್ದಾಗ ಆಕೆಯ ಮನೆವೆರ್ಗ್ಗಡೆ ದುರ್ಗಸಿಂಹನು ಚಿತ್ತಾಪುರ ತಾಲೂಕಿನ ನಿಪ್ಪಾಣಿ ಹಿಂದಿನ (ಸುಪ್ಪಾಣಿ, ಸು + ಪಾಣಿ, ಪಾಣಿ ಎಂದರೆ ನೀರು ಸುಪಾಣಿ ಎಂದರೆ ಸಮೃದ್ಧವಾದ ಶುದ್ಧವಾದ ಜಲಪ್ರದೇಶ)ಯಲ್ಲಿ ಸರಸ್ವತಿ ಮಂಟಪಕಟ್ಟಿಸಿ ೩೨ ಮತ್ತರು ಹೊಲವನ್ನು ೨ ಮತ್ತರು ತೋಟವನ್ನು ಪೂಜೆ ಹಾಗೂ ವಿದ್ಯಾರ್ಥಿಗಳ ಊಟ ವಸತಿಗಾಗಿ ದಾನ ನೀಡಿದುದನ್ನು ಅಲ್ಲಿನ ಕ್ರಿ.ಶ. ೦೬.೦೪.೧೦೫೩ರ ಶಾಸನ ದೃಢಪಡಿಸುತ್ತದೆ. ಅಲ್ಲಿ ಯಾವ ಜೈನಾವಶೇಷಗಳಾಗಲಿ ಸರಸ್ವತಿ ಪ್ರತಿಮೆಯಾಗಲಿ ಇಲ್ಲ. ಸರಸ್ವತಿ ಮಂಟಪ ಎಂದು ಕರೆದಿರುವುದರ ಮೇಲಿಂದ ಇದೊಂದು ಜೈನ ವಿದ್ಯಾಕೇಂದ್ರವಾಗಿರಬಹುದು. ಏಕೆಂದರೆ ಸೇಡಮಂದಲ್ಲಿ ಕೋಮಟಗಳಲ್ಲಿ (ವೈಶ್ಯರ ಓಣಿ) ಯಲ್ಲಿರುವ ಭಃ ಪಾರ್ಶ್ವನಾಥ ಜಿನಮಂದಿರದ ಪಶ್ಚಿಮಕ್ಕೆ ಸರಸ್ವತಿ ಮಂದರಿವೆಂದು ಕರೆಯುವ ಬಸದಿ ಇದೆ. ಇದು ಓದುವ ಪಟ್ಟಸಾಲೆಯೂ ಹೌದು. ಹೀಗಾಗಿ ನಿಪ್ಪಾಣಿಯ ಸರಸ್ವತಿ ಮಂಟಪ ಜೈನವಿದ್ಯಾಕೇಂದ್ರವಾಗಿರಬೇಕೆಂದು ತರ್ಕಿಸಲಾಗಿದೆಯೇ ವಿನಃ ಅಂತಿಮ ಸತ್ಯವಲ್ಲ.
[bookmark: _ftnref8]ಚಿತ್ತಾಪೂರ ತಾಲೂಕಿ ಭಂಕೂರು ಪ್ರಸಿದ್ಧ ಜೈನಗುರುಗಳನ್ನು ಹೊಂದಿದ್ದ ಊರು. ಸಮರ್ಥಕ್ಕೆ ಜೈನಾಚಾರ್ಯರಾದ ಕುಂದಕುಂದಾಚಾರ್ಯ, ಉಮಾಸ್ವಾಮಿಗಳು ಅಲ್ಲಿಗೆ ಬಂದು ಕೆಲವ ದಿನವಿದ್ದು ಬೋಧನೆ ಮಾಡಿರಬಹುದೆಂದು ದಿ. ಡಾ. ಪಿ.ಬಿ. ದೇಸಾಯಿ ಅವರು ಭಂಕೂರಿನ ನಿಶಧಿ ತೆರನಾಗಿರುವ ಶಿಲ್ಪದಲ್ಲಿನ ಇಬ್ಬರೂ ಜಿನ ಮುನಿಗಳು ಕುಂದಕುಂದ ಮತ್ತು ಉಮಾಸ್ವಾಮಿಗಳದ್ದಾಗಿರಬಹುದೆಂದು ಊಹಿಸಿದ್ದಾರೆ.[8]
ಗುಲಬರ್ಗಾ ತಾಲೂಕಿನ ಪಂಚಕೂಟ ಜಿನಾಲಯವನ್ನು ಹೊಂದಿರುವ ಹರಸೂರು, ಶಾಸನಗಳಲ್ಲಿ ಶಾಲೆಯ ಸೀಮಳ, ಅಗ್ರಹಾರ ಶ್ರೀಕರಪುರವೆಂದೇ ದಾಖಲಾಗಿದೆ. ಸಾಮಾನ್ಯವಾಗಿ ಸಣ್ಣ ದೊಡ್ಡ ಊರುಗಳಲ್ಲಿರುವ ಬಸದಿಗಳು ವಿದ್ಯಾಕೇಂದ್ರಗಳಂತೆ ಕಾರ್ಯ ನಿರ್ವಹಿಸುತ್ತಿದ್ದವು. ಅಲ್ಲಿ ಧಾರ್ಮಿಕ ಶಿಕ್ಷಣಕ್ಕೆ ಆದ್ಯತೆ ನೀಡುವುದರ ಜೊತೆ ಜೊತೆ ಲೌಕಿಕ ಶಿಕ್ಷಣವನ್ನು ಕಡೆಗಣಿಸುತ್ತಿರಲಿಲ್ಲ. ಆಗಿನ ಜೈನ ಮನೆ ಮಂದಿರ ಮಠ, ಅಗ್ರಹಾರ, ಘಟಿಕಾ ಸ್ಥಾನ ಪಟ್ಟಸಾಲೆಗಳಲ್ಲಿ ಜೋತಿಷ್ಯ, ಗಣಿತ, ಹಸ್ತಸಾಮುದ್ರಿಕ, ಶಕುನ, ಆಯುರ್ವೇದ, ಪೂಜಾಮಂತ್ರ, ಸ್ತೋತ್ರ, ಶಿಲ್ಪ ವಾಸ್ತುಶಿಲ್ಪ ಸಂಗೀತ, ಶಸ್ತ್ರ, ಶಾಸ್ತ್ರ, ಗಜವಿದ್ಯೆ, ತರ್ಕ, ವ್ಯಾಕರಣ, ಅಶ್ವಶಾಸ್ತ್ರ, ಸೂಪಶಾಸ್ತ್ರ ನಾನಾ ವಿಷಯಗಳನ್ನು ಅಲ್ಲಿ ಕಲಿಸಲಾಗುತ್ತಿತ್ತು. ಅಲ್ಲಿ ಶಿಸ್ತು ಸನ್ನಡತೆಗೆ ಮೊದಲು ಪ್ರಾಶಸ್ತ್ಯವಿತ್ತು. ಹೀಗಾಗಿ ಇಹದ ಶಿಕ್ಷನ ವ್ಯಷ್ಠಿ ಮತ್ತು ಸಮಷ್ಠಿ ಉನ್ನತಿಯ ಜೊತೆ ಪರಕ್ಕೆ ಕದತೆರೆಯುತ್ತಿತ್ತು. ಆಗಿನ ಜೈನ ಗುರುಕುಲಗಳು ವಿದ್ಯಾಕೇಂದ್ರಗಳು ಸಶಕ್ತ ಸಚ್ಚರಿತ ಪರೋಪಕಾರಿ ಸಮಾಜವನ್ನು ನಿರ್ಮಿಸುವಲ್ಲಿ ಪ್ರಮುಖ ಪಾತ್ರವಹಿಸುತ್ತಿದ್ದವು.
ಜೈನ ಗುರುಗಳು
[bookmark: _ftnref9]ಹುಣಸಿ ಹಡಗಲಿಯಲ್ಲಿನ ಬಸದಿಯಲ್ಲಿರುವ ಕ್ರಿ.ಶ. ೧೦೯೯ರ ಶಾಸನ ಅನೇಕ ಜೈನ ಆಚಾರ್ಯರ ಪಟ್ಟಿಯನ್ನು ನೀಡಿದೆ.[9]
೧. ಕೊಂಡಕುಂದ (ಕುಂದಕುಂದ) ೨. ಗೃದ್ಧಪಿಂಛಾಚಾರ್ಯ (ಉಮಾಸ್ವಾತಿ, ಇವರು ಹದ್ದಿನ ಗರಿಗಳ ಪಿಂಛಿಯನ್ನು ಹೊಂದಿದ್ದರು). ೩. ಬಲಾಕಪಿಂಛಾಚಾರ್ಯ (ಇವರು ಕೊಕ್ಕರೆ ಬೆಳ್ಳಕ್ಕಿ ಗರಿಗಳ ಪಿಂಛಿಯನ್ನು ಹೊಂದಿದವರು). ೪. ಗುಣನಂದಿ ೫. ದೇವೇಂದ್ರ ೬. ವಸುನಂದಿ ೭. ರವಿಚಂದ್ರ ೮. ಪೂರ್ಣಚಂದ್ರ ೯. ದಾಮನಂದಿ ೧೦. ಶ್ರೀಧರದೇವ ೧೧. ಮಲಧಾರಿ ದೇವ ೧೨. ಚಂದ್ರಕೀರ್ತಿ ೧೩. ನಯನಂದಿ ೧೪. ವರ್ಧಮಾನ ೧೫. ದಿವಾಕರಣಂದಿ (ಪಿರಿಯ) ೧೬. ಮಂತ್ರವಾದಿ ಜಿನಚಂದ್ರ ೧೭. ಸರ್ವನಂದಿ ೧೮. ಬಾಳಚಂದ್ರ ೧೯.ಮಲಧಾರಿ ದೇವರು ೨೦. ಕಲ್ಯಾಣಿಕೀರ್ತಿ ೨೧. ಅರ್ಹನಂದಿ ಬೆಟ್ಟದೇವ ಇದರಲ್ಲಿನ ಅನೇಕ ಮುನಿಗಳು ಶ್ರವಣಬೆಳಗೊಳ ಇನ್ನಿತರ ಶಾಸನಗಳಲ್ಲಿ ಕೀರ್ತಿತರಾದವರು. ಹುಣಸಿಹಡಗಲಿಯಲ್ಲಿ ಪಾರ್ಶ್ವನಾಥ ಬಸದಿಯನ್ನು ಕಟ್ಟಿಸಿದ ಚೌಧರೆ ರಕ್ಕಸಯ್ಯ ಅರ್ಹನಂದಿ ಬೆಟ್ಟದ ದೇವರ ಶಿಷ್ಯ.
ಇಲ್ಲಿ ಇನ್ನೊಂದು ಮಹತ್ವದ ವಿಷಯ ದಾಖಲಿಸಬೇಕು. ಹುಣಸಿ ಹಡಗಲಿಯ ಶಾಸನೋಕ್ತ ಜೈನಗುರು ಬಾಳಚಂದ್ರನು ಖ್ಯಾತ ಸತ್ಕವಿ ನಾಗಚಂದ್ರ (ಅಭಿನವ ಪಂಪ)ನ ಗುರುಗಳು.
[1] ಡಾ. ವಸಂತಕುಮಾರ ತಾಳ್ತಜೆ, ಜೈನ ಸಂಸ್ಕೃತಿ ಮತ್ತು ಸಿದ್ಧಾಂತಗಳು, ಸಂ. ಡಾ.ಪಿ.ಕೆ. ಖಂಡೋಬಾ, ಡಾ. ಸವದತ್ತಿಮಠ
[2] ಶ್ರೀ ಸೀತಾರಾಮ ಜಾಗೀರದಾರ್, ಕರ್ನಾಟಕ ಶಾಸನ ಸಂಶೋಧನೆ, ಸಂ. ಕೆ.ಜಿ. ಭಟ್‌ಸೂರಿ, ಪುಟ ೨೩
[3] ಜೈನ ಜನಪದ ಹಾಡುಗಳು, ಸಂ. ಡಿ.ಎನ್.ಅಕ್ಕಿ. ಸುಮಂಗಲಾ ಡಿ. ಅಕ್ಕಿ.
[4] ಬದ್ದವಣ, ಪ್ರೊ. ಕಮಲಾಹಂಪನ
[5] ಯಾಪನೀಯ ಸಂಘ, ‌ಪ್ರೊ. ಹಂಪ ನಾಗರಾಜಯ್ಯ
[6] ಡಾ. ಎಂ. ಚಿದಾನಂದಮೂರ್ತಿ, ಕನ್ನಡ ಶಾಸನಗಳ ಸಾಂಸ್ಕೃತಿಕ ಅಧ್ಯಯನ, ಪು.೯
[7] ಡಾ. ಪಿ.ಬಿ. ದೇಸಾಯಿ, Jainism in south India and Some Jain Epigraphs, P.No. 195
[8] Jainsim in South India Some Jain Epigraphas page No. 184
[9] ಸೀತಾರಾಮ ಜಾಗೀರದಾರ್, ಜೈನ ಸಂಸ್ಕೃತಿ ಮತ್ತು ಸಿದ್ಧಾಂತಗಳು, ಸಂ. ಡಾ. ಪಿ.ಕೆ. ಖಂಡೋಬಾ, ಡಾ. ಸಂಗಮೇಶ ಸವದತ್ತಿಮಠ.
ಗುಲಬರ್ಗಾ ಜಿಲ್ಲೆಯ ಜೈನ ಪರಂಪರೆ (2)
ದಾನಚಿಂತಾಮಣಿ ಎನ್ನಿಸಿದ್ದ ಅತ್ತಿಮಬ್ಬೆಯಂತೆ ಅನೇಕ ಜೈನ ಮಹಿಳೆಯರು ದತ್ತಿದಾನಗಳಿಂದ ಖ್ಯಾತರಾಗಿದ್ದುದ್ದನ್ನು ಶಾಸನಗಳು ಹೊತ್ತಗೆಗಳು ದಾಖಲಿಸಿವೆ. ಹಾಗೆಯೆ ಹುಣಸಿ ಹಡಗಲಿಯ ಶಾಸನದಲ್ಲಿ ಉಕ್ತಳಾಗಿರುವ ಮಲ್ಲಿಕಬ್ಬೆ (ಮಲ್ಲಿಯಕ್ಕ) ಆಕೆಯ ಗಂಡ ಶಾಂತಿವರ್ಮ (ಶಾಂತ) ಇವನ ತಂದೆ – ತಾಯಿಗಳಾದ ರಕ್ಕಸಯ್ಯ – ಅಕ್ಕಣಬ್ಬೆ ಇವರು ಪರಮ ಜಿನ ಭಕ್ತರಲ್ಲದೆ ಆಹಾರ, ಔಷಧ, ಅಭಯ, ಶಾಸ್ತ್ರದಾನಗಳಲ್ಲಿ ಅನನ್ಯತೆಯನ್ನು ಮೆರೆದವರು ರಕ್ಕಸಯ್ಯ ಹಡಂಗಿಲೆ (ಹುಣಸಿಹಡಗಲಿ) ಹಿರಿಯ ಮೇಳಕುಂದೆ ಕಿರಿಯ ಮೇಳಕುಂದೆ, ಮಣಲಿ (ಮಳ್ಳಿ) ಕೋಳನೂರು (ಕೋಳ್ಕೂರು) ಬೆಳಗುಪ್ಪಿ, ಮೂಲವಳ್ಳಿ ಇವುಗಳ ಪ್ರಭುವಾಗಿದ್ದವನು. ಇಂಥ ಸದ್‌ವೃತಿಕರ ಸೊಸೆಯಾದ[1] ಮಲ್ಲಿಕಬ್ಬೆ ಮತ್ತು ಶಾಂತಿವರ್ಮರು.
ಅಂದದಕ್ಕರಗಳಿಗೆ ಖ್ಯಾತನಾಗಿದ್ದ ಉದಯಾದಿತ್ಯನೆಂಬ ಲಿಪಿಕಾರನಿಂದ ‘ಸತ್ಕರ್ಮ ಪಂಚಿ'(ಮಹಾಧವಲಾ) ಪ್ರಾಕೃತ ಗ್ರಂಥವನ್ನು ಕನ್ನಡ ಲಿಪಿಯಲ್ಲಿ ಪ್ರತಿಮಾಡಿಸಿ ಶಾಸ್ತ್ರದಾನ ಮಾಡಿದ್ದು ಜೈನ ಸಾಹಿತ್ಯಕ್ಕೆ ದೊಡ್ಡ ಕೊಡುಗೆ ಎನಿಸಿತು. ಈಗ ಮೂಡುಬಿದರೆಯ ಮಠದಲ್ಲಿ ಉಳಿದುರುವವೇ ಈ ಧವಲಾ ಜಯಧವಲಾ ಪ್ರತಿಗಳು. ಇವು ಸಮಗ್ರ ಜೈನ ವಾಙ್ಮಯದ (ಷಟ್ ಖಂಡಾಗಮದ) ಕೀಲಿಕೈಗಳು. ಜಗತ್ತಿಗೆ ಜೈನಧರ್ಮದ ತಿರುಳನ್ನು ತಿಳಿಸಿರುವ ಈ ಕೃತಿಗಳ ಪೈಕಿ ಒಂದು ಕೃತಿಯನ್ನು ನೀಡಿದವಳು ಕಲಬುರ್ಗಿ ಪ್ರದೇಶದ ಸ್ತ್ರೀರತ್ನ ಮಲ್ಲಿಕಬ್ಬೆ ಎಂಬುದು ಹೆಮ್ಮೆಪಡುವ ಸಂಗತಿ.
ಕ್ರಿ.ಶ. ೬ – ೭ನೇ ಶತಮಾನದ ಜೈನಾಚಾರ್ಯರು ಜೈನ ಕವಿಗಳ ಅಲ್ಲಲ್ಲಿ ಉಲ್ಲೇಖವಿದ್ದರೂ ಆ ಕಾಲದ ಕೃತಿಗಳು ಲಭ್ಯವಿಲ್ಲದುದು ಸಾಹಿತ್ಯ ಕ್ಷೇತ್ರಕ್ಕಾದ ಮಹಾಹಾನಿ. ಕವಿರಾಜಮಾರ್ಗದಲ್ಲಿ ಉಲ್ಲೇಖಿಸಲಾದ ಬಹಳಷ್ಟು ಕವಿಗಳ ಕಾಲ ಮತ್ತು ಕೃತಿಗಳ ಬಗ್ಗೆ ಸ್ಪಷ್ಟ ಮಾಹಿತಿ ಇಲ್ಲ. ನಂತರ ಕ್ರಿ.ಶ. ೪ನೇ ಶತಮಾನದ ಲಿಖಿತ ಹೊತ್ತಿಗೆಗಳ ಉಪಲಬ್ಧಿಯಿಂದ ಕರ್ನಾಟಕದ ಜೈನ ಸಾಹಿತ್ಯದ ಹಿಲಾಲು, ಕಲಬುರ್ಗಿ ಪ್ರದೇಶದ ತೈಲದಿಂದ ಎಂಬಂಶ ಜಗಜ್ಜಾಹಿರಾದದ್ದು ಅಂಕಳಂಕಾಚಾರ್ಯದಿಂದ ಎಂಬುದು ಹೆಮ್ಮೆಯ ಸಂಗತಿ. ರಾಷ್ಟ್ರಕೂಟ ದೊರೆ ಸಾಹಸ ತುಂಗ (ಕ್ರಿ.ಶ. ೭೪೫ – ೭೫೯)ಬಿರುದಾಂಕಿತ ದಂತಿದುರ್ಗನ ಪ್ರಧಾನಮಂತ್ರಿಯಾಗಿದ್ದ ಪುರುಷೋತ್ತಮ ಪದ್ಮಾವತಿಯರ ಪುತ್ರರಾದ ನಿಷ್ಕಲಂಕ, ಅಕಲಂಕರು ಜಿನಧರ್ಮ ದೀಪಿಕೆಗೆ ತಮ್ಮ ಪಾಂಡಿತ್ಯ ಪರಿಶ್ರಮಗಳ ಎಣ್ಣೆ ಎರೆದು ಉದ್ದೀಪನಗೊಳಿಸುವಲ್ಲಿ ಮಹತ್ವದ ಪಾತ್ರವಹಿಸಿದರು. ಇದೇ ಕಾಲದಲ್ಲಿ ಪ್ರಖ್ಯಾತ ನಾಲಂದಾ ವಿಶ್ವವಿದ್ಯಾಲಯದ ಮುಖ್ಯಸ್ಥರಾಗಿದ್ದ ಧರ್ಮಪಾಲರ ಅವಧಿಯ ಬೌದ್ಧಧರ್ಮದ ಉಚ್ಛ್ರಾಯಕಾಲ. ಇಂಥ ಸಮಯದಲ್ಲಿ ಅಕಲಂಕರು ಬೌದ್ಧಧರ್ಮದ ಪ್ರಖ್ಯಾತ ಪಂಡಿತರನ್ನು ಅನೇಕ ವಾದಗಳಲ್ಲಿ ಸೋಲಿಸಿ ಜೈನಧರ್ಮದ ಪಾರಮ್ಯವನ್ನು ಮೆರೆದರು (ಈ ಸಂದರ್ಭದಲ್ಲೆ ನಿಷ್ಕಳಂಕರ ಬಲಿದಾನವೂ ಆಯಿತು). ಅಕಲಂಕರ ಕರ್ಮಭೂಮಿ ಕಲಬುರ್ಗಿ ಪ್ರದೇಶದ ಮಾನ್ಯಖೇಟವೆಂಬುದು ಹೆಮ್ಮೆಯ ವಿಷಯ. ನ್ಯಾಯ, ತರ್ಕ, ಸಿದ್ಧಾಂತಗಳಲ್ಲಿ ಪ್ರಕಾಂಡ ಪಾಂಡಿತ್ಯ ಹೊಂದಿದ್ದ, ತಾರ್ಕಿಕ ಚೂಡಾಮಣಿ, ಜಿನಶಾಸನ ದೀಪಕ ಎಂದು ಕೀರ್ತಿತರಾದ ಇವರ ಅಗಾಧ ವಿದ್ವತ್ತಿನ ಮಹಿಮೆಯನ್ನು ಶ್ರವಣಬೆಳಗೊಳದ ಶಾಸನಗಳು ಕೊಂಡಾಡಿವೆ. ಹೀಗಾಗಿ ಜೈನನ್ಯಾಯಶಾಸ್ತ್ರ ಪ್ರತಿಷ್ಠಾಪಕರೆನಿಸಿಕೊಂಡಿದ್ದ ಇವರು ಉಮಾಸ್ವಾಮಿಯವರ ತತ್ವಾರ್ಥ ಸೂತ್ರಕ್ಕೆ ತತ್ವಾರ್ಥ ರಾಜವಾರ್ತೆಕೆ ಎಂಬಟೀಕಾ ಗ್ರಂಥವನ್ನು ಅಷ್ಟಶತಿ, ನ್ಯಾಯ ವಿನಿಶ್ಚಯ, ಪ್ರಮಾಣ ಸಂಗ್ರಹ, ಲಘೀಯಸ್ತ್ರಯ, ಸಿದ್ಧಿ ವಿನಿಶ್ಚಯ ಎಂಬ ಗ್ರಂಥಗಳನ್ನು ರಚಿಸಿ ಜೈನ ಸಿದ್ಧಾಂತದ ಸಾರವನ್ನು ಭವ್ಯ ಜನರಿಗೆ ತಿಳಿಸಿ ಮುಂದಿನವರಿಗೆ ಕೈದೀವಿಗೆಯಾದರು.
ನಂತರ ಮಾನ್ಯಖೇಟ ಹಾಗೂ ಅದರ ಸುತ್ತಲ ಪ್ರದೇಶದಿಂದ ಇಲ್ಲಿನ ಅರಸರಿಂದ ಅವರ ಸಾಮಂತರಿಂದ ಆಶ್ರಯ ಪಡೆದು ಜಿನಮುನಿಗಳ ಮಾರ್ಗದರ್ಶನದಲ್ಲಿ ಸಾಲುಸಾಲು ಪ್ರಜ್ವಲಿಸುವ ಪಳವಿಗೆಗಳಂತೆ ಪ್ರಾಕೃತ, ಸಂಸ್ಕೃತ, ಅಪಭ್ರಂಶ, ಕನ್ನಡ ಭಾಷೆಗಳಲ್ಲಿ ಸಾಲು ಸಾಲು ಕೃತಿರತ್ನಗಳು ಮೂಡಿ ಬಂದು ನಾಡಚರಿತ್ರೆಗೆ ನಾವಿನ್ಯದ ಹೊಳಹು ನೀಡಿದವು. ಸಂಸ್ಕೃತ ಹಾಗೂ ಪ್ರಾಕೃತದಲ್ಲಿ ಹೇಗೋ, ಹಾಗೆಯೇ ದೇಸಿ ಭಾಷೆ ಕನ್ನಡ ಭಾಷೆಯಲ್ಲೂ ಕೃತಿ ರಚನೆ ಸಾಧ್ಯವೆಂಬುದನ್ನು ಮೊದಲು ತೋರಿಸಿಕೊಟ್ಟ ಶ್ರೇಯಸ್ಸು ಈ ಭಾಗದ ಜೈನ ಕವಿಗಳಿಗೆ ಸಲ್ಲುತ್ತದೆ. ಇದರಿಂದಾಗಿ ಮುಂದೆ ಕನ್ನಡದಲ್ಲಿ ಮಹಾಕಾವ್ಯಗಳ ಪರಂಪರೆಯ ಹೊನಲೇ ಹರಿಯಿತು.
ಭ್ರಾಜಿಷ್ಣವಿನ ಆರಾಧನಾ ಕರ್ಣಾಟ ಟೀಕಾ (ವಡ್ಡಾರಾಧನೆ ಕ್ರಿ.ಶ.೮೦೦) ಶ್ರೀವಿಜಯನ ಕವಿರಾಜಮಾರ್ಗ ಕ್ರಿ.ಶ.೮೫೦) ಜಿನಸೇನಾಚಾರ್ಯರ ‘ಪಾರ್ಶ್ವಾಭ್ಯುದಯ’ (ಸಂಸ್ಕೃತ ೮೫೦), ‘ಆದಿಪುರಾಣ’ (ಪೂರ್ವ ಮಹಾಪುರಾಣ ಸಂಸ್ಕೃತ ಕ್ರಿ.ಶ. ೮೫೦) ಜಯಧವಲಾ ಟೀಕು (ಪ್ರಾಕೃತ ಕ್ರಿ.ಶ. ೯ನೇ ಶತಮಾನ) ನೃಪತುಂಗ (ಅಮೋಘವರ್ಷ)ನ (ಕ್ರಿ.ಶ. ೮೧೫ – ೮೭೮)ಸಂಸ್ಕೃತ ಪ್ರಶ್ನೋತ್ತರ ರತ್ನಮಾಲಾ ಗುಣಭದ್ರಾಚಾರ್ಯರ ಉತ್ತರ ಪುರಾಣ (ಸಂಸ್ಕೃತ ಕ್ರಿ.ಶ. ೮೯೮), ಇಲ್ಲೊಂದು ಸೃಷ್ಟೀಕರಣ ಜಿನಸೇನರ ಗುರುಗಳಾದ ವೀರಸೇನಾಚಾರ್ಯರು ಮಳಖೇಡದಲ್ಲಿದ್ದಿರಬಹುದಾದರೂ ಅಲ್ಲಿ ಕೃತಿ ರಚಿಸಿರುವುದು ಪ್ರಶ್ನಾರ್ಹ ಆದರೂ ರಚಿಸಿರುವ ಸಾಧ್ಯತೆ ಉಂಟೆಂಬ ಕಾರಣಕ್ಕೆ ಆ ಕುರಿತು ಇಲ್ಲಿ ದಾಖಲಿಸಿದ್ದೇನೆ. ಕ್ರಿ.ಶ. ೯ನೇ (ಕ್ರಿ.ಶ. ೮೧೪) ಶತಮಾನದಲ್ಲಿ ವೀರಸೇನರು ಪ್ರಖ್ಯಾತ ಪಂಡಿತರು. ಜೈನ ಕಾವ್ಯ, ಪುರಾಣ, ತತ್ವಶಾಸ್ತ್ರಗಳನ್ನು ಸಮ್ಮಿಳಿತಗೊಂಡ ಸಂಸ್ಕೃತದ ಮಹಾನ್ ಕೃತಿಯಾದ ಮಹಾಪುರಾಣ ರಚಿಸಿದ ಮೇಲೆ ಉಲ್ಲೇಖಿಸಲ್ಪಟ್ಟ ಜಿನಸೇನಾಚಾರ್ಯರು ವೀರಸೇನಾಚಾರ್ಯರ ಪರಮಶಿಷ್ಯರಾಗಿದ್ದರು. ಸಂಸ್ಕೃತ ಪ್ರಾಕೃತಗಳ ಮಿಶ್ರಿತರೂಪವಾದ ಮಣಿ ಪ್ರವಾಳಂ ಶೈಲಿ (ಹವಳ ರತ್ನಗಳ ಕೋದ ಸಮ್ಮಿಶ್ರಹಾರದಂತೆ)ಯಲ್ಲಿ ರಚಿಸಲ್ಪಟ್ಟಿದ್ದ ೭೨ ಸಾವಿರ ಶ್ಲೋಕಗಳ ಧವಲಾ ವೀರಸೇನಾಚಾರ್ಯರ ಕೃತಿ ಇವರ ಅತಿ ಪ್ರಸಿದ್ಧವಾದ ಕೃತಿ. ಇವರಿಗಿಂತ ಹಿಂದಿನ ಜೈನಾಗಮಜ್ಞಾನಿಗಳಾಗಿದ್ದ ಭೂತಬಲಿ ಮತ್ತು ಪುಷ್ಪದಂತರು ಧರಸೇನಾಚಾರ್ಯರಿಂದ ಜೈನಾಗಮಗಳ ಸಾರವನ್ನು ಕೇಳಿ (ಶ್ರುತಿ) ಅದನ್ನು ಲಿಪಿ ಬದ್ಧಗೊಳಿಸಿದ್ದ ಷಟಂಡಾಗಮ ಕೃತಿಯ ಟೀಕಾಗ್ರಂಥವೇ ಧವಲ. ಆ ಕಾಲದ ರಾಷ್ಟ್ರಕೂಟರ ಮಾನ್ಯಖೇಟರ ಪ್ರಖ್ಯಾತದೊರೆ ನೃಪತುಂಗನಿಗೆ ಅತಿಶಯ ಧವಳ ಎಂಬ ಬಿರುದಿತ್ತು. ನೃಪತುಂಗನ ಪಾಂಡಿತ್ಯ ಸಾಹಸ, ಗುರುಭಕ್ತಿ, ಧರ್ಮಶ್ರದ್ಧೆ ಗಮನಿಸಿ ವೀರಸೇನರು ತಮ್ಮ ಕೃತಿಗೆ ಅರಸನ ಬಿರುದನ್ನು ತಮ್ಮ ಕೃತಿಗೆ ಅಳವಡಿಸಿಕೊಂಡಿದ್ದಿರಬಹುದು. ಹಿಂದಿನ ಅನೇಕ ವಿದ್ಯಾಕೇಂದ್ರಗಳಲ್ಲಿ ಗಣಿತದ ಪಠ್ಯವಾಗಿದ್ದ 10ಮಹಾವೀರಾ ಚಾರ್ಯ (ಕ್ರಿ.ಶ.೮೭೦)ನ ಗಣಿತಸಾರಸಂಗ್ರಹ ಎಂಬ ೧೧೦೦ ಶ್ಲೋಕಗಳುಳ್ಳ ಸಂಸ್ಕೃತದ ಗ್ರಂಥ ಅವರ ಪಾಂಡಿತ್ಯ ಪ್ರತಿಭೆಗೆ ಸಾಕ್ಷಿಯಾಗಿದೆ. ಮಾಲಾ ರೂಪದ ಸಂಖ್ಯೆಗಳು, ಎಡದಿಂದ ಬಲಕ್ಕಾಗಲಿ ಬಲದಿಂದ ಎಡಕ್ಕಾಗಲಿ ಓದಿದಾಗ ಒಂದೇಸಂಖ್ಯೆ ಬರುವ ವಿಶೇಷ ಗುಣಾಕಾರಗಳು ಇದರಲ್ಲಿವೆ. ಲೌಕಿಕ ವೈದಿಕ ಸಾಮಾಯಿಕ, ವ್ಯಾಪಾರ ಮೊದಲಾದ ಕಡೆ ಸಂಖ್ಯೆಗಳನ್ನೆ ಬಳಸಬೇಕಾಗುತ್ತದೆ. ಹಾಗೆಯೇ ಕಾಮತಂತ್ರ, ಅರ್ಥಶಾಸ್ತ್ರ ಇತರೆಲ್ಲವುಗಳಲ್ಲಿ ಗಣಿತ ಬೇಕೇ ಬೇಕು. ಹೆಚ್ಚಿಗೆ ಹೇಳುವುದೇನು? ಮೂರು ಲೋಕಗಳ ಸಚರಾಚರಾವಸ್ತು ಗಳಿಗೆಲ್ಲ ಗಣಿತ ಬೇಕೆ ಬೇಕೆಂಬುದನ್ನು ಈ ಗ್ರಂಥದ ಶ್ಲೋಕವೊಂದರಲ್ಲಿ ಸ್ಪಷ್ಟಪಡಿಸಿದ್ದಾನೆ. ಷಟ್ ತ್ರಿಂಶಿಕ, ಜ್ಯೋತಿಷ್ಯ ಪಟಲ, ಕ್ಷೇತ್ರಗಣಿತ ಚತ್ತೀಸ ಪೂರ್ವ, ಉತ್ತರ ಪತಿಸಹ ಇವುಗಳು ಮಹಾವೀರಾಚಾರ್ಯರ ಇತರ ಕೃತಿಗಳು. ‘ಗಣಿತ ಸಾರಸಂಗ್ರಹ’ದಿಂದ ಅಮೋಘವರ್ಷ ನೃಪತುಂಗನು ಜೈನನಾಗಿದ್ದನೆಂಬುದಕ್ಕೆ ಬಲವಾದ ಸಾಕ್ಷಿಯನ್ನು ನೀಡುತ್ತದೆ. ಇದೇ ಕಾಲದ ಉಗ್ರಾದಿತ್ಯ ಕಲ್ಯಾಣಕಾರಕವೆಂಬ ಸಂಸ್ಕೃತದ ವೈದ್ಯಗ್ರಂಥವು ೪ ಪಾದಗಳ ಶ್ಲೋಕಗಳನ್ನೊಳಗೊಂಡ ೨೫ ಪರಿಚ್ಛೇದಗಳನ್ನು ಹೊಂದಿದೆ. ಕೊನೆಯಲ್ಲಿ ವಿಸ್ತೃತವಾದ ಪರಿಶಿಷ್ಟದಲ್ಲಿ ವಿವಿಧ ವಯೋ ಧರ್ಮಗಳ ಜೀವಿಗಳ ಮರಣ ಚಿಹ್ನೆಗಳನ್ನು ತಿಳಿಸಿದೆಯಲ್ಲದೆ ಉಳಿದ ಪರಿಚ್ಛೇದಗಳಲ್ಲಿ ಗರ್ಭೋತ್ಪತ್ತಿ, ಮಾಂಸ, ದಂತಗಳ ಲಕ್ಷಣಗಳು, ರೋಗಗಳು, ಋತುಗಳು, ಧಾನ್ಯಗಳು, ನೀರಿನ ಗುಣಧರ್ಮ, ಮೂತ್ರದ ವಿವರಣೆ, ದಿನಚರಿ ಚಿಕಿತ್ಸಾಕ್ರಮ ಇತ್ಯಾದಿ ಆರೋಗ್ಯಕ್ಕೆ ಸಂಬಂಧಪಟ್ಟ ಅನೇಕ ವಿವರಗಳುಳ್ಳ ಈ ಕೃತಿ ಆಗಿನ ಕಾಲದ ಜೈನರು ವೈದ್ಯ ಕ್ಷೇತ್ರದಲ್ಲಿದ್ದ ಪರಿಣಿತೆಯನ್ನು ತೋರಿಸುತ್ತದೆ. ಈಗಲೂ ಅನೇಕ ಜೈನ ಅರ್ಚಕ (ಉಪಾಧ್ಯಾಯ, ಪಂಡಿತರು) ಪೂಜೆ ಪಾಠದ ಜೊತೆ ಜ್ಯೋತಿಷ್ಯ (ಆಯುರ್ವೇದ ಔಷಧ), ವೈದ್ಯವೃತ್ತಿಯಲ್ಲಿದ್ದಾರೆ. ಇದು ಪ್ರಾಚೀನ ಜೈನ ವಿದ್ವಾಂಸರ ಬಳುವಳಿ ಎಂಬುದರಲ್ಲಿ ಸಂದೇಹವಿಲ್ಲ. ಇದೇ ಶತಮಾನದ ಖ್ಯಾತ ವ್ಯಾಕರಣ ತಜ್ಞನಾಗಿದ್ದ ಪಾಲ್ಯಕೀರ್ತಿಯ ಪಾಂಡಿತ್ಯದಿಂದ ಹಿಂದಿನ ವ್ಯಾಕರಣಕಾರನಾದ ಶಾಕಚಾಯನನೊಂದಿಗೆ ಸಮೀಕರಿಸಿ ಇವನನ್ನು ಶಾಕಟಾಯನನೆಂದೇ ಗುರುತಿಸುತ್ತಾ ಬರಲಾಗಿದೆ. ಯಾಪನೀಯ ಪಂಥಕ್ಕೆ ಪಂಥವನಾಗಿದ್ದ ನೃಪತುಂಗನ ಆಸ್ಥಾನ ವಿದ್ವಾಂಸರಲೊಬ್ಬನಾಗಿದ್ದ ಶಬ್ದಾನುಶಾಸನ ಇವನ ಮಹತ್ವಪೂರ್ಣ ಸಂಸ್ಕೃತದ ವ್ಯಾಕರಣಗ್ರಂಥ, ಸೂತ್ರಪಾಠ, ಧಾತುಪಾಠ, ಲಿಂಗಾನುಶಾಸನ, ಉಣಾದಿ ಸೂತ್ರಪಾಠ ಐದು ಭಾಗಗಳ ೨೨೩೦ ಸೂತ್ರಗಳನ್ನು ಹೊಂದಿದೆ. ‘ಅಮೋಘವೃತ್ತಿ’ (ಸಂಸ್ಕೃತ) ಶಾಕಟಾಯನ ನ ಇನ್ನೊಂದು ಗ್ರಂಥವಿತ್ತೆಂದು ತಿಳಿದುಬರುತ್ತದೆ. ಇದು ತನ್ನ ಶಬ್ದಾನು ಶಾಸನ ಕೃತಿಗೆ ತಾನೆ ಬರೆದಿರಬಹುದಾದ ಟೀಕಾಗ್ರಂಥ. ಶಬ್ದಾನುಶಾಸನ ಕುರಿತು ಅನೇಕ ಟೀಕಾ ಗ್ರಂಥಗಳು ಬಂದಿವೆ. ಪ್ರಭಾಚಂದ್ರಾಚಾರ್ಯನ ‘ಶಾಕಟಾಯನ ನ್ಯಾಸ್’ ಭಾವಸೇನ ತ್ರೈವಿದ್ಯನ ‘ಶಾಕಟಾಯನಟೀಕಾ’ ಮುನಿ ಧನಪಾಲನ ‘ರೂಪಿಸಿದ್ದಿ’, ಸಂಸ್ಕೃತದ ಈ ಹೊತ್ತಗೆಗಳು ಪ್ರಮುಖವಾದವುಗಳು.ಶ್ರೀವಿಜಯದ ‘ಕವಿರಾಜಮಾರ್ಗ’, ಕನ್ನಡ ಸಾಹಿತ್ಯದ ಕೈಮರ, ಅಲಂಕಾರ ಗ್ರಂಥವಾದರೂ ಅನೇಕ ವಿಷಯಗಳ ಆಗರ. ಮೊಟ್ಟಮೊದಲ ಕನ್ನಡದ ಲಕ್ಷಣ ಗ್ರಂಥವಾದರೂ ಮೊದಲ ಕಾವ್ಯವೆಂಬ ಹೆಗ್ಗಳಿಕೆ ಪಡೆದ ಕೃತಿ. ತನ್ನ ಕಾಲದ ಭಾಷಿಕ, ಭೌಗೋಳಿಕ, ಸಾಮಾಜಿಕ, ಸಾಂಸ್ಕೃತಿಕ, ವೈವಿದ್ಯತೆಗಳನ್ನು ಪರಿಚಯಿಸಿ ಕರ್ನಾಟಕದ ವ್ಯಾಪ್ತಿ ವಿಶೇಷತೆಗಳನ್ನು ತೋರಿಸುವ ಮಹತ್ವದ ಕೃತಿ. ಅಂತೆಯೇ ಸಾವಿರ ವರ್ಷಗಳಿಂದಲೂ ಅದು ತನ್ನ ಜನಮನ್ನಣೆ ಹಾಗೂ ಜನಪ್ರಿಯತೆಗಳನ್ನು ಉಳಿಸಿಕೊಂಡು ಬಂದಿದೆ. ಛಂದಸ್ಸು, ವ್ಯಾಕರಣ, ಅಲಂಕಾರ ಹಾಗೂ ಕಾವ್ಯತತ್ವಗಳು ಈ ಕೃತಿಯ ಜೀವಾಳ.
ಇಂದ್ರ ನಂದಿ
ಕ್ರಿ.ಶ. ೯೩೦ ಪ್ರಾಕೃತ ಸಂಸ್ಕೃತ ಭಾಷೆಗಳಲ್ಲಿ ಬಲ್ಲಿದರಾಗಿದ್ದ ಇವರು ರಾಷ್ಟ್ರಕೂಟ ದೊರೆ ಮೂರನೇ ಅಮೋಘವರ್ಷ ಮತ್ತು ೩ನೇ ಕೃಷ್ಣನ ಕಾಲದಲ್ಲಿ ಮಾನ್ಯಖೇಟದಲ್ಲಿದ್ದರು. ಕವಿಪೊನ್ನನ ಗುರುಗಳು. ಕವಿಪೊನ್ನನು ಕುರುಳ್ಗಳ್ ಸವಣ ತಾನೆಂದು ಹೇಳಿಕೊಂಡು ಪೊನ್ನನು ಮುನಿ ಎಂದು ಸೂಚಿಸಿದ್ದಾನೆ. ಇಂದ್ರನಂದಿ ಮುನಿಗಳಿಂದ ದೀಕ್ಷೆ ಪಡೆದಿರಬೇಕು. ಇಂದ್ರನಂದಿಯವರು ಗುಣನಂದಿಯ ಶಿಷ್ಯರು. ಸಮಯ ಭೂಷಣ, ಶ್ರುತವತಾರ, ನೀತಿಸಾರ, ಶ್ರುತ ಪಂಚಮಿ ಮತ್ತು ಜ್ವಾಲಾಮಾಲಿನಿ ಕಲ್ಪ ಎಂಬ ಐದು ಕೃತಿಗಳನ್ನು ರಚಿಸಿದವರು. ಜ್ವಾಲಾಮಾಲಿನಿಕಲ್ಪ ತುಂಬಾ ಹೆಸರು ಮಾಡಿದ ಹೊತ್ತಿಗೆ ಇದು. ಕ್ರಿ.ಶ. ೭೧೧ರಲ್ಲಿ ವೀರಸೇನರ ಗುರುಗಳಾಗಿದ್ದ ಏಲಾಚಾರ್ಯರೂ ಜ್ವಾಲಾಮಾಲಿನಿಕಲ್ಪ ಕೃತಿ ರಚನೆಯಿಂದ ಇಂದ್ರನಂದಿಯು ಜ್ವಾಲಾಮಾಲಿನಿಕಲ್ಪ ರಚಿಸಿರಬಹುದು. ಇದರಿಂದ ಕ್ರಿ.ಶ. ೭೧೧ರಿಂದಲೇ ಜ್ವಾಲಾಮಾಲಿನಿಕಲ್ಪ ತುಂಬಾ ಹೆಸರು ಮಾಡಿದ ಹೊತ್ತಿಗೆ ಇದು. ಕ್ರಿ.ಶ. ೭೧೧ರಲ್ಲಿ ವೀರಸೇನರ ಗುರುಗಳಾಗಿದ್ದ ಏಲಾಚಾರ್ಯರೂ ಜ್ವಾಲಾಮಾಲಿನಿಕಲ್ಪ ಕೃತಿ ರಚನೆಯಿಂದ ಇಂದ್ರನಂದಿಯು ಜ್ವಾಲಾಮಾಲಿನಿಕಲ್ಪ ರಚಿಸಿರಬಹುದು. ಇದರಿಂದ ಕ್ರಿ.ಶ. ೭೧೧ರಿಂದಲೇ ಜ್ವಾಲಾಮಾಲಿನಿ ಪದ್ಮಾವತಿ ಯಕ್ಷಿಯರ ಆರಾಧನಾ ಪದ್ಧತಿ ರೂಢಿಯಲ್ಲಿ ಇದ್ದಿತ್ತೆಂದೆನಿಸುತ್ತದೆ. ಯಾಪನೀಯ ಗುರುಗಳು ತಾಂತ್ರಿಕ ವಿದ್ಯೆಯನ್ನು ಬಲ್ಲವರಾಗಿ, ಜನಸಮೂಹವನ್ನು ಬೇನೆ ಬೇಸರಿಕೆಗಳಿಂದ, ಇತರೆ ಕಾಡಾಟಗಳಿಂದ ಮುಕ್ತಗೊಳಿಸುವವರಾಗಿದ್ದರು. ಪೊನ್ನನ (ಕ್ರಿ.ಶ. ೯೬೦ – ೯೬೭) ಭುವನೈಕ ರಾಮಾಭ್ಯುದಯ, ಶಾಂತಿಪುರಾಣಂ, ಜಿನಾಕ್ಷರ ಮಾಲೆ ಈ ಕನ್ನಡ ಗ್ರಂಥಗಳು ಅಲ್ಲದೆ, ಆತಕೂರಿನ ಕನ್ನಡ ಶಾಸನದ ಕರ್ತೃ ಈತನಿರ ಬೇಕೆಂದು ವಿದ್ವಾಂಸರು ಸಂದೇಹ ಪಟ್ಟಿದ್ದಾರೆ. ಇದೇ ಶತಮಾನದಲ್ಲಿ ಮಾನ್ಯಖೇಟದಲ್ಲಿದ್ದ ಪುಷ್ಪದಂತ ಕವಿ ತಿಸಠ್ಠಿ ಮಹಾಪುರಿಸ ಗುಣಾಲಂಕಾರು, ಜಸಹರಚರಿಉ, ಣಾಯಕುಮಾರ ಚರಿಉ, ಅಪಭ್ರಂಶ ಹಾಗೂ ಪ್ರಾಕೃತದಲ್ಲಿನ ಕೃತಿಗಳು. ರಾಷ್ಟ್ರಕೂಟ ದೊರೆ ೩ನೇ ಕೃಷ್ಣನ ಮಂತ್ರಿ ಹಾಗೂ ದಂಡಾಧಿಪತಿ ಭರತ ಹಾಗೂ ಅವನ ಮಗನನ್ನ, ಪುಷ್ಪದಂತನ ಆಶ್ರಯದಾತರೂ ಕೂಡಾ. ಮಾನ್ಯಖೇಟದ ವೈಭವವನ್ನು ಸುಟ್ಟು ಸೀಕರಿಯಾಗಿ ಹಾಳಾದುದನ್ನು ಕಣ್ಣಾರೆಕಂಡವನು ಪುಷ್ಪದಂತ ಕವಿ. ಭರತ ಮತ್ತು ನನ್ನರು ನೀಡಿ ಪ್ರದೇಶದ ಅನೇಕ ವಿದ್ಯಾಸಂಸ್ಥೆಗಳಿಗೆ ದತ್ತಿದಾನ ನೀಡಿ ವಿದ್ವಾಂಸರುಗಳಿಗೆ ಆಶ್ರಯ ನೀಡಿ ಆ ಕಾಲದಲ್ಲಿ ಶಿ‌ಕ್ಷಣ ಪ್ರಸಾರಕ್ಕೆ ಅಮೂಲ್ಯ ಕೊಡುಗೆ ನೀಡಿದ ತಂದೆ ಮಕ್ಕಳಿವರು.
ಆದಿಕವಿ ಪಂಪ ರಾಷ್ಟ್ರಕೂಟರ ಸಾಮಂತ ವೇಮುಲವಾಡದ ಅರಿಕೇಸರಿಯ ಆಶ್ರಯದಲ್ಲಿದ್ದವ. ಅನೇಕ ಸಲ ರಾಜಧಾನಿ ಮಾನ್ಯಖೆಟಕ್ಕೆ ಬಂದು ಹೋಗಿರಬಹುದು. ಮಾನ್ಯಖೇಟದಲ್ಲಿದ್ದ ಜೈನಾಚಾರ್ಯರ ವಿದ್ವಾಂಸರ ಸಂಪರ್ಕ ಸಲಹೆ ಸೂಚನೆ ಮಾರ್ಗದರ್ಶನ ಪಡೆದುಕೊಂಡಿರಬಹುದು. ಈ ಕೊಡುಕೊಳ್ಳುವಿಕೆಯ ಫಲವಾಗಿ ಕವಿತಾ ಗುಣಾರ್ಣಾವ ಪಂಪನಿಂದ ‘ಆದಿಪುರಾಣ’ ‘ವಿಕ್ರಮಾರ್ಜುನ ವಿಜಯ’ ಕೃತಿಗಳಿಂದಾಗಿ ಆದಿಕವಿ ಪಟ್ಟ ಪಡೆದು ಕೊಳ್ಳುವಂತಾಯಿತು.
ರನ್ನ (೯೯೩ – ೧೦೦೭) ಚಾಲುಕ್ಯರ ಆಶ್ರಯದಲ್ಲಿದ್ದವ. ಚಾಲುಕ್ಯರು ಮೊದಲು ಕೆಲವರುಷ ಮಾನ್ಯಖೇಟದಿಂದಲೆ ರಾಜ್ಯಭಾರ ಮಾಡಿದವರು. ಹೀಗಾಗಿ ರನ್ನ ಈ ಪ್ರದೇಶದ ಬೆಳಸು ಎಂಬ ಭಾವನೆಯಿಂದ ದಾಖಲಿಸಿದ್ದೇನೆ. ರನ್ನ ಕನ್ನಡದ ಅಜಿತ ಪುರಾಣ, ರನ್ನಕಂದ (ನಿಘಂಟು) ಪರಶುರಾಮ ಚರಿತೆ, ಸಾಹಸ ಭೀಮವಿಜಯ, ಲಕ್ಕುಂಡಿಯ ಶಾಸನ ಇವುಗಳ ರಚಯಿತ. ವತ್ಸರಾಜ ಚರಿತೆಯ (ಕನ್ನಡ) ನಾಗವರ್ಮ (ಸು. ೧೦೦೦) ಕ್ರಿ.ಶ. ೧೦೪೨ರ ವರ್ಧಮಾನ ಪುರಾಣ, ವಸ್ತುಕೋಶ, ಕಾವ್ಯಾವಲೋಕನ, ಕರ್ನಾಟಕ ಭಾಷಾ ಭೂಷಣ (ಸಂಸ್ಕೃತ)ಗ್ರಂಥಕರ್ತ ಇಮ್ಮಡಿ ನಾಗವರ್ಮ. ಕನ್ನಡದಲ್ಲಿ ‘ಜಾತತಿಲಕಂ’ ಬರೆದ ಶ್ರೀಧರಾಚಾರ್ಯ (೧೦೪೯), ಗೋವೈದ್ಯದಕರ್ತೃ ಕೀರ್ತಿವರ್ಮ (೧೦೮೦) ಇವರುಗಳು ಕಲಬುರ್ಗಿ ಪ್ರದೇಶದ ಗಂಧಗಾಳಿಯಿಂದ ಪ್ರೇರಿತರಾದವರು. ಈ ಜಿಲ್ಲೆಯ ಜೇವರ್ಗಿ ತಾಲೂಕಿನ ಭತ್ತಗ್ರಾಮ ಕುಣಿಲಂಗೆರೆ (ಈಗಿನ ಕುಳಗೇರಿ) ಯವನಾದ ಅಭಿನವ ಪಂಪ ನಾಗಚಂದ್ರ (೧೦೪೫ – ೧೧೦೦) ಮಲ್ಲಿನಾಥ ಪುರಾಣಂ, ರಾಮಚಂದ್ರಚರಿತ ಪುರಾಣಂ, ಜಿನಮುನಿತನಯ ಎಂಬ ಗ್ರಂಥಗಳನ್ನು ಅನೇಕ ಶಾಸನಗಳನ್ನು ಬರೆದವ. ಈ ಪ್ರತಿಭೆ ಕಲಬುರ್ಗಿ ಜಿಲ್ಲೆಯದೆಂಬುದು ಹೆಮ್ಮೆಯ ಸಂಗತಿ. ಅಫಜಲ್ಪೂರ ತಾಲೂಕಿನ ಮಾಸಿವಾಳ ಮಾಶ್ಯಾಳದ ನಾಗರಾಜ ಸೇಡಮ್‌ದಲ್ಲಿ ನೆಲೆನಿಂತವ. ಈತನ ಕಾಲ ಕ್ರಿ.ಶ.೧೪ನೇ ಶತಮಾನ. ಈತ ಶಹಾಪುರ ತಾಲೂಕಿನ ಸಾಗರ ಗ್ರಾಮದ ಜೈನವರ್ತಕರ ಕೋರಿಕೆಯ ಮೇರೆಗೆ ‘ಪುಣ್ಯಾಸ್ರವ’ ಎಂಬ ಕನ್ನಡ ಚಂಪೂಕಾವ್ಯವನ್ನು ರಚಿಸಿದುದಾಗಿ ಹೇಳಿದ್ದಾನೆ. ಚಂದ್ರಪ್ರಭ ಪುರಾಣದ (ಕನ್ನಡ) ಅಗ್ಗಳ ದೇವ (ಕ್ರಿ.ಶ. ೧೧೮೦), ಇವರೆಲ್ಲಾ ಆ ಕಾಲದ ವಿದ್ಯಾಕ್ಷೇತ್ರಕ್ಕೆ ಸಾಹಿತ್ಯಿಕ, ಸಾಂಸ್ಕೃತಿಕ ಕ್ಷೇತ್ರಕ್ಕೆ ನೀಡಿದ ಕೊಡುಗೆ ಅನುಪಮವಾದುದು. ಹೈದರಾಬಾದ ಕರ್ನಾಟಕ ಎಂದು ಕರೆಸಿಕೊಂಡ ಪ್ರದೇಶದಲ್ಲಿ ಜೈನ ಧರ್ಮ ಸಾಂಸ್ಕೃತಿಕವಾಗಿ ರಾಜಕೀಯವಾಗಿ ಸಾಹಿತ್ಯಿಕ ವಾಗಿ ಧಾರ್ಮಿಕವಾಗಿ ಮಾಡಿದ ಸಾಧನೆಯ ಸಿಂಹ ಪಾಲು ಕಲಬುರ್ಗಿ ಪರಿಸರದೆಂಬುದರಲ್ಲಿ ಎರಡು ಮಾತಿಲ್ಲ. ಕ್ರಿ.ಶ. ೧೩ನೇ ಶತಮಾನದಿಂದ ಜೈನಧರ್ಮ ಇಳಿಮುಖ ಕಂಡರೂ ಅದು ತನ್ನ ಕೊಡುಗೆಯನ್ನು ಈವರೆಗೂ ನೀಡುತ್ತಲೆ ಬಂದಿದೆ.
ಜೈನ ಶಿಲ್ಪ ವಾಸ್ತುಶಿಲ್ಪ
ಕ್ರಿ.ಪೂ. ೩ನೇ ಶತಮಾನದ ಅಶೋಕ ಚಕ್ರವರ್ತಿ ಕಾಲದಿಂದ ಬೆಟ್ಟಗುಡ್ಡಗಳನ್ನು ಕೊರೆದು ವಸತಿ (ಬಸದಿ) ವಿಹಾರಗಳನ್ನು ಮಾಡುವ ಪರಿಪಾಠ ಪ್ರಾರಂಭವಾಯಿತೆಂಬ ಹೇಳಿಕೆಗಳಿದ್ದರೂ ಜೈನ ಗುರುಗಳು ಅದಕ್ಕೂ ಮೊದಲೆ ನೈಸರ್ಗಿಕ ಬೆಟ್ಟಗುಡ್ಡಗಳಲ್ಲಿ ನೆಲೆಕಂಡುಕೊಂಡಿದ್ದರು. ಕ್ಷಣ ಕ್ಷಣಕ್ಕೂ ಚಂಚಲ ಚಪಲಗಳತ್ತ ಆಕರ್ಷಿತವಾಗಿ ಅಕಾರ್ಯಗಳಿಗೆ ಕಾರಣವಾಗುವ ಮನವನ್ನು ತಹಬಂದಿಗೆ ತರುವುದು ಅಂದುಕೊಂಡಷ್ಟು, ಸರಳವಲ್ಲ. ಅದಕ್ಕೆ ದೀರ್ಘಕಾಲದ ಸಾಧನೆಬೇಕು. ಮೊದಲು ಕೋಪ, ಸ್ವಾರ್ಥ, ಮೋಹಗಳನ್ನು ತ್ಯಜಿಸಿ ಆದರ್ಶ ಪುರುಷರ ನಡೆಯನ್ನನುಸರಿಸಿ, ದಯೆ, ತಾಳ್ಮೆ, ಕ್ಷಮೆ, ರಾಗದ್ವೇಷಗಳ ಬಿಡುವಿಕೆ, ಮೌನವೃತಾಚರಣೆ ಇಂದ್ರಿಯ ನಿಗ್ರಹ ಇವುಗಳ ಪಾಲನೆಗೆ ಹಿಂದಿನ ದಾರ್ಶನಿಕರ ಸ್ಮರಣೆ ಸ್ಫೂರ್ತಿ ಕೊಡುತ್ತಾದರೂ ಚಿತ್ತ ಶುದ್ಧಿಗೆ ತಕ್ಕವಾತಾವರಣವೂ, ಆಶ್ರಮ ಜೀವನವೂ ಅತ್ಯಗತ್ಯ. ಈ ಕಾರಣಕ್ಕಾಗಿ ಜೈನಸಾಧಕರು ಜನರ ಗೌಜು ಗದ್ದಲಗಳಿಂದ ದೂರವಾದ ಪ್ರಶಾಂತ ತಾಣಗಳಾದ ಎತ್ತರದ ಜಾಗಗಳನ್ನು ಬೆಟ್ಟಗುಡ್ಡಗಳನ್ನು ಗುಹೆ, ವಿಶಾಲ ಕಲ್ಲಾಸರೆಯ ಸ್ಥಳಗಳನ್ನು ಆಯ್ದುಕೊಂಡು ಸಾಧನೆ ಮಾಡುತ್ತಾ ಸಿದ್ಧಿಯನ್ನು ಪ್ರಾಪ್ತಿ ಮಾಡಿಕೊಳ್ಳುತ್ತಿದ್ದರು. ಇದು ಸಾವಿರಾರು ವರುಷಗಳ ಹಿಂದಿನಿಂದಲೂ ಜೈನತೀರ್ಥಂಕರರು ಇನ್ನಿತರ ಜಿನಮುನಿಗಳು ಆಯ್ಕೆ ಮಾಡಿಕೊಳ್ಳುತ್ತಿದ್ದುದು ಮುಂದಿನವರಿಗೂ ಮಾರ್ಗವಾಯಿತು. ನೀರಿನ ಅನುಕೂಲ ಇರುವ ಫಲಭರಿತ ಮರಗಳಿರುವ ನಿಸರ್ಗ ರಮಣೀಯತೆಯ ಚೇತೋಹಾರಿ ತಾಣಗಳು ಏಕಾಂತತೆಯ ಜೊತೆ ಪ್ರಾಕೃತಿಕ ಚೆಲುವು ಸೇರಿ ಏಕಾಗ್ರತೆಗೆ ಅನುಕೂಲಕಲ್ಪಿಸುತ್ತಿತ್ತು. ಇಂಥ ನೈಸರ್ಗಿಕ ಗವಿಯುಳ್ಳ ಗುಡ್ಡ ಈ ಜಿಲ್ಲೆಯಲ್ಲಿ ಅನೇಕ ಇವೆ. ತಂತಾನೆ ಆದ ಗವಿಗಳಲ್ಲಿ ಮುನಿಗಳು ವಾಸಿಸುವ ತಾಣಗಳಿಗೆ ಆಕೃತ್ರಿಮ ವಸತಿ (ಬಸದಿ) ಅಥವಾ ಜಿನಾಲಯಗಳೆಂದರು. ಈ ಕೃತ್ರಿಮ – ಆಕೃತಿಮ ವಸತಿ (ಬಸದಿ)ಗಳೇ ಮೊಟ್ಟಮೊದಲ ಜೈನ ಶಿಲ್ಪವಾಸ್ತುಶಿಲ್ಪಗಳಿಗೆ ಶ್ರೀಕಾರ ಹಾಕಿದವು. ಇಲ್ಲಿರುವ ಮುನಿಗಳ ದರ್ಶನ ಪೂಜೆಗೆಂದು ಜಿನ ಮೂರ್ತಿಗಳನ್ನು ಕೆತ್ತಿ ಮೂರ್ತಿಶಿಲ್ಪಕಲೆಗೆ ನಾಂದಿಹಾಡಿದವು. ಇದರ ಜೊತೆ ಸಾಧಕರು ಬೆಟ್ಟಗಳನ್ನು ಏರಿಳಿಯುವಾಗಿನ ಶ್ರಮ, ಯಾತನೆ ತೊಂದರೆಗಳನ್ನು ತಡೆದುಕೊಳ್ಳುವ ಶಕ್ತಿ ನೀಡಿ ದೇಹದಂಡನೆಯಿಂದಾಗಿ ಕಾಯಕದ ಮೇಲಿನ ಮಮಕಾರ ಕ್ರಮೇಣ ಕರಗಿ ಹೋಗಿ ನಿರ್ಲಿಪ್ತತೆ ನೆಲೆಗೊಂಡು ಸಾಧನೆಗೆ ತುಂಬಾ ಸಹಕಾರವಾಗುವ ಇಂಥ ಬೆಟ್ಟಗಳೇ ಈಗ ಜೈನರ ಪವಿತ್ರ ಯಾತ್ರಾ ಸ್ಥಳಗಳಾಗಿವೆ. ಪ್ರಥಮ ತೀರ್ಥಕಂರ ಆದಿನಾಥರ ಕೈಲಾಸಗಿರಿ (ಅಷ್ಟಾಪದ) ೨೦ಜನ ತೀರ್ಥಂಕರು ಮೋಕ್ಷ ಹೊಂದಿದ ಸಮ್ಮೇದಗಿರಿ ಪರ್ವತ (ಝಾರ್ಖಂಡ ರಾಜ್ಯ), ೨೨ನೇ ತೀರ್ಥಂಕರ ನೇಮಿನಾಥರು ಮುಕ್ತಿ ಪಡೆದ ಊರ್ಜಯಂತಗಿರಿ ಅಂದರೆ ಗಿರಿನಾರ ಪರ್ವತ (ಗುಜರಾತ ರಾಜ್ಯ), ಶತ್ರುಂಜಯ ಶ್ರವಣಬೆಳಗೊಳ, ಕನಕಗಿರಿ (ಮಲೆಯೂರು), ಕುಂದಾದ್ರಿ ಕೊಪಣಾಚಲ ( ಕೊಪ್ಪಳದ ಗುಡ್ಡ)ಗಳಂತೆ ಗುಲಬರ್ಗಾ ಜಿಲ್ಲೆ ಈಗ ಯಾದಗಿರಿ ಜಿಲ್ಲೆಯ ಯಾದಗಿರಿ ಬೆಟ್ಟಗಳಲ್ಲಿನ ಗುಹೆಗಳು ಅಲ್ಲಿನ ಜೈನ ಶಿಲ್ಪಗಳು, ಗೋಗಿ ಹತ್ತಿರದ ಬೆಟ್ಟಗಳಲ್ಲಿನ ಗುಹೆ ಮತ್ತು ಅಲ್ಲಿನ ಶಿಲ್ಪಗಳು ಶಿಲ್ಪ ವಾಸ್ತುಶಿಲ್ಪಗಳ ಅಂಕುರಾರ್ಪಣೆ ಮಾಡಿದ ತಾಣಗಳು. ಹೀಗಾಗಿ ಜೈನಕಲೆ, ವಾಸ್ತುಶಿಲ್ಪ ನಿರ್ಮಾಣದಲ್ಲಿ ಕಲಬುರ್ಗಿ, (ನೂತನ ಯಾದಗಿರಿ) ಜಿಲ್ಲೆಯ ಕೊಡುಗೆ ಗಮನೀಯವಾದುದು. ಗಂಗ, ಕದಂಬರ ಶೈಲಿಗಳಿಂದ ಪ್ರಭಾವಿತರಾದ ಚಾಲುಕ್ಯರು ಬಾದಾಮಿ ಚಾಲುಕ್ಯರ ಪ್ರಭಾದಿಂದ ಪ್ರಚೋದನೆಗೊಂಡ ರಾಷ್ಟ್ರಕೂಟರ ಕಾಲದ ಸ್ಥಪತಿ, ಶಿಲ್ಪಿಗಳು ಆಪ್ರಭಾವದಿಂದ ಬಿಡಿಸಿಕೊಂಡು ತಮ್ಮ ರಚನಾ ವಿಧಾನದಲ್ಲಿ ಕೆಲ ಮಾರ್ಪಾಡು ಗಳನ್ನು ಮಾಡಿಕೊಂಡು ಹೊಸ ಶೈಲಿಯ ಹರಿಕಾರರಾದರು. ಈ ಅವಧಿಯಲ್ಲಿ ರಾಷ್ಟ್ರಕೂಟರ ಆಡಳಿತ ವ್ಯಾಪ್ತಿಯ ಪ್ರದೇಶಗಳಲ್ಲಿಯಂತೆ ಈ ಜಿಲ್ಲೆಯಲ್ಲೂ ಜಿನಾಲಯಗಳು ಕೋಟೆ ಕೊತ್ತಲಗಳು ಪ್ರಾಂಗಣ ಪ್ರಾಕಾರಗಳು ಮೈದಾಳಿದವು. ರಾಷ್ಟ್ರಕೂಟರ ನಂತರದ ಕಲ್ಯಾಣ ಚಾಲುಕ್ಯ, ಕಳಚೂರಿ, ಹೈಹಯ, ಯಾದವ (ಸೇವುಣ) ವಿಜಯನಗರ, ಸುರಪುರ ರಾಜವಂಶಗಳ ಆಯಾ ಕಾಲಘಟ್ಟದಲ್ಲಿ, ರಾಜ – ರಾಣಿಯರಿಂದ, ಸಾಮಂತ ಸೇನಾಪತಿ, ದಂಡನಾಯಕ, ಸೆಟ್ಟಿ ಸಾಹುಕಾರದಿಂದ ಗಾವುಂಡ ಗ್ರಾಮಸ್ಥರಿಂದ ಬಸದಿ, ಮಠ, ವಿದ್ಯಾಕೇಂದ್ರ, ಅಗ್ರಹಾರ, ಘಟಿಕಾಸ್ಥಾನ, ಪಟ್ಟಸಾಲೆ, ಸರಸ್ವತಿ ಮಂಟಪಗಳ ನಿರ್ಮಾಣವಾದವು. ಶಿಲ್ಪವಾಸ್ತುಗಳ ರಚನೆಯಲ್ಲಿ ಬದಲಾವಣೆ ವಿವಿಧತೆ ಮೂಡಿಬಂತು. ಶಿಲಾಪ್ರತಿಮೆಗಳ ಭಾವಬಿಂಬಿಸುವಲ್ಲಿ ಪ್ರಮಾಣಬದ್ಧ ಅಂಗಾಂಗಳ ರಚನೆಯಲ್ಲಿ ಪ್ರಾಣಿ ಪಕ್ಷಿಗಳ ಹೂಬಳ್ಳಿಗಳು ಹಣ್ಣಿಕಾಯಿಗಳ ರಚನೆಯಲ್ಲಿ ನೈಜತೆ ಹಾಗೂ ಭಾವ ಪ್ರಚೋದಕತೆಯನ್ನು ತುಂಬಿದ ಅಂದಿನ ಸ್ಥಪತಿ ರೂವಾರಿಗಳು ತಮ್ಮ ಜಾಣ್ಮೆಯನ್ನು ಜಗಜ್ಜಾಹೀರುಗೊಳಿಸಿದರು. ವಿಶೇಷವಾಗಿ ರಾಷ್ಟ್ರಕೂಟರು ಕಲ್ಲುಬೆಟ್ಟಗಳನ್ನು ಕೊರೆದ ರಚನೆಗಳು ಹೊಸ ಕಲಾ ಸಂಪ್ರದಾಯಕ್ಕೆ ನಾಂದಿಹಾಡಿತು. ಅತ್ಯಂತ ಶ್ರೇಷ್ಠ ಮಟ್ಟದ ಪ್ರಬುದ್ಧತೆಯನ್ನು ಮೆರೆಯಿತು. ಕಲ್ಪನಾಶಕ್ತಿ ಸೃಜನಶೀಲತೆ ಕಲಾಪ್ರೌಢಿಮೆಯಿಂದಾದ ಎಲ್ಲೋರಾ ಎಲೆಫೆಂಟಾ, ಗುಹಾಮಂದಿರಗಳು ವಿಶ್ವಚರಿತ್ರೆಯಲ್ಲಿ ಅಚ್ಚರಿಯ ಹಾಗೂ ಶ್ರೇಷ್ಠಮಟ್ಟದ ದಾಖಲೆಗಳಾಗಿ ಮುಂದಿನವರಿಗೆ ಮಹಾಮಾರ್ಗವನ್ನು ತೆರೆದವು. ಇವು ಮಾನ್ಯಖೇಟದ ರಾಷ್ಟ್ರಕೂಟರ ವಿಶೇಷವಾಗಿ ಕಲಬುರ್ಗಿ ಪ್ರದೇಶದ ಕೊಡುಗೆಗಳೆಂಬುದು ಅಭಿಮಾನದ ಸಂಗತಿ. ರಾಷ್ಟ್ರಕೂಟರ ಕಲೆ, ಸಂಸ್ಕೃತಿಗಳ ವಾರಸುದಾರರಂತೆ ಕಲ್ಯಾಣದ ಚಾಲುಕ್ಯರು ಆ ಕಲಾ ಪರಂಪರೆಯನ್ನು ಮುಂದುವರಿಸಿಕೊಂಡು ಬಂದರೂ ಅವರೂ ಕೆಲ ಪ್ರಯೋಗ ಪರಿವರ್ತನೆಗಳಿಂದ ಕಲಾಪ್ರಕಾರಗಳಿಗೆ ಹೊಸ ಮೆರಗನ್ನು ತಂದರು. ಏಕಕೂಟ, ದ್ವಿಕೂಟ, ತ್ರಿಕೂಟ, ಚತುಷ್ಕೂಟ, ಪಂಚಕೂಟ ಜಿನಾಲಯಗಳು ಸಾಂದಾರ ಮತ್ತ ನಿರಾಂದಾರ (ಪ್ರದಕ್ಷಿಣಾ ಪಥಸಹಿತ ರಹಿತ) ಬಸದಿಗಳಲ್ಲಿ ಗರ್ಭಗೃಹ, ಅಂತರಾಳ, ನವರಂಗ, ಮುಖಪಂಟಪಗಳುಳ್ಳ ದೇಗುಲಗಳ ಅಕ್ಕಪಕ್ಕ ದೇವಕೋಷ್ಟಗಳನ್ನು, ಹೊರಭಿತ್ತಿ ಒಳಭಿತ್ತಿಗಳಲ್ಲಿ ಅರೆಗಂಭಗಳ ರಚನೆ (ಇವು ರಾಷ್ಟ್ರಕೂಟ ಕಾಲದಲ್ಲಿ ಇದ್ದವು. ಅವುಗಳ ಸುಧಾರಿತ ಭಾಗ ಮುಂದಿನವದವು). ಕೀರ್ತಿಮುಖ, ಕೂಡುಕೀರ್ತಿಮುಖಗಳ ರಚನೆ. ನವರಂಗದ ಕಂಬಗಳ ಪೀಠಗಳ ನಾಲ್ಕೂ ಕಡೆ ಚೌಕಗಳಲ್ಲಿ ಕುಸುರಿ ಕೆತ್ತನೆಗಳು, ದೇವತೆಗಳ, ಮಾನವರ ಚಿಕಣಿ ಶಿಲ್ಪಗಳ ಅಳವಡಿಕೆ, ಚೈತ್ಯಾಕಾರದ ಕಿರು ಕಮಾನುಗಳು, ಇಳಿಜಾರಾದ ಲೋವೆ, ತ್ರಿಶಾಕೆ, ಚತುಷ್ ಶಾಖೆ, ಪಂಚಶಾಖೆಗಳುಳ್ಳ ದ್ವಾರಬಂಧಗಳು ಉತ್ತರಾಂಗದ ಮೇಲೆ ಕಿರುಗೋಪುರಗಳ ವಾದ್ಯಗಾರರ, ಯಕ್ಷಗಂಧರ್ವರ ಕಿನ್ನರರ ಕಿರು ಉಬ್ಬುಶಿಲ್ಪಗಳು ಪ್ರಾಣಿ ದೇಹ ಪಕ್ಷಿ ಮುಖ, ಮಾನವ ಮುಖ ಪ್ರಾಣಿ ದೇಹಗಳ ಸಂಕರ ಶೈಲಿಯ ಆಕೃತಿಗಳ ರಚನೆ, ಹಾರುತ್ತಿರುವ ಗಂಧರ್ವರ, ಪುಷ್ಪವೃಷ್ಟಿ ಗೈಯುತ್ತಿರುವ ದೇವತೆಗಳ ಶಿಲ್ಪಗಳು ಮೂಡಿಬಂದವು. ದ್ವಾರಗಳ ಲಲಾಟ ಪಟ್ಟಿಕೆಗಳಲ್ಲಿ ಕುಳಿತ, ನಿಂತ ಕಿರುಜಿನ ಬಿಂಬಗಳನ್ನು ಕೆಲವೊಮ್ಮೆ ಗಜಲಕ್ಷ್ಮಿ ಬಿಂಬಿಗಳನ್ನು ಕೆಳಗಡೆ ಅಕ್ಕಪಕ್ಕದಲ್ಲಿ ಕಿರೀಟದ ಮೇಲೆ ಹೆಡೆಯ ನಾಲ್ಕು ಕೈಗಳುಳ್ಳ, ಪಾಶ, ಅಂಕುಶ, ಗಧಾ, ಪುಷ್ಪಧಾರಿಗಳಾದ ತ್ರಿಭಂಗಿ ದ್ವಾರಪಾಲಕರನ್ನು ಕೆಲವೆಡೆ ದ್ವಾರಪಾಲಕರ ಪಕ್ಕದಲ್ಲಿ ಚಾಮರಧಾರಣಿಯನ್ನು ದೇವಸ್ಥಾನ ನಿರ್ಮಿಸಿದದಾನಿಗಳ ಕಿರುಶಿಲ್ಪಗಳನ್ನು ಕೆತ್ತುವ ಪರಿಪಾಠ ಬೆಳೆದು ಬಂದಿತು. ನವರಂಗದ ಛಾವಣಿ (ಭುವನೇಶ್ವರ) ಯಲ್ಲಿ ಜೈನ ಸಂಪ್ರದಾಯದ ದಶ ದಿಕ್ಪಾಲಕರ (ಇಂದ್ರ, ಅಗ್ನಿ, ಯಮ, ನೈರುತ್ಯ, ವರುಣ, ಪವನ, ಕುಬೇರ, ಈಶಾನ್ಯ, ಧರಣೇಂದ್ರ, (ಸೋಮ) ಕೆತ್ತನೆಗಳು, ಯಕ್ಷ – ಯಕ್ಷಿಯ ಕುಳಿತು ನಿಂತ ದ್ವಿಭಂಗಿ, ತ್ರಿಭಂಗಿಗಳುಳ್ಳ ಪ್ರತಿಮೆಗಳಲ್ಲಿನ ಅಲಂಕರಣ, ಹಾವಭಾವ, ಸೇವಾಧನ್ಯತೆ ಬಿಂಬಿಸುವಲ್ಲಿಯೂ ಹಾಗೂ ತೀರ್ಥಂಕರರು ಶಿಲ್ಪಗಳ ಮುಖದಲ್ಲಿ ಹೊರಹೊಮ್ಮುವ ಮೃದುಮಂದಹಾಸ, ಪ್ರಸನ್ನ, ಶಾಂತ, ವಿರಕ್ತ ಭಾವ, ಧ್ಯಾನದಲ್ಲಿನ ಗಾಢತಲ್ಲೀನತೆ ಮುಂತಾದ ಭಾವನೆಗಳನ್ನು ಹೊರಹೊಮ್ಮಿಸುವಲ್ಲಿ ಕಲಬುರ್ಗಿ ಯಾದಗಿರ ಜಿಲ್ಲಾ ಪ್ರದೇಶದ ಅಂದಿನ ಕಲಾವಿದರು ಸಿದ್ಧ ಹಸ್ತರೆನಿಸಿದ್ದರು. ಕಲ್ಯಾಣ ಚಾಲುಕ್ಯ ಕಲಚೂರಿಗಳ ಸಂಪ್ರದಾಯ ಕಾಲದ ಕಲಾವಿದರು ಹಿಂದಿನ ಸಂಪ್ರದಾಯದ ಜೊತೆ ಹೊಸದಾಗಿ ಕೆಲವನ್ನು ಸೇರಿಸಿ, ಇದ್ದುದ್ದರಲ್ಲಿ ಕೆಲ ಬದಲಾವಣೆ ಮಾಡಿ ಹೊಸ ಪ್ರಯೋಗಗಳನ್ನು ತಂದರು. ನಕ್ಷತ್ರಾಕಾರದ ಜಗತಿಯ ಮೇಲೆ ಉಪಾನ, ತ್ರಿಪಟ್ಟಕುಮುದ, ಪಟ್ಟಿಕೆಗಳ ಅಧಿಷ್ಠಾನದ ಮೇಲೆ ನಿರ್ಮಾಣಗೊಂಡ ದೇಗುಲಗಳ ಹಿನ್ಸರಿತ, ಮುನ್ಸರಿತ ಹೊರಭಿತ್ತಿಗಳಲ್ಲಿ ಪುರಾಣ, ಇತಿಹಾಸ, ತೀರ್ಥಂಕರರ ಯಕ್ಷ – ಯಕ್ಷಿಯರ, ಶ್ರುತದೇವಿ, ಬ್ರಹ್ಮ, ಮುಂತಾದ ಪ್ರತಿಮೆಗಳನ್ನು ಅಳವಡಿಸಿದರು. ಅನ್ಯಧರ್ಮದೊಡನೆ ಸಾಮರಸ್ಯ ಸಾಧಿಸಲು ಅವರ ಸಹಕಾರದೊಂದಿಗೆ ಅನೇಕ ಕಡೆ ಜೈನ ದೇಗುಲಗಳನ್ನು ನಿರ್ಮಿಸಿದರು. ಆಗ ಬೇರೆ ಧರ್ಮದ ಬ್ರಹ್ಮ, ವಿಷ್ಣು ಶಿವನ ಶಿಲ್ಪಗಳು ಸೂರ್ಯ, ಗಣೇಶ, ಲಕ್ಷ್ಮೀ ಇನ್ನಿತರ ಶಿಲ್ಪಗಳನ್ನು ಜೈನ ದೇವಾಲಯಗಳಲ್ಲಿ ಕೆತ್ತಿಸಿದರು. ಮಳಖೇಡ ಬಸದಿಯಲ್ಲಿ ಸೂರ್ಯ, ವಿಷ್ಣು, ನೃತ್ಯ ಗಣೇಶ, ರಾವಣ ಕೈಲಾಸ ಪರ್ವತವನ್ನು ಎತ್ತುವ, ಇನ್ನಿತರ ಶೈವ, ವೈಷ್ಣವ ಶಿಲ್ಪಗಳು ಧಾರ್ಮಿಕ ಸಾಮರಸ್ಯಕ್ಕಾಗಿ ರಚಿಸಿದವುಗಳು. ಅವರ ಒಲವು ವಿಶ್ವಾಸಗಳಿಸಲು ಇಂಥ ಪ್ರಯೋಗ ಮಾಡಿರುವುದು ಈ ಭಾಗದ ಆಗಿನ ಜೈನ ಧರ್ಮೀಯರ ಹೃದಯ ವೈಶಾಲ್ಯತೆಗೆ ಸಾಕ್ಷಿಯಾಗಿದೆ.
ಇಲ್ಲೊಂದು ವಿಶೇಷತೆಯನ್ನು ಗಮನಿಸುವಂತಿದೆ. ಕ್ರಿ.ಶ.೯ಮೇ ಶತಮಾನದ ನೃಪತುಂಗ, ಆಚಾರ್ಯ ಜೀನಸೇನರ ಕಾಲದ್ದಾದ ಮಳಖೇಡ ಬಸದಿಯಲ್ಲಿರುವ ಕಂಬದ ಮೇಲೆ ಕೆತ್ತಿದ ರಾವಣ ಕೈಲಾಸ ಪರ್ವತವನ್ನು ಎತ್ತುವ ಕಿರುಶಿಲ್ಪ ಮುಂದೆ ೧೦ನೇ ಶತಮಾನದಲ್ಲಿ ಎಲ್ಲೋರಾದಲ್ಲಿ ರಚನೆಯಾದ ಕೈಲಾಸ ಮಂದಿರದಲ್ಲಿನ ಎರಡನೇ ಮಹಡಿಯ ಹೊರಗೋಡೆಯಲ್ಲಿ ಉತ್ತರಾಭಿಮುಖವಾಗಿ ಕೆತ್ತಿರುವ ರಾವಣ ಕೈಲಾಸ ಪರ್ವತ ಅಲುಗಿಸುವ ಬೃಹತ್‌ಗಾತ್ರದ ಸುಂದರ, ಶ್ರೇಷ್ಠ ಶಿಲ್ಪಕ್ಕೆ ಮಾನ್ಯಖೇಟರ ಬಸದಿಯಲ್ಲಿನ ಕಿರುಶಿಲ್ಪ ಪ್ರೇರಣೆಯಾದದ್ದು ಅಚ್ಚರಿ ಹಾಗೂ ಅಭಿಮಾನವೆನಿಸುತ್ತದೆ. ಕ್ರಿ.ಶ. ೧೧ – ೧೨ನೇ ಶತಮಾನದ ಬಸದಿಗಳಲ್ಲಿ ಯಕ್ಷ – ಯಕ್ಷಿ, ದ್ವಾರಪಾಲಕರ, ಚಾಮರಧಾರಿಗಳ, ಶ್ರುತದೇವಿ ಇನ್ನಿತರ ಪ್ರತಿಮೆಗಳಿಗೆ ಅಲಂಕಾರ ಬಾಗು ಬಳಕುಗಳು ಆ ಪ್ರತಿಮೆಗಳ ಲಾವಣ್ಯ ಹೆಚ್ಚಿಸಲು ಸಹಕಾರಿಯಾದವು. ದಂಪತಿಗಳು ಮದನಿಕಾ ವಿಗ್ರಗಳು, ಪ್ರಾಣಿಪಕ್ಷಿಗಳ ಸಾಲುಗಳು, ಎಲೆಬಳ್ಳಿ, ಹೂ ಹಣ್ಣುಗಳು, ಕುಸುರಿ ಅಲಂಕರಣಗಳು, ತೀರ್ಥಂಕರರು ಕುಳಿತ ಸಿಂಹ ಪೀಠಗಳು, ತೀರ್ಥಂಕರರ ಹಿಂದುಗಡೆ ಒರಗುದಿಂಬು ತಲೆಯ ಹಿಂದೆ ಪ್ರಭಾಮಂಡಲ, ಮೇಲೆ ಮುಕ್ಕೊಡೆ (ತೀರ್ಥಂಕರರು ಯಾವ ಮರದಡಿ ಕುಳಿತು ಧ್ಯಾನಗೈದು ಕೇವಲ ಜ್ಞಾನವನ್ನು ಪಡೆದರೂ ಆ ಮರದ) ಚೈತ್ಯವೃಕ್ಷ, ದೇವದುಂದುಭಿ ದೇವತೆಗಳಿಂದ ಚಾಮರಸೇವೆ ಹಾಗೂ ಹೂಮಳೆ, ರತ್ನಮಯ ಸಿಂಹಾಸನ ಮುಂತಾದ ಎಂಟು ಹೆಚ್ಚಿನ ವೈಭವ (ಅಷ್ಟಮಹಾ ಪ್ರಾತಿಹಾರ್ಯ)ಗಳನ್ನು ಶಿಲ್ಪದಲ್ಲಿ ಅಷ್ಟೇ ಕಲಾತ್ಮಕವಾಗಿ ಕೆತ್ತಿದರು. ಅಲ್ಲದೆ ಕೆಲ ಜಿನ ಬಿಂಬಗಳ ಹಿಂದೆ ಅಷ್ಟಮಹಾ ಪ್ರಾತಿಹಾರ್ಯಗಳ ಜೊತೆ ಮಕರತೋರಣ, ಅರೆಗಂಬಗಳು, ಕುಳಿತ (ಸಿಂಹ) ಪೀಠದ ಎಡಬಲದಲ್ಲಿ ಆನೆಯ ತಲೆಯ ಮೇಲೆ ಲಂಘಿಸಿನಿಂತ ಸಿಂಹಗಳ ಇನ್ನಿತರ ಶಿಲ್ಪಗಳನ್ನು ಕೆತ್ತಿ ಅಂದಚೆಂದ ಹೆಚ್ಚಿಸಿದರು.
ಉತ್ತರ ಭಾರತದ ಕುಳಿತ ಜೈನ ಪ್ರತಿಮೆಗಳು ಪದ್ಮಾಸನದಲ್ಲಿದ್ದರೆ ದಕ್ಷಿಣ ಭಾರತದ ವಿಶೇಷವಾಗಿ ಕಲಬುರ್ಗಿ ಪ್ರದೇಶದ ಕುಳಿತ ಜಿನಬಿಂಬಗಳು ಪಲ್ಯಂಕಾಸನದವುಗಳು. ಉತ್ತರ ಭಾರತದಲ್ಲಿ ಆದಿನಾಥ ತೀರ್ಥಂಕರರಿಗೆ ಕತ್ತಿನ ಸುತ್ತ ಭುಜದ ಮೇಲೆ ಗುಂಗುರ ಕೂದಲನ್ನು ಕೆತ್ತುವುದು ಸಾಮಾನ್ಯವಾಗಿದೆ. ಜಿನರು ತಪೋಮಗ್ನರಾಗಿದ್ದಾಗ ನೀಳಕೇಶ ಬೆಳೆಯುವುದು ಸಹಜ. ಹಾಗೆಯೇ ಕತ್ತಿನ ಸುತ್ತಲು ಕೇಶ ಹೊಂದಿರುವ ಪ್ರಾಣಿ ಸಿಂಹ (ಕೇಸರಿ). ಹೀಗಾಗಿ ಕತ್ತಿನ ಸುತ್ತ ಕೂದಲಿರುವ ಆದಿನಾಥರನ್ನು ಕೇಸರಿನಾಥ (ಸಿಂಹಸದೃಶ್ಯ ವ್ಯಕ್ತಿತ್ವದವರು) ಎಂದು ಕರೆಯುತ್ತಾರೆ. ಆದರೆ ಕಲಬುರ್ಗಿ ಪ್ರದೇಶದಲ್ಲೆ ಕ್ರಿ.ಶ.೨ನೇ ಶತಮಾನದಲ್ಲಿ ಹುಟ್ಟಿ ಕ್ರಿ.ಶ. ೧೨ನೇ ಶತಮಾನದವರೆಗೂ ಪ್ರವೃದ್ಧಮಾನವಾಗಿದ್ದ ಯಾಪನೀಯ ಪಂಥದವರು ತುಂಬಾ ಪ್ರಭಾವಶಾಲಿಯಾಗಿದ್ದರು. ಅವರ ಕಾಲದಲ್ಲಾದ ತೀರ್ಥಂಕರರ ಪ್ರತಿಮೆಗಳಿಗೆ ಆದಿನಾಥ ಹೊರತಾಗಿಯೂ, ಶಾಂತಿನಾಥ, ನೇಮಿನಾಥ, ಪಾರ್ಶ್ವನಾಥ, ಮಹಾವೀರ ಇನ್ನಿತರ ಪ್ರತಿಮೆಗಳ ಕತ್ತಿನ ಸುತ್ತ ಭುಜದ ಮೇಲೆ ಗುಂಗುರು ಕೂದಲುಗಳನ್ನು ಕೆತ್ತಿರುವುದುಂಟು. ಆನೆ, ಯಾಳಿಗಳುಳ್ಳ ಕೈಪಿಡಿಗಳುಳ್ಳ ಪಾವಟಿಗೆಗಳು. ನವರಂಗ ಮುಖಮಂಟಪಗಳಿಗೆ ಕಕ್ಷಾಸನಗಳ ರಚನೆ, ಕಕ್ಷಾಸನದ ಹಿಂಬದಿಗೆ ವಿವಿಧ ದೇವತೆಗಳ, ನಾನಾ ಮಾನವಭಂಗಿಗಳ, ಪ್ರಾಣಿಗಳ ಶ್ಲೇಷ ಶಿಲ್ಪಗಳ ಕೆತ್ತನೆ ರೂಢಿಯಲ್ಲಿ ಬಂದಿತು. ಬಸದಿಗಳ ಮುಂದೆ ಮಾನಸ್ತಂಬಗಳ ರಚನೆ (ಈ ಜಿಲ್ಲೆಯಲ್ಲಿ ಸೇಡಮ್ ಇನ್ನಿತರ ಕಡೆ ಮಾನಸ್ತಂಬ ಗಳಿವೆ). ಮಾಮೂಲವಾಗಿ ಬಿಟ್ಟಿತ್ತು. ಇಳಿಜಾರಾದ ಲೋವೆಯ ಬದಲಿಗೆ ಇಂಗ್ಲೀಷ್ ಎಸ್ (s) ಅಕ್ಷರ ಮಾದರಿಯ ಲೋವೆಗಳು ಜಾರಿಗೆ ಬಂದವು. ನಿಷಧಿ ಶಿಲ್ಪಗಳಲ್ಲಿ ಶಾಸನ ಶಿಲ್ಪಗಳಲ್ಲಿ ವೈವಿಧ್ಯತೆಯನ್ನು ತರಲಾಯಿತು. ಜೈನ ಸರಸ್ವತಿ (ಶ್ರುತದೇವಿಯ)ಪದ್ಮಾಸನದ ಪ್ರಮಾಣಬದ್ಧ ಆಕರ್ಷಕ ಪ್ರತಿಮೆಗಳನ್ನು ಜೈನಮಂದಿರಗಳಲ್ಲಿ (ಶ್ರುತಪಂಚಮಿ, ಸರಸ್ವತಿ ಆರಾಧನೆಗಾಗಿ) ಪ್ರತಿಷ್ಠಾಪಿಸಲಾಗುತ್ತಿತ್ತು. ಇಲ್ಲವೆ ದೇವಕೋಷ್ಠಗಳಲ್ಲಾಗಲಿ, ಕಂಬಗಳಲ್ಲಾಗಲಿ ಗೋಡೆಗಳಲ್ಲಾಗಲಿ ಕೆತ್ತಿರುತ್ತಿದ್ದರು. ಸರಸ್ವತಿಯನ್ನು ಜೈನಧರ್ಮಿಯರು ಕಲ್ಪಿಸಿರುವುದನ್ನು ಗ್ರಹಿಸಿರುವುದನ್ನು ತಮ್ಮ ಪ್ರತಿಮೆ ಹಾಗೂ ಚಿತ್ರಗಳಲ್ಲಿ ವ್ಯಕ್ತಪಡಿಸಿದ್ದಾರೆ. ಆದಿಕವಿ ಪಂಪ “ಪರಮ ಜಿನೇಂದ್ರವಾಣಿಯೇ ಸರಸ್ವತಿ” ಎಂದು ತೀರ್ಥಂಕರರ ದಿವ್ಯಧ್ವನಿಗೆ ಅವರ ಬೋಧನೆಗೆ ಹೋಲಿಸಿದ್ದಾನೆ.
ತೀರ್ಥಂಕರರ ಉಪದೇಶದ ಸಾರವನ್ನೆಲ್ಲ ಸರಸ್ವತಿ ವಿಗ್ರಹದಲ್ಲಿ ಎರಕ ಒಯ್ದಿದ್ದಾರೆ. ನಮ್ಮ ಜೈನ ದಾರ್ಶನಿಕರು ಜೈನ ಕವಿಗಳು ಸರಸ್ವತಿ ಶ್ರುತದೇವಿ (ಶ್ರುತ ಕಿವಿಯಿಂದ ಕೇಳಿ ಪಡೆದ ಜ್ಞಾನ) ಜ್ಞಾನದ ಪ್ರತೀಕ ಆಕೆಯ ಅಂಗ, ವಸ್ತ್ರಭೂಷಣ ಒಂದೊಂದು ಆಧ್ಯಾತ್ಮಿಕವನ್ನು ಸಂಕೇತಿಸುತ್ತದೆ. ಸರಸ್ವತಿಯ ನಿರ್ಮಲ ಶುಭ್ರಮುಖ ಜ್ಞಾನ ಸ್ವರೂಪದಾಗಿದ್ದು ಆಕೆಯ ಮುಖವು ಸೂರ್ಯಚಂದ್ರಕಾಂತಿ ಯುಕ್ತವಾಗಿದೆ. ಸೂರ್ಯ ಚಂದ್ರರು ಕತ್ತಲೆಯನ್ನು ದೂರಗೊಳಿಸವಂತೆ ಸರಸ್ವತಿ ಅಜ್ಞಾನ ಮೌಢ್ಯವೆಂಬ ಕತ್ತಲನ್ನು ದೂರಮಾಡಿ ಜ್ಞಾನದ ಬೆಳಕನ್ನು ನೀಡುವವಳು. ಆಕೆಯ ನಾಲ್ಕುಕೈಗಳು ಸಮಗ್ರ ಜೈನವಾಙ್ಮಯದ ಪ್ರಥಮಾ ಯೋಗ, ಕರಣಾನುಯೋಗ, ಚರಣಾನುಯೋಗ, ದ್ರವ್ಯಾನುಯೋಗ ಎಂಬ ನಾಲ್ಕು ಅನುಯೋಗಗಳ ಸಂಕೇತ. ಆಕೆಯ ಬಲ ಮೇಲುಗೈಯಲ್ಲಿ ಅಂಕುಶವಿದೆ. ಸಾಧನೆಗೆ ತೊಡಕಾದ ಚಿತ್ತಚಂಚಲತೆಯನ್ನು ತಡೆಯಲು ಅಂಕುಶದಿಂದ ಚುಚ್ಚಿ ಮನಸ್ಸೆಂಬ ಮದ್ದಾನೆಯನ್ನು ಸರಿದಾರಿಗೆ ತರುವುದರ ಸಂಕೇತ. ಅಂದರೆ ಸ್ವಚ್ಛಂದಾಚರಣೆಗೆ ತಡೆಯೊಡ್ಡಿ ಆತ್ಮಾನುಶಾಸನದ ಶಿಕ್ಷೆ (ಶಿಕ್ಷಣ) ಕೊಡುವವಳು. ಬಲದ ಕೆಳಗೈಯಲ್ಲಿರುವ ಅಕ್ಷಮಾಲಾ. ಅಕ್ಷ ಮಾಲೆಯಲ್ಲಿ ೧೦೮ ಮಣಿಗಳಿರುತ್ತವೆ. ದಿನನಿತ್ಯದಲ್ಲಾಗುವ ೧೦೮ ವಿಧದ ಪಾಪಕರ್ಮಗಳ ನಿವಾರಣೆಗಾಗಿ ೧೦೮ ಸಲ ಜಪ ಮಾಡಿ ಪರಿಶುದ್ಧವಾಗಲು ತಿಳಿಸಿಕೊಡುತ್ತದೆ. ಜಪ, ಜ – ಜನ್ಮ ನಾಶಕ, ಪ – ಪಾನಾಶಕವಾದುದು ಜಪ. ಇದರ ಸಂಕೇತ ಅಕ್ಷಮಾಲಾ. ಅಕ್ಷ ಎಂದರೆ ಆತ್ಮಕ್ಕೂ ಎನ್ನುತ್ತಾರೆ ಆತ್ಮಶುದ್ಧೀಕರಿಸುವ ಮಾಲೆ ಅಕ್ಷಮಾಲೆ. ಎಡ ಮೇಲುಗೈಯಲ್ಲಿ ಪಾಶವಿದೆ. ಭವಬಂಧನಕ್ಕೆ ಕಾರಣವಾಗುವ ರಾಗದ್ವೇಷ ಮೊದಲಾದ ಅರಿಷಡ್ವರ್ಗಗಳನ್ನು ಕಟ್ಟಿಹಾಕುವುದರ (ತಹಬಂದಿಯಲ್ಲಿಡುವುದರ) ಸಂಕೇತ ಪಾಶ. ಕೆಳ ಎಡಗೈಯಲ್ಲಿರುವ ಹೊತ್ತಗೆ (ಪುಸ್ತಕ)ವು ಜಿನರ ಬೋಧನೆಯ ಸಾರಸಂಗ್ರಹಿಸಿರುವ ಲಿಪಿಬದ್ಧಗೊಳಿಸಿರುವ ಸುಜ್ಞಾನದ ಪ್ರತೀಕ ಇದು ಭವ್ಯಜೀವಿಗಳ ಮನ ತಿಳಿಗೊಳಿಸಿ ಧಾರ್ಮಿಕ ಶ್ರದ್ಧೆ ಹೆಚ್ಚಿಸಿ ಪುಣ್ಯಪ್ರಾಪ್ತಿ ಪಾಪನಾಶಕ ಶಕ್ತಿ ಉಳ್ಳದೆಂದು ಪುಸಕ್ತ ಲಾಂಛನವಿದೆ. ಆಕೆಯ ವಾಹನ ಹಂಸ. ಹಂಸದ ಬಿಳಿ ಬಣ್ಣ ಪರಿಶುದ್ಧತೆಯ ಸಂಕೇತ ಹಾಗೆ ಅದು ನೀರು ಬೆರೆತ ಹಾಲನ್ನು ಸೇವಿಸುವಾಗ ಹಾಲನ್ನು ನೀರನ್ನು ಪ್ರತ್ಯೇಕಿಸು (ಕುಡಿಯುವದೆಂಬ ಪ್ರತೀತಿ) ವಂತೆ ಜಿನವಾಣಿ ಸ್ವರೂಪದ ಸರಸ್ವತಿ ಮಾತೆಯನ್ನು ಯಾವನು ಹಂಸದಂತೆ ಸೇವೆ ಗೈಯವನೋ ಅವನಿಗೆ ಹಂಸದಂತ ವಿವೇಚನಾಶಕ್ತಿ ಬಂದು ಭೇದ ವಿಜ್ಞಾನವನ್ನು ಬಲ್ಲವನಾಗುತ್ತಾನೆ. ಹಾಗೆಯೇ ನವಿಲು ಕೂಡಾ ಸರಸ್ವತಿಯ ವಾಹನವೆಂದು ಪರಿಗಣಿಸಲಾಗಿದೆ. ನವಿಲು ಸಮೀಪ ಬಂದಾಕ್ಷಣ ಸರ್ಪಗಳು ಹೆದರಿ ಓಡಿ ಹೋಗುವಂತೆ ಸರಸ್ವತಿಯ ಸಾಮಿಪ್ಯದಿಂದ ಕೆಟ್ಟಕರ್ಮಗಳೆಲ್ಲ ತಂತಾನೆ ಶಿಥಿಲಗೊಂಡು ಹೇಳಹೆಸರಿಲ್ಲದಂತಾಗುತ್ತವೆ. ಜಿನವಾಣಿಗೆ ಸರಸ್ವತಿ ರೂಪಕೊಟ್ಟ ಜೈನಾಚಾರ್ಯರು ಜನರಲ್ಲಿ ಧಾರ್ಮಿಕ ಶ್ರದ್ಧೆ ಹೆಚ್ಚಿಸಲು ಕಾರಣ ಕರ್ತರಾಗಿದ್ದಾರೆ.[2]
ಜೈನ ನಿಷಧಿ ಶಿಲ್ಪಗಳು
ಪ್ರಾಕೃತದ ‘ನಿಸೀಹಿಯಾ’ ಸಂಸ್ಕೃತದಲ್ಲಿ ‘ನಿಷೀದಿಕಾ’ ಎಂದಾಗಿದೆ. ಸನ್ಯಾಸನ ವಿಧಿಯಿಂದ ತೀರಿಕೊಂಡವರ ನೆನಪಿಗಾಗಿ ನಿಲ್ಲಿಸುವ ಕಲ್ಲುಗಳೇ ನಿಷಧಿ ಶಿಲ್ಪಗಳು ಜೈನಧರ್ಮೀಯರು ಹುಟ್ಟನ್ನು ಸಂಭ್ರಮದಿಂದ ಸ್ವಾಗತಿಸಿದಂತೆ ಸಾವನ್ನು ಉತ್ಸವದ ತೆರದಿ ಬರಮಾಡಿಕೊಳ್ಳುತ್ತಿದ್ದರು. ಅದಕ್ಕೆ ಸಲ್ಲೇಖನ ರೀತಿಯಿಂದ ಸಮಾಧಿ ಮರಣ ಹೊಂದುವುದಕ್ಕೆ ಮೃತ್ಯುಮಹೋತ್ಸವ ಎಂದರು. ಬಹುಪಾಲು ಜೈನರು ಮುನಿ, ಆರ್ಯಕೆ, (ಸನ್ಯಾಸಿನಿ) ಮಠಾಧೀಶ. ಶ್ರಾವಕರಾದಿಯಾಗಿ ಸಲ್ಲೇಖನ ಸ್ವೀಕರಿಸಿ ಸಮಾಧಿಮರಣ ಹೊಂದುವುದು ಪ್ರಾಚೀನ ಕಾಲದಿಂದ ಈವರೆಗೂ ನಡೆದುಕೊಂಡು ಬಂದಿದೆ. ಇದೊಂದು ಆದರ್ಶ ಮರಣ. ಸಮಾಧಿಮರಣ (ಸಲ್ಲೇಖನವನ್ನು) ತೆಗೆದುಕೊಳ್ಳಬೇಕಾದುದು ಯಾವಾಗ ಎಂಬುದಕ್ಕೆ ರತ್ನಕರಂಡಕ ಶ್ರಾವಕಾಚಾರರದಲ್ಲಿ ಹೀಗೆ ಹೇಳಲಾಗಿದೆ.
ಉಪಸರ್ಗ್ಗೇ ದುರ್ಭಿಕ್ಷೇ ಜರಸಿ ರುಜಾಯಾಂಚ ನಿಃ ಪತೀಕಾರೇ
ಧರ್ಮಾಯ ತನುವಿಮೋಚನಂ ಆಹುಃ ಸಲ್ಲೇಖನಾಮಾರ್ಯಾಃ
ಬರಗಾಲದಲ್ಲಿ ಮುಪ್ಪಿನಲ್ಲಿ ಗುಣವಾಗದ ರೋಗ ಬಂದಾಗ ಇವುಳಿಗೆ ಇನ್ನು ಪರಿಹಾರವಿಲ್ಲಂದು ಖಾತ್ರೆಯಾದಾಗ ಧಾರ್ಮಿಕ ವಿಧಿಗನುಸಾರ ದೇಹತ್ಯಜಿಸ ತಕ್ಕದ್ದೆಂದು ಹೇಳಿದೆ. ಸಲ್ಲೇಖನ ವೃತ ಧಾರಿಗಳು ಕ್ರಮೇಣ ಅನ್ನಪಾನಾದಿಗಳನ್ನು ತೊರೆಯುತ್ತ ಎಲ್ಲ ರೀತಿಯ ಸ್ನೇಹ ವೈರ ಸಂಗಗಳನ್ನು ತ್ಯಜಿಸಿ ಪಂಚಪರಮೇಷ್ಠಿಗಳನ್ನು ಧ್ಯಾನಿಸುತ್ತಾ ತನಗೆ ಸದ್ಗತಿ ಸಿಕ್ಕಲಿ ಎಂದು ಹಾರೈಸುತ್ತಾ ಪ್ರಾನತ್ಯಾಗ ಮಾಡಬೇಕು. ಇಂಥ ಸಮಾಧಿ ಮರಣ ಪಡೆದವರ ನಿಶಧಿ ಶಿಲ್ಪಗಳು ಕಲಬುರ್ಗಿ ಜಿಲ್ಲೆಯಲ್ಲಿ ಇವೆ. ಸಾಮಾನ್ಯವಾಗಿ ನಿಷದಿ ಶಿಲ್ಪಗಳಲ್ಲಿ ಬೋಧಿಸುತ್ತಿರುವ ಗುರು ಅವನು ಮುಂದೆ ಪುಸ್ತಕವಿರುವ ವ್ಯಾಸಪೀಠ, ವ್ಯಾಸಪೀಠದ ಇನ್ನೊಂದು ಕಡೆ ಜಿನಮುನಿಗಳ ಉಪದೇಶವನ್ನು ಕೇಳಿತ್ತಿರುವ ಕೈಮುಗಿದು ಕುಳಿತಿರುವ ವೃತಧಾರಿ, ಈ ಶಿಲ್ಪಗಳಲ್ಲಿ ಶಾಸನಗಳೂ ಇರುತ್ತವೆ. ಚರಣಚಿಹ್ನೆ ಕಮಂಡಲು ನವಿಲುಗರಿಯ ಪಿಂಛಿಗಳನ್ನು ಮುನಿಗಳು ಸಮಾಧಿ ಮರಣ ಹೊಂದಿದ ಕುರುಹಾಗಿ ಬೆಟ್ಟಗಳ ಬಂಡೆಗಳ ಮೇಲೆ, ಪ್ರತ್ಯೇಕ ದಪ್ಪ ಕಲ್ಲಿನ ಮೇಲೆ ಕೆತ್ತುವುದುಂಟು. ಎರಡು ವಿಧದ ನಿಷಧಿ ಶಿಲ್ಪಗಳು ಕಲಬುರ್ಗಿ ಯಾದಗಿರಿ ಜಿಲ್ಲಾ ಪರಿಸರದಲ್ಲಿವೆ. ಫಿರೋಜಾಬಾದದ ಹತ್ತಿರ ಇರುವ ಭೀಮಾನದಿಯ ಮಧ್ಯಭಾಗದಲ್ಲಿರುವ ನಿಷಧಿಶಿಲ್ಪ.
ಶ್ರೀಮೂಲ ಸಂಘದ ಸೂರಸ್ತಗಣದ ಸೋಮಸಿರಿಯವ್ವೆಯದ್ದು ಕ್ರಿ.ಶ. ೧೧ನೇ ಶತಮಾನದ ಕೊನೆಯ ಭಾಗದ ಶಿಲ್ಪವಿದೆಂದೆನಿಸುತ್ತದೆ. ೫ ಅಡಿಗೂ ಎತ್ತರದ ಒಂದುವರೆ ಅಡಿ ಅಗಲ ೩ ಇಂಚು ದಪ್ಪ ಇರುವ ಕಪ್ಪು ಶಿಲಾ ಫಲಕದ ಮೇಲ್ಭಾಗದಲ್ಲಿ ಕುಳಿತ ಜಿನ ಬಿಂಬದ ಕೆಳಗೆ ಪಿಂಛಿ ಕಮಂಡಲಗಳಿರುವ ಬೋಧಿಸುತ್ತಿರುವ ಜೈನ ಮುನಿಯ ಮುಂದೆ ಕೈಮುಗಿದು ಕುಳಿತ ಸೋಮಸಿರಿಯವ್ವೆಯ ಶಿಲ್ಪವಿದೆ. ಕೆಳಗೆ ಎರಡು ಸಾಲಿನ ಶಾಸನವಿದೆ. ಇನ್ನೆರಡು ನಿಶಧಿಗಳು ಅಫಜಲ್ಪೂರ ತಾಲೂಕಿನ ಅತ್ನೂರಿನಲ್ಲಿದೆ. ಇಲ್ಲಿನ ತ್ರಿಕೂಟಜಿನಮಂದಿರದ ಪ್ರವೇಶದ್ವಾರದ (ಬಾಗಿಲು ಇಲ್ಲ ಹಾಳಾದ ಗೋಡೆ ಇದೆ). ಹತ್ತಿರ ಒಂದು ನಿಶಧಿ ಇದೆ. ಇನ್ನೊಂದು ಊರಪಶ್ಚಿಮಕ್ಕೆ ೩ ಕಿ.ಮೀ. ದೂರದಲ್ಲಿ ಧಡೆಧೂಳಪ್ಪನ ಗುಡಿ (ವಾಸ್ತವವಾಗಿ ಅಲ್ಲಿರುವ ಕುದುರೆ ಮೇಲೆ ಕುಳಿತ ವಿಗ್ರಹ ೧೦ನೇ ತೀರ್ಥಂಕರ ಶೀತಲನಾಥರ ಯಕ್ಷಬ್ರಹ್ಮನ ಶಿಲ್ಪ)ಯ ಮುಂದೆ ನಿಂತಿರುವ ಜೈನ ಮುನಿಯ ನಿಷಿಧಿ ಇದೆ. ಶಹಾಪುರ ತಾಲೂಕಿನ ಗೋಗಿಗ್ರಾಮದಿಂದ ನೈರುತ್ಯಕ್ಕೆ ೪ ಕಿ.ಮೀ. ದೂರದಲ್ಲಿರುವ ಚಾರಣಗಿರಿಯಲ್ಲಿ ಇಬ್ಬರು ಜೈನ ಮುನಿಗಳ ಚರಣಚಿಹ್ನೆ ಪಿಂಛಿ ಕಮಂಡಲುಗಳುಳ್ಳ ಎರಡು ನಿಸಿಧಿ ಶಿಲ್ಪಗಳಿವೆ. ಯಾದಗಿರಿಯ ಜಿನಪ್ಪನ ಬೆಟ್ಟದಲ್ಲಿ ಒಂದು ನಿಸಿಧಿ ಇದೆ. ಅಲ್ಲಿ ಮುನಿಗಳ ಚರಣಚಿಹ್ನೆ ಪಿಂಛಿ ಕಮಂಡಲುಗಳನ್ನು ಮಾತ್ರ ಕೆತ್ತಿದ್ದಾರೆ. ಯಾದಗಿರಿಯಲ್ಲಿನ ಬಸದಿಯಲ್ಲಿ ಅನೇಕ ಮುನಿಗಳ ಚರಣಚಿಹ್ನೆಗಳ ಚೌಕಾಕಾರದ ಬಂಡೆಯಿದೆ. ಜೇವರ್ಗಿ ನಗರದಿಂದ ವಾಯವ್ಯಕ್ಕೆ ೧ ಕಿ.ಮೀ. ಅಂತರದಲ್ಲಿ ಜನವಾರ ಹಣಾದಿ ಎಂಬಲ್ಲಿರುವ ನಿಸಿಧಿ ಶಿಲೆಯಲ್ಲಿ ಚರಣಚಿಹ್ನೆ ಕಮಂಡಲು ಪಿಂಛಿಗಳಿವೆ. ಇದು ಅಂದಾಜು ೯ನೇ ಶತಮಾನದ್ದೆಂದು ತೋರುತ್ತದೆ. ಚಿಂಚೋಳಿ ತಾಲೂಕಿನ ದೇಗಲು ಮಡಿ, ಬಸದಿಯಲ್ಲಿ ಪಾದ ಕಮಂಡಲು ಪಿಂಛಿಗಳ ನಿಸಧಿಯೊಂದಿದೆ. ಮಳಖೇಡ ಬಸದಿಯಲ್ಲಿರುವ ಕ್ರಿ.ಶ. ೧೩೯೧ರ ಶಾಸನದಲ್ಲಿ ವಿದ್ಯಾನಂದಸ್ವಾಮಿಗಳ ನಿಷಿಧಿಗೆಯನ್ನು ನಿಲ್ಲಿಸಿದ ಬಗ್ಗೆ ಹೇಳುತ್ತದೆ. ಕುಳಗೇರಿಯಲ್ಲಿ (ಜೇವರ್ಗಿ ತಾಲೂಕು) ೩ ನಿಷಧಿ ಶಾಸನಗಳಿವೆ. ಬಸದಿಯಿದ್ದ ಸ್ಥಳಹಾಳಾಗಿ ಬಯಲಿನಲ್ಲಿ ಅಲ್ಲಲ್ಲಿ ಜೈನ ಅವಶೇಷಗಳು ಚದುರಿ ಬಿದ್ದಿವೆ. ಕ್ರಿ.ಶ. ೧೧೩೮ರ ಮತ್ತು ೧೧೫೬ರ ಶಾಸನಗಳಲ್ಲಿ ಕ್ರಮವಾಗಿ ನರೇಂದ್ರಕೀರ್ತಿ ಮುನೀಂದ್ರ ಇವರ ಶಿಷ್ಯಕನಕನಂದಿ ಮುನೀಂದ್ರ ಸಮಾಧಿ ಮರಣಗಳನ್ನು ದಾಖಲಿಸಿವೆ. ಇಲ್ಲಿ ಇನ್ನೊಂದು ಶಾಸನ ಕನಕ ಸಿರಿಯವ್ವೆಯ ಸಮಾಧಿ ಮರಣ ಕುರಿತದ್ದಾಗಿದೆ. ಈ ನಿಶಧಿ ಪ್ರತಿಮೆಯನ್ನು ಮಾಧವನೆಂಬವರು ಮಾಡಿಸಿದರೆಂದು ತಿಳಿಸುತ್ತದೆ. ಕಲಬುರ್ಗಿ ಯಾದಗಿರಿ ಜಿಲ್ಲೆಗಳ ಸಮಗ್ರ ಕ್ಷೇತ್ರ ಕಾರ್ಯ ಮಾಡಿದಲ್ಲಿ ಇನ್ನೂ ಹೆಚ್ಚಿನ ಮಾಹಿತಿಗಳು ಸಿಕ್ಕುಬಹುದು.
[1] ಅನನ್ಯ, ಪ್ರೊ. ಹಂಪನಾಗರಾಜಯ್ಯ
[2] ಮೂಲ ಹಿಂದಿ ಲೇಖನ, “ತೀರ್ಥಂವಂದನ (ಅಕ್ಟೋಬರ್ ೨೦೧೦) ಲೇ. ಡಾ. ರಮೇಶ್ಚಂದ್ರ ಜೈನ, ನಿರ್ದೇಶಕರು, ಜೈನವಿದ್ಯಾ ಅನುಸಂಧಾನ ಕೇಂದ್ರ, ವರ್ಧಮಾನ ಕಾಲೇಜು ಬಿಜನೌರ (ಉ.ಪ್ರ).
ಗುಲಬರ್ಗಾ ಜಿಲ್ಲೆಯ ಜೈನ ಪರಂಪರೆ (3)
ಜೈನ ಜನಪದ ಸಾಹಿತ್ಯ
[1]ಹಾದಿಗಿಹರಸೂರಚಂದ | ಬೀದಿಗಿ ಬೆಳಗೊಳಚಂದ
ರಾಜಂಗಳ ಚಂದ ಜೇವರಗಿ | ಬಸ್ತ್ಯಾನ
ಸರಸೋತಿ ತಾಯಿ ಬಲುಚಂದ||
ಎರಿಹೊಲದಾಗ ಎಳೆಯ ಸವತಿಯ ಕಾಯಿ
ಹರಿಯಂದರ ಹ್ಯಾಂಗ ಹರಿಯಲಿ | ಹರಸೂರ ಪದ್ಮಾನ
ಮರೆಯಂದರಹ್ಯಾಂಗ ಮರೆಯಲಿ ||
ಆಕಿಯ ಮೂಗುತಿ ಕಾಕಿಯ ಹಣ್ಣಂಗ
ಆಕಿ ಹರಸೂರ ಪದಮವ್ವ | ನ ಮೂಗುತಿ
ಲೋಕಾಕ ಬೆಳಕ ನೀಡ್ಯಾವ ||
ಈ ಜಾನಪದ ತ್ರಿಪದಿಗಳು ಕಲಬುರ್ಗಿ ಜಿಲ್ಲೆಯ ಜೈನಪ್ರಭಾವದ ಹಾಸು ಬೀಸನ್ನು ಬಿತ್ತರಿಸುತ್ತವೆ. ಕಲಬುರ್ಗಿ ಜಿಲ್ಲೆ ಕಲಬುರ್ಗಿ ತಾಲೂಕಿನಲ್ಲಿರುವ ಹಸರೂರಿನ ಶಾಸನೋಕ್ತ ಹೆಸರು ಶಾಲೆಯ ಸೀಮಳ ಹಾಗೂ ಶ್ರೀಕರಪುರ ಎಂದು. ಕಲಬುರ್ಗಿಯಿಂದ ಇನ್ನೊಂದು ತುದಿಯ ದಕ್ಷಿಣಕ್ಕಿರುವ ಶ್ರವಣಬೆಳಗೊಳ, ಶಿವಮೊಗ್ಗ ಜಿಲ್ಲೆಯ ಹೊಂಬುಜ ಹಾಗೂ ಉತ್ತರ ಭಾರತದ ಜಾರ್ಖಂಡ ರಾಜ್ಯದಲ್ಲಿರುವ ಜೈನರ ಪ್ರಸಿದ್ಧಯಾತ್ರಾ ಸ್ಥಳ ಸಮೇದ ಶಿಖರಜಿ. ಇವೆಲ್ಲವೂ ನಮ್ಮ ಜನಪದರ ಭಾವಬೆಸುಗೆಯಲ್ಲಿ ಒಂದಾಗಿವೆ. ಹರಸೂರು ರಾಷ್ಟ್ರಕೂಟ, ಕಲ್ಯಾಣಚಾಲುಕ್ಯರ, ಕಾಲದ ಪ್ರಸಿದ್ಧ ವ್ಯಾಪಾರಿ ಹಾಗೂ ವಿದ್ಯಾಕೇಂದ್ರ (ಅಗ್ರಹಾರ). ಅಲ್ಲಿರುವ ಪಂಚಕೂಟ ಬಸದಿಯಲ್ಲಿನ ಭವ್ಯ ತೀರ್ಥಂಕರರುಗಳ ವಿಗ್ರಹ. ಧರಣೇಂದ್ರ ಪದ್ಮಾವತಿ ಯಕ್ಷ – ಯಕ್ಷಿಯ ಎತ್ತರದ ಪ್ರತಿಮೆಗಳು ಅರ್ಧಮಾನವ ದೇಹ, ಕೆಳಭಾಗ ಸರ್ಪದ ದೇಹ ಹೊಂದಿರುವ ಈ ಯಕ್ಷ ಪ್ರತಿಮೆಗಳು ತುಂಬಾ ಚಲುವಾಗಿವೆ. ಜನಪ್ರಿಯವೂ ಆಗಿವೆ.
ಹೀಗಾಗಿ ನಮ್ಮ ಗರತಿಯರ ತ್ರಿಪದಿಗಳಲ್ಲಿ ಅಣಿಮುತ್ತುಗಳಾಗಿ ಬೆಳಗುತ್ತಿದ್ದಾರೆ.
ಎದ್ದೊಮ್ಮೆ ನೆನೆದೇನ ಇದ್ದೂರ ದೇವರನ
ಕೊಬ್ಬರಿ ಬನದ ಒಡೆಯನ | ಬಾಹುಬಲಿಯ
ಎದ್ದಯಾಳದಲಿ ನೆನೆದೇನ||
ಹಿಂದೆ ತಿರುಗುವ ಬೀಸುವಕಲ್ಲಿನ ಗುರು ಗುರು ನಾದದ ಜೊತೆ ಏರುದನಿಯ ಗರತಿಯ ಹಾಡುಗಳು ಚುಮ್ ಚುಮ್‌ನಸುಕಿಗೆ ಚೇತೋಹಾರಿಯನ್ನು ತಂದಿತ್ತರೆ, ಸುಳಿದು ಸೂಸುವ ತಂಗಾಳಿಗೂ ಒಂದು ಉನ್ಮತ್ತತೆ. ತೂಗಿ ತೊನೆದಾಡುವ ಮರಬಳ್ಳಿಗಳಿಗೂ ಏನೋ ಒಂಥರಾ ಉಲ್ಲಾಸ ಉಮೇದು. ಉಷಾಃ ಕಾಲದ ಗರತಿಯರ ಗಾಯನದ ಮೋಡಿಗೆ ಇಂಚರದ ಹಕ್ಕಿ ಬಳಗವೂ ನಿಬ್ಬೆರಗಾಗುತ್ತಿತ್ತು. ಸತ್ವಭರಿತ ಜನಪದರ ಈ ಹಾಡುಗಳು ಗಂಧರ್ವಲೋಕಕ್ಕೂ ಗವಾಕ್ಷಿಯನ್ನು ತೆರೆಯುತ್ತಿತ್ತು. ಸಾಹಿತ್ಯಕಲಾ ಕ್ಷೇತ್ರಗಳಿಗೆ ತನ್ನದೆ ಆದ ಕೊಡುಗೆಯನ್ನು ನೀಡಿದ ಕಲಬುರ್ಗಿ ಪ್ರದೇಶದ ಜೈನಧರ್ಮೀಯರು ಜಾನಪದ ಕ್ಷೇತ್ರಕ್ಕೂ ತಮ್ಮ ಕೊಡುಗೆಯನ್ನು ನೀಡಿ ಮೇಲ್ಮೈಯನ್ನು ಬರೆದಿದ್ದಾರೆ. ಬಯಲು ಪ್ರದೇಶದ ಪರಿಸರದಲ್ಲಿ ಯಥೇಚ್ಛವಾದ ಉರಿಬಿಸಿಲು ಝಳದ ಜೊತೆ ಜೀವನ ಸಮೃದ್ಧಿಯನ್ನು ಸಾಧಿಸಿದ ಜೈನ ಸಮುದಾಯ ಭೂಮಿಗೆ ಬೆವರನ್ನು ಬಸಿಯುತ್ತಲೇ ಆತ್ಮೋನ್ನತಿಯ ದಾರಿಯನ್ನು ಅರಸಿ ಕೊಂಡವರೆಂಬುದಕ್ಕೆ ಕೆಳಗಿನ ತ್ರಿಪದಿ ಸಾಕ್ಷಿ ಎನಿಸಿದೆ.
ಕಡೆಯ ಬಾಗಿಲ ಕಂಡೇ ಕನ್ನಡಿ ಬಸ್ತಿಯ ಕಂಡೆ
ಮತ್ತೆ ಶಿಖರಜಿಯ ಬೆಟ್ಟಕಂಡೆ | ತೀರ್ಥಂಕರರ
ಪಾದವ ಕಂಡು ಪಾವನಳಾದೆ ||
ಝಾರ್‌ಖಂಡ ರಾಜ್ಯದಲ್ಲಿರುವ ಸಮ್ಮೇದ ಶಿಖರಜಿ. ಪರ್ವತದಲ್ಲಿ ೨೦ ಜನ ತೀರ್ಥಂಕರರು ಮುಕ್ತಿ ಹೊಂದಿದ ಸಿದ್ಧಕ್ಷೇತ್ರ. ಆದಿಕಾಲದಿಂದಲೂ ಜೈನರೂ ಶಿಖರಜಿ ಯಾತ್ರೆಯನ್ನು ಗೈಯುತ್ತಿದ್ದರು. ಈಗಲೂ ಪ್ರತಿ ವರುಷ ಲಕ್ಷಾವಧಿ ಜನರು ಅಲ್ಲಿಗೆ ಯಾತ್ರೆ ಕೈಗೊಳ್ಳುತ್ತಾರೆ. ಹೀಗಾಗಿ ಮೇಲಿನ ತ್ರಿಪದಿಯಲ್ಲಿ ಶಿಖರಜಿಯ ಉಲ್ಲೇಖವಿದ್ದುದು ಸಹಜ. ತಾನುನಂಬಿದ ದೇವರ ಬಗ್ಗೆ ಶ್ರದ್ಧಾ ಭಕ್ತಿಗಳಿದ್ದಂತೆ ತನ್ನ ನೆಚ್ಚಿನ ಭಗವಂತನ ಮೇಲೂ ಮಮತೆ ವಾತ್ಸಲ್ಯಗಳನ್ನೂ ಹರಿಸಿದ್ದಾಳೆ ನಮ್ಮ ಜೈನಗರತಿ.
ನಾಗರ ಪಂಚಮಿ ನಡುವಿನ ಮಳೆಗಾಲ
ಹ್ಯಾಂಗಿದ್ರಿ ಸ್ವಾಮಿ ಬಯಲಾಗ | ಬೆಳಗೊಳ
ಜಾಗೊಳ್ಳೆದೆಂದು ನೆನೆದೀರಾ ||
ಬಿಸಿಲುಗಾಳಿಗೆ ಮೈಯೊಡ್ಡಿದಂತೆ ಧಾರಾಕಾರ ಸುರಿವ ಮಳೆಯಲ್ಲೂ ಬಯಲಲ್ಲಿ ನಿಂತ ಬಾಹುಬಲಿ ಸ್ವಾಮಿಯನ್ನು ಕಂಡು ಆಕೆಯ ಹೆಂಗರಳು ಚುರ್ರ‍್ ಎಂದಿರಬೇಕು. ಜಾಗೊಳ್ಳೆದೆಂದು ಎಂಬ ಸಾಲು ಶ್ರವಣಬೆಳಗೊಳದ ಪಾವಿತ್ರತೆಯನ್ನು ಪ್ರಾಮುಖ್ಯತೆಯನ್ನು ಗಾಢವಾಗಿ ಧ್ವನಿಸುತ್ತದೆ. ದೂರದ ಕಲಬುರ್ಗಿನಾಡ ಗರತಿಗೆ ದೂರದ ಬೆಳಗೊಳದ ಸೆಳೆತ ಭಕ್ತಿ ಭಾವುಕತೆ ಅಚ್ಚರಿಯನ್ನು ತರಿಸುತ್ತದೆ. ಕಲಬುರ್ಗಿ ಪ್ರದೇಶ ಎನ್ನುವುದಕ್ಕಿಂತ ಉತ್ತರ ಕರ್ನಾಟಕದ ಬಹುತೇಕ ಪ್ರದೇಶಗಳಲ್ಲಿನ ಆಚರಣೆಗಳಲ್ಲಿ ಸಾಧ್ಯತೆ ಇದೆ. ಕಾರಣ ಇಲ್ಲಿನ ಹಾಡು ಹಸೆಗಳಲ್ಲಿ ಅಲ್ಪಸ್ವಲ್ಪ ಬದಲಾವಣೆಯೆನಿಸಿದರೂ ಅಂತಃ ಸ್ರೋತ ಮಾತ್ರ ಒಂದೇ. ಹೀಗಾಗಿ ಈ ಪ್ರದೇಶದದ ಜಾನಪದ ಹಾಡುಗಳಲ್ಲಿ ತಾವು ನಂಬಿದ್ದ ಪಂಚಪರಮೇಷ್ಠಿಗಳ ತೀರ್ಥಂಕರರ ಯಕ್ಷ – ಯಕ್ಷಿಯರ ಮುನಿ ಆರ್ಯಿಕೆಯರ ಭಟ್ಟಾರಕರ ಸ್ವಾಮಿಗಳ ಪವಿತ್ರ ಕ್ಷೇತ್ರಗಳ ಕುರಿತಾಗಿ ಬೀಸುವ ಕುಟ್ಟುವ ಹಾಡುಗಳಲ್ಲಿ ಭಜನೆ ಕೋಲಾಟ ಹಂತಿ ಪದಗಳಲ್ಲಿ ಒಗಟುಗಳಲ್ಲಿ ಕಥೆಗಳಲ್ಲಿ ಸಶಕ್ತವಾಗಿ ಬಿಂಬಿತವಾಗಿದೆ.
ಅರಹಂತರ ಬಸದಿಗೆ ಚರುವ ಒಯ್ದಕಿನ್ಯಾರ [2]
ಪರಮಶ್ರಾವಕರ ಮಗಳೇನ | ಸುಷ್ಮಾನ
ಸರಗಿ ಬಸದ್ಯಾಗ ಹೊಳದಾವ ||
ಸರಗಿ, ಚರುವ (ಆಭರಣ, ನೈವೇದ್ಯ) ಪ್ರಾಸಬದ್ಧ ಪದಗಳು ಗಕ್ಕನೆ ನಮ್ಮನ್ನು ಹಿಡಿದು ನಿಲ್ಲಿಸುತ್ತವೆ.
ಹೋಗುತ್ತ ಎಡಕ್ಹಾನ ಬರವೂತ ಬಲಕ್ಹಾನ
ನೀರತರುವಾಗ ಎದುರ್ಹಾನ | ಅರಹಂತಗ
ಕೊಡನಿಟ್ಟುಕೈಯ ಮುಗಿದೇನ ||
ದೈನಂದಿನ ಕೆಲಸ ಕಾರ್ಯಗಳಲ್ಲೂ ಭಗವಂತನನ್ನೆ ಕಂಡು ಎಲ್ಲ ಆಗುಹೋಗುಗಳಿಗೆ ಅವನೇ ಕಾರಣನೆಂದು ನಂಬಿದವರು. ಹೀಗಾಗಿ ಈ ಪ್ರದೇಶದಲ್ಲಿ ಮೈದಾಳಿದ ಜನಪದ ಸಾಹಿತ್ಯದಲ್ಲಿ ದೈವಿ ಸಮರ್ಪಣೆಗೆ ಅಗ್ರಸ್ಥಾನ. ಯಕ್ಷ – ಯಕ್ಷಿಯರ ಮೇಲಿನ ಭಯ ಭಕ್ತಿಗೌರವಗಳು ಅನನ್ಯವಾದವುಗಳು.
ತಾಲೂಕು ಕೇಂದ್ರವಾದ ಜೇವರ್ಗಿಯ ಜಿನಮಂದಿರ ಅಲ್ಲಿನ ಬ್ರಹ್ಮಯಕ್ಷ (ಬ್ರಹ್ಮ ರಾಯ, ಭರಮಪ್ಪ), ಸರಸ್ವತಿ ಪ್ರತಿಮೆ, ಮಳಖೇಡ, ಹುಣಸಿ ಹಡಗಲಿ, ಕಲ್ಯಾಣ ಚಾಲುಕ್ಯ ೬ನೇ ವಿಕ್ರಮಾದಿತ್ಯನ ಜೈನರಾಣಿ ಜಾಕಲದೇವಿಯ ಇಂಗಳಗಿ, ವ್ಯಾಪಾರಿಕೇಂದ್ರ ಗೋಗಿ, ವಿದ್ಯಾಕೇಂದ್ರ ಭಂಕೂರು ಬೆಳಗಾವಿ ಜಿಲ್ಲೆಯ ಸ್ತವನಿಧಿ ದೂರದ ಬೆಳಗೊಳ, ಹೊಂಬುಜ, ಮೂಡುಬಿದರೆ, ಸಮ್ಮೇದ ಶಿಖರಜಿ, ಮುದ್ದೆಬಿಹಾಳದ ಗುಡ್ಡದಲ್ಲಿರುವ ಪದ್ಮಾವತಿ ಇನ್ನಿತರ ಜಿನರು, ಭಟ್ಟಾರಕರು, ಮುನಿಗಳು, ಆರ್ಯಿಕೆಯರು ಈ ಭಾಗದ ಜಾನಪದ ಪ್ರಕಾರಗಳಲ್ಲಿ ಒಡಮೂಡಿಬಂದಿವೆ. ಎಲ್ಲೆಡೆ ದೊರಕುವಂತೆ ಪದ್ಮಾವತಿ ಯಕ್ಷಿಯ ಕುರಿತಾದ ಹಾಡುಗಳು ಹೆಚ್ಚಿನ ಸಂಖ್ಯೆಯಲ್ಲಿವೆ. ಅನೇಕ ತೀರ್ಥಕ್ಷೇತ್ರಗಳು ಚಾರಣಗಿರಿಗಳು ನಮ್ಮ ಜನಪದರ ಪ್ರತಿಭೆಯಲ್ಲಿ ಪುಟಕ್ಕಿಟ್ಟ ಚಿನ್ನವಾಗಿ ಸ್ಫುಟವಾಗಿ ಮೈದಾಳಿವೆ. ಈ ಭಾಗದ ಜನಪದ ಸಾಹಿತ್ಯ ಇಲ್ಲಿನ ನೆಲ, ಜಲ, ಬೆಳಸು ಭವಣೆ, ಊಟ, ಉಡುಗೆ ಸಂಪ್ರದಾಯ ಆಚರಣೆಗಳ ಪ್ರಭಾವಕ್ಕೆ ಪಕ್ಕಾಗಿ ನಾನಾಮಗ್ಗಲುಗಳಲ್ಲಿ ದಾಂಗುಡಿಯಿಡುತ್ತಾ ಸಶಕ್ತವಾಗಿ ಬೆಳೆದಿದೆ.
ಕುದುರಿ ಏರಿರಬೇಕಾ ಕೂಸುಮುಂದಿರಬೇಕ
ರೇಸಿಮಿ ಸೀರೆ ಉಡಬೇಕ | ಬೆಳಗೊಳ
ಗೊಮ್ಮಟೇಶನ ನೋಡಿ ಬರಬೇಕ ||
ಬೆನ್ನ ಹಿಂದಲ ತಮ್ಮಕಣ್ಣ ಮುಂದಿದ್ದರ
ಚಿನ್ನಿಸಕ್ಕರಿ ಮೆಲದ್ಹಾಂಗ | ಬೆಳಗೊಳ
ಬೆಟ್ಟದಾಮ್ಯಾಲ ಇಳದಂಗ ||
ಇಲ್ಲಿನ ತಮ್ಮ, ಚಿನ್ನಿಸಕ್ಕರೆಯ ಸವಿ. ಬೆಳಗೊಳದ ಬೆಟ್ಟ ಈ ಮೂರರಲ್ಲಿರುವ ಆಂತರಿಕ ಸೆಳೆತ ಒಲವು ವಾತ್ಸಲ್ಯಗಳು ಮೂರರಲ್ಲೂ ತಳಕು ಹಾಕಿಕೊಂಡಿವೆ.
ಕಕ್ಕುಲತೆಗೆ ಹೆಸರಾದದ್ದು ಈ ನೆಲ. ಸದಾ ಸರ್ವರ ಸುಖದ ಹಾರೈಕೆಯ ಹಿಂದಿರುವ ಬೆಳ್ಳಿಗೆರೆ ‘ನೀನೂ ಬದುಕು ಇತರರಿಗೂ ಬಾಳವಕಾಶ ಕೊಡು’ ಜೀಯೋಔರ್ ಜೀನೇ ದೋ ಎಂಬ ಘೋಷವಾಕ್ಯ. ಅದನ್ನೆ ಧ್ವನಿಸುತ್ತದೆ. ಈ ತ್ರಿಪದಿ
ಪಾರೀಸನಾಥಗ ಆರಿಸದಕ್ಕಿಯನೊಯ್ದೆ
ದಾಳಿಂಬರ್ಹಣ್ಣ ನಡುವಿಟ್ಟೆ | ಬೇಡಿಕೊಂಡೆ
ಸುತ್ತೇಳ ಬಳಗ ಸುಖನಿರಲಿ ||
ಶುಕ್ರವಾರದ ದಿನ ಸುರುಳಿ ಹೋಳಿಗೆ ಮಾಡಿ
ಅಕ್ಕಪದುಮವ್ವಗ ಚರು ಒಯ್ದೆ | ಬೇಡಿಕೊಂಡೆ
ಬಟ್ಟಕುಂಕುಮಕ ದಯವಿರಲಿ ||
ಬಳಗದ ಸೌಖ್ಯದಂತೆ ತನ್ನ ಮುತ್ತೈದೆ ಭಾಗ್ಯ ಸದಾ ಇರಲಿ ಎಂಬ ಬಯಕೆ ಆಕೆಯದು.
ಗೋಗಿಯ ಪದಮವ್ವನ ಗುಡಿಯಾರ ಕಟ್ಟಿಸ್ಯಾರ್
ಮುತ್ತ ಹಚ್ಚ್ಯಾರ ಪರಿಪರಿ | ಹೊಸಗೋಗಿ
ಮುತ್ತು ಮಾರಂಥ ಜೈನರ ||
ಪದ್ಮಾವತಿ ಯಕ್ಷಿಯಂತೆ ೧೦ನೇ ತೀರ್ಥಂಕರ ಶೀತಲನಾಥನ ಯಕ್ಷ, ಬ್ರಹ್ಮರಾಯ ಅಥವಾ ಬ್ರಹ್ಮಯಕ್ಷನೂ ನಮ್ಮವರಿಗೆ ಭರವಸೆಯ ಬೇಡಿದುದನ್ನು ಕರುಣಿಸುವ ದೇವರೆಂದು ತುಂಬಾ ನಂಬುಗೆ. ಹೀಗಾಗಿ ಬ್ರಹ್ಮ ಯಕ್ಷನನ್ನು ಅವನು ನೆಲೆಸಿರುವ ಜೇವರ್ಗಿ, ಸ್ತವನಿಧಿ ಕ್ಷೇತ್ರಗಳನ್ನು ಕೊಂಡಾಡಿದ್ದಾರೆ.
ಹಾಲ ಸ್ವಾರಿಯು ಜ್ವಾಕೀ ಬಾಲಾನ ತೊಟ್ಟಿಲು ಜ್ವಾಕಿ
ತಾಯವ್ವ ನನ್ನ ಮನಿಜ್ವಾಕಿ | ಜೇವರ್ಗಿಯ
ಭರಮಪ್ಪಗೆ ಹೋಗಿಬರತಿನಿ ||
ಈ ತ್ರಿಪದಿಯನ್ನು ಮಳ್ಳಿಯ ನಮ್ಮ ಸೋದರಮಾವ ದಿ.ಮೋಹನ ಚಂದ ಕಿರಣಗಿಯವರ ಪತ್ನಿ (ನನ್ನ ಅತ್ತೆ) ಶ್ರೀಮತಿ ಚಂಪಾವತಿ, ಮೊ.ಕಿರಣಗಿಯವರ ಹಾಡು ಹಾಗೆಯೇ ನನ್ನ ತಾಯಿಯ ಈ ಹಾಡುಗಳು ಮನನೀಯ.
ಚಿಂತಿಯ ಮಾಡೂತ ಮಂಚಕ ಮಲಗಿದರ
ಅಂತರಲಿ ಬಂದ ಮನೆಯೊಡೆಯ | ಜೇವರ್ಗಿರಾಯ
ಚಿಂತ್ಯಾಕವ್ವ ಮಗಳ ಸುಖಪಡಿಯ ||
ಜೊಂಪುಹತ್ತಿದಾಗಲೂ ದೇವರ ನೆನಕೆಯ ನಮ್ಮರದಾಗಿತ್ತು.
ಹಾಸುಗಲ್ಲಿನ ಮ್ಯಾಲ ಹಾದು ಹ್ವಾದವನ್ಯಾರ
ಪಾದಮೂಡ್ಯಾವ ಪರಿಪರಿ | ಜೇವರಗಿ ರಾಯ
ಹಾದು ಹೋಗ್ಯಾರ ಜಳಕಕ ||
ದೇವರು ದೈವಗಳಂತೆ ತನ ಬಂಧು – ಬಳಗವನ್ನು ಅಣ್ಣ ತಮ್ಮರನ್ನು ಮಕ್ಕಳು ಮೊಮ್ಮಕ್ಕಳನ್ನು ವೈಭವೀಕರಿಸಿ ಹಾಡುವುದರಲ್ಲಿ ನಮ್ಮ ಜನಪದರು ನಿಸ್ಸೀಮರು. ಹಿಂದಿನ ಕಾಲದಲ್ಲಿ ‌ಪ್ರತಿ ಊರಿಗೆ ಸುತ್ತುಕೋಟೆ ಇದ್ದು ರಾತ್ರಿವೇಳೆ ಅದರ ಅಗಸಿ ಬಾಗಿಲು ಮುಚ್ಚಿದರೆ ಆಯಿತು. ಸ್ವತಃ ಅರಸ ಬಂದರೂ ಬಾಗಿಲು ತೆರೆಯುತ್ತಿರಲಿಲ್ಲ. ಆದರೆ ಕೋಟೆ ಹೊರಗೆ ಇರುವ ಒಂದೇ ಒಂದು ಭಾವಿಯ ನೀರು ಊರಿಗೆ ಸರಬರಾಜಾಗುತ್ತಿರುತ್ತದೆ. ಅಂಥದರಲ್ಲಿ ಕೂಸು ಕಿರಿ ಕಿರಿ ಮಾಡುತ್ತದೆ. ಹಿತವಾದ ಬಿಸಿ ನೀರಿನಲ್ಲಿ ಮಗುವನ್ನು ಎರೆದು ಮಲಗಿಸಿದರೆ ರಾತ್ರಿಯಿಡಿ ಸುಖನಿದ್ರೆ ಅದಕ್ಕೆ ಇಲ್ಲಿನ ತ್ರಿಪದಿಯಲ್ಲಿ ತನ್ನ ತಮ್ಮನ ಮೇಲಿನ ಅಭಿಮಾನ ಹೇಗೆ ಆಡಿಸುತ್ತದೆ ನೋಡಿ.
ಕಿರಿ ಕಿರಿ ಕಂದಮ್ಮಗ ಬೆರಕಿಗೆ ನೀರಿಲ್ಲ
ಸರಕಾರದಗಸಿ ತೆರೆದಿಲ್ಲ | ಮೋನಣ್ಣ [3]
ದನಿಕೇಳಿ ಅಗಸಿ ತೆಗೆಸ್ಯಾನ ||
ಮುಂಜೀಯ ಮಗಚಂದ ಮುಂದ ಹಂದರ ಚಂದ
ಮುಂಜಾನೆ ಹರಿವ ನದಿ ಚಂದ | ಬಮ್ಮಣ್ಣ [4]
ದರುಶನ ಮಾಡಾಗ ದನಿಚಂದ ||
ಹೀಗೆ ಬೀಸುವ ಹಾಡುಗಳು ತುಂಬಾ ಪ್ರಭಾವಶಾಲಿಯಾದವುಗಳು. ಅವುಗಳ ದಾಟಿಯು ತುಂಬಾ ಲಯಬದ್ಧವಾದದ್ದು. ಬೀಸುವುದನ್ನು ಮುಗಿಸುವಾಗಲೇ ದೈವ ದೇವರನ್ನು ನೆನೆಪಿಸಿಯೇ ಕಲ್ಲು ನಿಲ್ಲಿಸುವುದು ಅವರ ಭಕ್ತಿಯ ಪಾರಮ್ಯವನ್ನು ತೋರಿಸುತ್ತದೆ.
ಆಗೂವ ಮುಕ್ಕಿಗೆ ಆದಿನಾಥರ ನೆನೆದೆ
ದ್ವಾರೇದ ಕೈಯ ಸರಸೋತಿ | ನಾನಿನ್ನ ಹಾಡಿ
ಝಾಡಿ ರಥವ ನಿಲುವೇನ ||
ಆಗೂವ ಮುಕ್ಕಿಗಿ ತೋಳಾಡಿ ತೊಡೆಯಾಡಿ
ಬಾದಾಮಿ ಸೆರಗ ಬಲಕಾಡಿ | ಗೋಗಿಯ
ಪದ್ಮಾವತಿ ಮ್ಯಾಲ ಚವರಾಡಿ ||
ಜನಪದ ಸಾಹಿತ್ಯಕ್ಕೆ ಜೀವ ಬರುವುದೇ ಅದರಲ್ಲಿನ ದನಿ ದಾಟಿಗಳಿಂದ ಸ್ವರ ಲಯಗಳಿಂದ. ಜನಪದ ಸಾಹಿತ್ಯ ಓದಿ ಸಂತಸಪಡುವುದಕ್ಕಿಂತ ಕೇಳಿ ಸಂತೋಷಪಡುವ ಬದುಕಿಗೆ ಉಮೇದು ಉಲ್ಲಾಸಗಳನ್ನು ತುಂಬಿಕೊಳ್ಳುವ ಕಲೆ. ಹೀಗಾಗಿ ವೈವಿಧ್ಯಮಯ ರಾಗಗಳ ಜನಪದ ಹಾಡುಗಳನ್ನು ಧ್ವನಿಮುದ್ರಿಸಿಕೊಳ್ಳುವ ಕಾರ್ಯಬೇಗ ಆಗಬೇಕಿದೆ. ಬೀಸುವ ಹಾಡುಗಳಂತೆ ಕುಟ್ಟುವ ಹಾಡುಗಳು ಅಷ್ಟೇ ಧ್ವನಿಪೂರ್ಣವಾಗಿವೆ.
ಕುಟ್ಟಿಕುಟ್ಟಿ ನನ್ನ ರಟ್ಟೆರಡು ಸೋತಾವ
ಕಟ್ಟಿಮ್ಯಾಲಿನ ಕಲ್ಲಸಡಲ್ಯಾವ | ಶೀತಲನ [5]
ಕೊಟ್ಟಿಗ್ಯಾನ ಎತ್ತಬೆದರ್ಯಾವ ||
ಬೀಸುವ ಕುಟ್ಟುವ ಇಂಪಾದ ಹಾಡುಗಳು, ಅಬ್ಬರದ ತಲೆಸಿಡಿಯುವಂಥ ಆಧುನಿಕ ಹಾಡುಗಳಲ್ಲಿ ಬದಲಾದ ಮನೋಭಾವದಲ್ಲಿ ಪರಕೀಯರ ಅಂಧಾನುಕರಣೆಯಲ್ಲಿ ಕೊಚ್ಚಿ ಹೋಗಿವೆ.
ಮದುವೆ ಸಂದರ್ಭದಲ್ಲಿ ಸುರಗಿಸುತ್ತಿ ಮದುಮಕ್ಕಳಿಗೆ ಅಲ್ಲಿ ಕೂಡಿಸಿ ಒಂದು ದಂಟಿಗೆ ವೀಳೆದೆಲೆಯನ್ನು ಸುತ್ತಿ ಒಂದು ಬಟ್ಟಲಲ್ಲಿ ಹಾಲುತುಪ್ಪ ಮಿಶ್ರಮಾಡಿಕೊಂಡು ನೆರೆದ ಮುತ್ತೈದೆರು ಎಣ್ಣೆ ಹಚ್ಚುವ ಹಾಡು ಅದರ ಸಾಹಿತ್ಯ ಮತ್ತು ಧಾಟಿ ತುಂಬಾ ಗ್ರಾಹ್ಯವಾಗಿದೆ.
[6]ದೇವ ದೇವರಿಗೆಣ್ಣೆ ದೇವs ಪಾರಿಸಗೆಣ್ಣೆ
ತಾಯಿ ಪದುಮವ್ವಗ ಮೊದಲೆಣ್ಣೆ | ಜಯದೇವ ಜಿನೇಂದ್ರ
ಬಾಲಾಗೆಣ್ಣಿ ಹಚ್ಚಟಗೆ ಬಾಗಲಿಗಿಬಿಸಿಲಬಂದ
ನಾಲೊತ್ತೊಂದು ತ್ವಾಟದ ಎಲಿಬಂದ | ಜಯದೇವ ಜೀನೇಂದ್ರ
ಕಂದಗೆಣ್ಣಿ ಹಚ್ಚಟಗೆ ಅಂಗಳಕ ಬಿಸಿಲಬಂದ
ಎಂಭತ್ತೊಂದು ತ್ವಾಟದ ಎಲಿಬಂದ | ಜಯದೇವ ಜಿನೇಂದ್ರ
ನೀರಿಲ್ಲದೋಣ್ಯಾಗ ನೀರ್ಯಾಕ ಹರದಾವ
ಊರಿಗಿ ದೊಡ್ಡವರ ಮಗಮಿಂದ | ಜಯದೇವ ಜಿನೇಂದ್ರ
ಊರಿಗಿ ದೊಡ್ಡವರ ಮಗ ಮಿಂದ ಧರಣೆಂದ್ರಗ
ಅರಸಿಣ ಹಚ್ಚದಕ ಬಲಬಂದ | ಜಯದೇವ ಜಿನೇಂದ್ರ
ನೀರಿಲ್ಲದಂಗಳಕ ನೀರ್ಯಾಕ ಆಗ್ಯಾವ
ಊರಿಗಿ ದೊಡ್ಡವರ ಮಗಳಮಿಂದ | ಜಯದೇವ ಜಿನೇಂದ್ರ
ಊರಿಗಿ ದೊಡ್ಡವರ ಮಗಳ ಮಿಂದ ಸುಸಮ್ಮಕ್ಕಗ
ಬಾಸಿಂಗ ಕಟ್ಟಿದಕ ಬಲಬಂದ | ಜಯದೇವ ಜಿನೇಂದ್ರ
ಇದೊಂದು ಧಾಟಿಯದ್ದಾದರೆ ಇನ್ನೊಂದು ಬಗೆಯ ಧಾಟಿಯ ಹಾಡು ಹೀಗಿದೆ.
[7]ಅರಹಂತ ಸಿದ್ಧರು ಪರಮ ತೀರ್ಥಂಕರರು
ಗೌತಮ ಗಣಧರರು ನೆರೆದೆ ಮುತ್ತೈದೇರು | ಎಣ್ಣಿ ಹಚ್ಚೋಣ ಬನ್ನಿರೇ
ಜ್ವಾಳದ ದಂಟಿಗೆ ವೀಳೆದ ಎಲೆ ಸುತ್ತಿ
ಜಾಣೆರೊಂದೈವರ | ಜಾಣೇರೊಂದೈವರ
ನೆರದ ಮುತ್ತೈದೇರು ಎಣ್ಣಿ ಹಚ್ಚೋಣ ಬನ್ನಿರೇ |
ಸಜ್ಜಿಯ ದಂಟಿಗೆ ವಜ್ರದ ಎಲೆ ಸುತ್ತಿ
ಗುಜ್ಜೇರೊಂದೈವರ | ಗುಜ್ಜೇರೊಂದೈವರ
ನೆರದ ಮುತ್ತೈದೇರು ಎಣ್ಣೆ ಹಚ್ಚೋಣ ಬನ್ನಿರೆ | ..
ಹೀಗೆ ನುಡಿಗಳ ಗಡಣವೇ ಇದೆ. ಮದುಮಕ್ಕಳನ್ನು ಮಿಯಿಸಿ ನಂತರ ತಾಳಿಕಟ್ಟಿ ಅಕ್ಷತೆಗಳನ್ನು ಹಾಕಿ ಎಲ್ಲ ವಿಧಿ ವಿಧಾನಗಳನ್ನು ಪೂರೈಸಿದ ನಂತರ ಮಗಳನ್ನು ಗಂಡಿನವರಿಗೆ ಒಪ್ಪಿಸುವಾಗಿನ ಹಾಡು ಕರುಳನ್ನು ಕಲಕುತ್ತದೆ ಕಣ್ಣೀರಿನ ಕೋಡಿ ಹರಸುತ್ತದೆ.
ಧರಣಿಗಾರುತಿ ಮಾಡಿ ಪರಿಪರಿಯಿಂದ ಬೇಡಿ
ಎರಡೈದು ತಿಂಗಳು ಹೊತ್ತು ಕೂಸು ರತ್ನಮ್ಮಳ ಹೆತ್ತು |
ಸಣ್ಣಕ್ಕಿ ಪಾಯಸ ಬೆಣ್ಣೆ ಕಾಸಿದ ತುಪ್ಪ
ನನ್ನೈದು ಬೆರಳ ಸಮಮಾಡಿ
ಉಣ್ಣಂತ ಉಣಿಸೇನ ತುತ್ತಮಾಡಿ |
ಅತ್ತಿಗಿನಾದನಿ | ಭಾವ ಮೈದುನ ಗಂಡ
ಮತ್ತೆ ನೆಗೆಣ್ಣಿ ಆಡಿದರ ಅತ್ತಿ ಕೇಳುತ ಬಾರ |
ಅಣ್ಣಯ್ಯ ಧನುಶೆಟ್ಟಿ ನೀ ಕೇಳೊ ಮನಮುಟ್ಟಿ
ನಮ್ಮ ಹೆಣ್ಣು ಮಗಳು ನಿಮ್ಮನಿ ಸೊಸಿ
ನಡೆಸಿಕೊಳ್ಳಿರಿ ಸಂತೋಸಿ (ಸಂಗ್ರಹ : ಹಡೆದವ್ವ ಹಾಡ್ಯಾಳ)
ಈ ಭಾಗದ ಜೈನರು ಗೌರಿ ಶೀಗಿ ಗಣೇಶ ಹಬ್ಬಗಳನ್ನೂ ಆಚರಿಸುತ್ತಾರೆ. ಬಹುಶಃ ವೈದಿಕ ಸಂಪ್ರದಾಯದ ಪ್ರಭಾವವೋ ಅಥವಾ ಯಕ್ಷ ಯಕ್ಷಿಯರ ಪ್ರಭಾವವೊ ಅಂತೂ ಈ ಹಬ್ಬಗಳು ಜೈನರಲ್ಲೂ ಆಚರಣೆಯಲ್ಲಿವೆ. ಆಗ ಹಾಡುವ ಹಾಡುಗಳ ಸಾಹಿತ್ಯ ಧಾಟಿ ಗಮನಾರ್ಹ.
[8]ಕೋಲು ಕೊರಳಾದ್ಹಕ್ಕಿ ನೀಲವರ್ಣದ ಪಕ್ಷಿ
ಹಾರೀತವ್ವ ಹಕ್ಕಿ ಗಗನsಕ ಕೋಲ |
ರಾಯ ರಾಯರ ಗೌರಿ ರಾಯ ಮಾನ್ಯರ ಗೌರಿ
ರಾಯ ಶೀತಲನ ಮನಿ ಗೌರಿ ಕೋಲ
ರಾಯಾನೆ ಶೀತಲನ ಮನಿ ಗೌರಿ ಹೊಂಟಾಳ
ನಾಲತ್ತೊಂದತಾಸ ಅರಗಳಿಗೆ ಕೋಲ ||
ಶೆಟ್ಟಿ ಶೆಟ್ಟೆರ ಗೌರಿ ಶೆಟ್ಟಿಮಾನ್ಯರ ಗೌರಿ
ಶೆಟ್ಟಿ ಬಮ್ಮಾನ ಮನಿ ಗೌರಿ ಕೋಲ
ಶೆಟ್ಟಿ ಬಮ್ಮಾನ ಮನಿ ಗೌರಿ ಹೊಂಟಾಳ
ಇಪ್ಪತ್ತೊಂದತಾಸ ಅರಗಳಿಗೆ ಕೋಲ ||
ಕಂಚಿನ ಹೊರಕ್ವಾಟಿ ಕಂಚಿನ ಒಳಕ್ವಾಟಿ
ಕಂಚತುಂಬ್ಯಾವ ಹೊಸಗೋಗೆ ಕೋಲ
ಕಂಚಾನೆ ತುಂಬ್ಯಾವ ಹೊಸಗೋಗಿ ಅಗಸ್ಯಾಗ
ಕೆಂಚೇರು ಕೋಲ ಹೊಯದಾರ ಕೋಲ ||
ಕಳುವಿ ಬಂದೆವು ನಮ್ಮ ಕರುಳುಳ್ಳ ಗೌರಿನ
ಗಳಿಗ್ಯಾಗ ನೂರೆಲಿ ಮೆಲೆವಳ ಕೋಲ
ಗಳಿಗ್ಯಾಗ ನೂರೆಲಿಯ ಮೆಲೆವ ಗೌರಮ್ಮ ನಿನಗ
ಕಳವಿ ಬಂದೆವು ಶಿವನ ಅರಮನೆಗೆ ಕೋಲ ||
ಹಿತ್ತಲದಾನ ಹೂವ ಮತ್ತ್ಯಾಕ ಅರಳ್ಯಾವ
ಮತ್ತ ಮುಡಿವಂತ ಮಗಳ್ಹಾಳ ಕೋಲ
ಮತ್ತೆನ ಮುಡಿವಂತ ಮಗಳು ಶೀಗಮ್ಮ ನಿನಗ
ಮತ್ತೆ ಮಾನೌಮಿಗೆ ಕರಸೇವ ಕೋಲ ||
ಅಂಗಳದಾನ ಹೂವ ಇಂದ್ಯಾಕ ಅರಳ್ಯಾವ
ಇಂದ ಮುಡಿವಂತ ಮಗಳ್ಹಾಳ ಕೋಲ
ಇಂದ ಮುಡಿವಂತ ಮಗಳು ಗೌರಮ್ಮ ನಿನಗ
ಮುಂದ ದೀವಳಗಿಗೆ ಕರಸೇವ ಕೋಲ ||
ಇನ್ನೊಂದು ವಿಧದ ಹಾಡಿನ ಧಾಟಿಯು ಕೇಳುವಂತಿದೆ.
ಬೆಳಿಕಂಡೆ ಬೆಳಿಕಂಡೆ | ನಮ್ಮ ಹೊಲಾ ಬೆಳಿಕಂಡೆ
ಇಬ್ಬಂಗಿ ಕಾಟಾ ಕಡಲೀಯ | ಬೆಳಿಯೋ ಬಿಳಿಜ್ವಾಳವ
ಇಬ್ಬಂಗಿ ಕಾಟಾ ಕಡಲಿ ಗೋದಿಗಳು
ಇಬ್ಬರೊಂದಾಗಿ ಬೆಳೆದಾರ | ಬೆಳಿಯೋ ಬಿಳಿಜ್ವಾಳವ
ಕಂಚಗಾರ ಮನಿಗಿ ಹೋದಾನು ಶೀತಲ
ಕಂಚಿನ ಬಾಸಿಂಗ ತಗತಂದ ಬೆಳಿಯೊ ಬಿಳಿ ಜ್ವಾಳವ
ಕಂಚಿನ ಬಾಸಿಂಗ ತಗತಂದ | ಹೂಡ್ಯಾನ
ಕಂಚುಮಿಂಚೆಂಬ ಎರಡೆತ್ತ | ಬೆಳಿಯೊ ಬಿಳಿ ಜ್ವಾಳವ
ಹತ್ತಿಯ ಹೊಲದಾಗ ಹೋಗಿ ನಿಂತಕಿನ್ಯಾರ
ಹತ್ತು ಹೂವಿನ ಸಿರಿ ನಿಲಿಭಾಳ | ಬೆಳಿಯೊ ….
ಹತ್ತೂವಿನ ಸಿರಿ ನಿಲಿಭಾಳ ಶೀತಲನ
ಅಕ್ಕಬಂದಾಳ ಹೊಲ ನೋಡ | ಬೆಳಿಯೊ ಬಿಳಿ …
ಹಂಡೆತ್ತ ಬಮ್ಮಣ್ಣ ಪುಂಡೆತ್ತ ಶೀತಲ
ಬಂಡಿ ಮೊದಲೆತ್ತ ದೇವಣ್ಣ ಬೆಳಿಯೊ ಬಿಳಿ..
ಬಂಡಿ ಮೊದಲೆತ್ತ ದೇವಣ್ಣ | ಈ ಮೂವರು
ತೊಂಡಲ ಸುಸಮಾನ ಮುಡಿ ಮ್ಯಾಲ | ಬೆಳಿಯೋ
ಮಿತ್ರೆ ಸುಸಮಕ್ಕ ಮುತ್ತ ಉಡಿಯಲಿಕಟ್ಟ
ಬಿತ್ತಲ್ಲಿ ಹೋಗ್ಯಾರ ನಿಮ್ಮರಸ | ಬೆಳಿಯೊ…
ಬಿತ್ತಲ್ಲಿ ಹೋಗ್ಯಾರ ನಿಮ್ಮರಸ ಬಸರಾಜ
ಮುತ್ತ ಬಿತ್ತಿ ರತ್ನ ಬೆಳೆದಾರ ಬೆಳಿಯೊ…
ಸೀತನಿ ಸುಲಗಾಯಿ ಮಾತಿನ ಉಮ್ಮಿಗಿ
ಗೋಪ ನಿಮ್ಹೊಲಕ ಮೆಲಿಬಂದ
ಗೋಪ ನಿಮ್ಮ್ಹೊಲಕ ಮೆಲಿಬಂದ ಶೀತಲ
ಭೂಪ ಮೆಂಚಿಗಿ ಇಳದಾನ | ಬೆಳಿಯೊ ಬಿಳಿ ಜ್ವಾಳವ
ನಾಗರ ಪಂಚಮಿ ಹಾಡುಗಳು, ಜೋಗುಳ ಹಾಡುಗಳು, ಬೀಗರನ್ನು ಎದುರುಗೊಳ್ಳುವ ಅಣಕು ಹಾಡುಗಳು, ಅಲ್ಲದೆ ಹಂತಿ ಹಾಡುಗಳು, ಭಜನೆ ಹಾಡುಗಳನ್ನು ಹಾಡುವ ಜೈನರು ಈ ಜಿಲ್ಲೆಗಳಲ್ಲಿದ್ದಾರೆ. ಕಲಬುರ್ಗಿ ಜಿಲ್ಲೆಯ ಜೇವರ್ಗಿ ತಾಲೂಕಿನ ಹಿಪ್ಪರಗಿಯ ಕಲಮಾಬಾಯಿ ತುಪ್ಪದ, ಶಹಾಪುರ ತಾಲೂಕಿನ ಗೋಗಿಯ ದಿ. ಸುದರಾಬಾಯಿ ಅಕ್ಕಿ ಕೌಸಲ್ಯಾಬಾಯಿ ಕಿರಣಗಿ ಸುಮಂಗಲಾ ಡಿ.ಅಕ್ಕಿ.ದಿ. ಪುತಳಾಬಾಯಿ ಕಿರಣಗಿ ಇವರು ನುರಿತ ಜಾನಪದ ಹಾಡುಗಾರರು. ಆಳಂದದಲ್ಲಿ ಜೈನ ವೀರಸೇವಾದಳ ಹಾಗೂ ಆಳಂದ ತಾಲೂಕಿನ ಭುಸನೂರಿನ ಅರಿಹಂತ ಭಜನಾಮಂಡಳಗಳು ತುಂಬಾ ಜನಪ್ರಿಯ ಭಜನಾ ಹಾಡುಗಾರರ ತಂಡಗಳಾಗಿವೆ. ಹಾಗೆಯೇ ಪೂಜೆಯ ಹಾಡುಗಳನ್ನು ಹೊಲದಲ್ಲಿ ಕಸ ತೆಗೆಯುವಾಗಿನ ಕಥನ ಕವನಗಳ ಹಾಡುಗಳನ್ನು ಆರತಿ ಪದಗಳನ್ನು ಒಗಟುಗಳನ್ನು ಕಥೆಗಳನ್ನು ಹೇಳುವ, ಹಾಡುವ ಅನೇಕ ಜೈನರಿದ್ದಾರೆ. ಕಸೂತಿ, ರಂಗೋಲಿ, ಬಗೆಬಗೆಯ ತಿಂಡಿ ತಿನಿಸುಗಳು, ಮದುವೆ, ಮುಂಜಿವೆ, ತೊಟ್ಟಿಲು ಕಾರಣ ಇನ್ನಿತರ ಸಂದರ್ಭದಲ್ಲಿ ಮಾಡುವ ವಿಶೇಷ ಅಲಂಕಾರಗಳು ಭಕ್ಷಗಳು ಕುಶಲ ಕಲೆಗಳು ಸುರಗಿ ಸಾಮಾನುಗಳು ಕೌದಿ ಹೊಲೆಯುವುದು, ಹಗ್ಗ, ಚಿಕ್ಕ, ಹೊರಸು ನೆಯ್ಯುವುದು, ಮುಂತಾದವುಗಳಲ್ಲಿ ಈ ಭಾಗದ ಜೈನ ಗೃಹಸ್ಥ ಗೃಹಿಣಿಯರು ಪರಿಣಿತರು.
ಅನುಬಂಧ ಆಧುನಿಕ ಜೈನ ಸಮಾಜ
ನಾನಾ ಕ್ಷೇತ್ರಗಳಲ್ಲಿ ತಮ್ಮ ಸಾಮರ್ಥ್ಯ ಹಾಗೂ ಸಹಕಾರ ಮನೋಭಾವದಿಂದ ಎಲ್ಲರೊಂದಿಗೆ ಕೂಡಿ ಬಾಳುವ ಕಲೆಯನ್ನು ಕರಗತ ಮಾಡಿಕೊಂಡು ಜೈನ ಸಮುದಾಯದವರು ರಾಜ್ಯ ಹಾಗೂ ರಾಷ್ಟ್ರಮಟ್ಟದಲ್ಲಿ ಹೆಸರುಗಳಿಸಿದ್ದಾರೆ, ಖಾಸಗಿ ಕ್ಷೇತ್ರಗಳಲ್ಲಿ ಡಾಕ್ಟರ್, ಇಂಜಿನಿಯರ್, ಶಿಕ್ಷಕರಾಗಿ ಸೇವೆಸಲ್ಲಿಸಿ ತಮ್ಮ ಸಾರ್ಥಕತೆಯನ್ನು ಮೆರೆದಿದ್ದಾರೆ. ಸ್ವಾತಂತ್ರ ಹೋರಾಟಗಾರರಾದ ದಿ.ಗುಲಾಬಚಂದ ಕಿವಡೆ, ಚತುರ ರಾಜಕಾರಣಿ ಸಮರ್ಥ ವೈದ್ಯ ಹಾಗೂ ಬೋಧಕ ದೂರದೃಷ್ಟಿಯುಳ್ಳ ಮುತ್ಸದ್ದಿ ದಿ. ಡಾ.ಎಂ. ಆರ್. ತಂಗಾ ಮೂರು ಅವಧಿಗೆ ವಿಧಾನ ಪರಿಷತ್ ಸದಸ್ಯರಾಗಿ ರಾಜ್ಯ ಭಾಜಪದ ಉಪಾಧ್ಯಕ್ಷರಾಗಿ ಸೇವೆ ಸಲ್ಲಿಸಿ ಹಿರಾಚಂದ ಶಹಾ ಅವರು ವಿಧಾನ ಪರಿಷತ್ ಸದಸ್ಯರಾಗಿ ಸೇವೆ ಸಲ್ಲಿಸಿದ್ದಾರೆ. ಆಳಂದ ತಾಲೂಕಿನ ಕೆಲವರು ತಮ್ಮ ತಮ್ಮ ಪ್ರತಿಭೆ ಪಾಂಡಿತ್ಯ, ಸಾಮರ್ಥ್ಯಗಲಿಂದ ತಮ್ಮದೇ ಆದ ಕಾಣಿಕೆ ನೀಡಿದ್ದಾರೆ. ಆಲಂದದ ನಿವೃತ್ತ ನ್ಯಾಯಾಧೀಶರಾದ ಶ್ರೀ ಅಶೋಕಢೋಲೆ ಉದ್ಯಮಪತಿಗಳಾದ ಶ್ರೀ ಗುಲಾಬಚಂದ ಸೂರಚಂದ ಶಹಾ, ಕಾಂತಿಲಾಲಶಹಾ ಅವರ ವಂಶಜರು ನಾನಾ ಕ್ಷೇತ್ರಗಳಲ್ಲಿ ಹೆಸರು ಮಾಡಿದವರಾಗಿದ್ದಾರೆ. ಆಳಂದದ ದಿ.ಶ್ರೀ ರಾಮಚಂದ್ರ ಭರಮಣ್ಣ ಕಾವೇರಿ ಇವರೊಬ್ಬ ಸ್ವಾತಂತ್ಯ್ರ ಹೋರಾಟಗಾರ ದೇಶಾಭಿಮಾನಿ ಹಾಗೆಯೇ ಧರ್ಮಾನುರಾಗಿ. ಪೂಜೆ, ವೃತನೇಮ, ಉಪವಾಸ ಪಾರಣಿಗಲಲ್ಲಿ ಆಸಕ್ತ ಜಯನರ ಪವಿತ್ರಪರ್ವ ಬಾದ್ರಮಾಸದ ಅನಂತರ ಚತುರ್ದಶಿ ದಿನ ಉಪವಾಸವಿದ್ದಾಗ ಹೈದರಾಬಾದನ ರಝಾಕಾರರ ಪುಂಡಾಟಿಕೆಯಲ್ಲಿ ಡೋಗಿಬನ ಎಂಬಲ್ಲಿ ಗುಂಡಿನ ದಾಳಿಗೊಳಗಾದರು. ಗುಂಡೇಟಿನಿಂದ ಭುಜಕ್ಕೆ ಗಾಯವಾಗಿ ರಕ್ತಹರಿಯುತ್ತಿದ್ದರೂ ಪಕ್ಕದ ಗಾಯಾಳುವಿಗೆ ಆರೈಕೆ ಮಾಡಲು ಮುಂದಾದಾಗ ಇವರು ಇನ್ನೂ ಜೀವಂತವಾಗಿರುವುದನ್ನು ಗಮನಿಸಿದ ರಝಾಕಾರರು ಗುಂಡಿಕ್ಕಿ ಸಾಯಿಸಿದರು. ರಾಜಕೀಯ ತೊಂದರೆ ಅನುಭವಿಸಿದವರಿಗಾಗಿ ಸರ್ಕಾರ ಆಗಿನ ಜಿಲ್ಲಾಧಿಕಾರಿ ಮುಖಾಂತರ ಇವರ ಧರ್ಮಪತ್ನಿ ಶ್ರೀಮತಿ ರತ್ನಾಬಾಯಿ ಕಾವೇರಿಯವರಿಗೆ ‘ವೀರಮಾತಾ’ ಪ್ರಶಸ್ತಿ ನೀಡಿ ಇತರ ಸೌಲಭ್ಯ ನೀಡಲು ಮುಂದಾದಾಗ ಶ್ರೀಮತಿ ರತ್ನಾಬಾಯಿ ಅವರು ಸರ್ಕಾರಿ ಸೌಲತ್ತುಗಳನ್ನು ನಿರಾಕರಿಸಿ ಹಿರಿಮೆಯನ್ನು ಮೆರೆದರು. ನರೋಣಾದ ಮಾರುತಿಕಾಸಾರ, ತಡಕಲ್ಲದ ಭರಮಶೆಟ್ಟಿ ಸುಂದರಲಾಲ ಪಾಟೀಲ ಬಾವಗೀತೆ ತತ್ವಪದ ಜಾನಪದ ಹಾಡುಗಳ ಕಲಾವಿದರು. ಮಾಡ್ಯಾಳದ ಪದ್ಮರಾಜ ಗೋಂಗಡೆ, ಹೊನ್ನಕಿರಣಗಿಯ ಹಿರಾಚಂದ ಪಾರ್ಶ್ವನಾಥಜೈನ ಚಿತ್ರಕಲೆಯಲ್ಲಿ ಸಿದ್ಧಹಸ್ತರು. ಜೇವರ್ಗಿ ತಾಲೂಕಿನ (ಎಸ್.ಎನ್.) ದ ರಾಜೇಂದ್ರ ಪಾಯಣ್ಣ ತುಪ್ಪದ ಉತ್ತಮ ಕೊಳಲುವಾದಕ. ಈ ಭಾಗದ ಕಲೆ, ಸಾಹಿತ್ಯ ಸಂಸ್ಕೃತಿ, ಶಿಕ್ಷಣ ಕ್ಷೇತ್ರಕ್ಕೆ ಎರಡು ಕೈ ಎತ್ತಿ ದಾನ ಮಾಡಿದ ಇತಿಹಾಸ ಪ್ರೇಮಿ,ದಿ. ಶ್ರೀ ವಿದ್ಯಾಚಂದ್ರ ಜಿ.ಕೋಠಾರಿಯವರ ಯೋಗದಾನ ಮರೆಯುವಂತಿಲ್ಲ. ಅವರು ಈ ನಾಡಚರಿ‌ತ್ರೆ ಕುರಿತು ಕೆಲಸ ಮಾಡವವರಿಗೆ, ಪ್ರಾಮಾಣಿಕ ಕೆಲಸಗಾರರಿಗೆ ಧಾರಾಳವಾಗಿ ಧನವಿತ್ತು ಮಾರ್ಗದರ್ಶನ ಮಾಡಿದ್ದಾರೆ. ದಿ.ಐಡಿಯಲ್ ಫೈನ್ ಆರ್ಟ್‌ಸಂಸ್ಥೆಯ ಅಧ್ಯಕ್ಷರಾಗಿ, ವಿದ್ಯಾವಿನಯ ಪ್ರತಿಷ್ಠಾನದ ಸಂಸ್ಥಾಪಕರಾಗಿ ಅವರು ಸಲ್ಲಿಸಿದ ಸೇವೆ ಅನನ್ಯ. ಅವರು ತಮ್ಮ ತಾಯಿಯವರ ನೆನಪಿಗಾಗಿ ೧೯೯೩ರಲ್ಲಿ (೧೭ ವರುಷಗಳ ಹಿಂದೆ ಹಣದ ಮೌಲ್ಯ ಲೆಕ್ಕ ಹಾಕಿದಾಗ ಈಗಿನ ದೊಡ್ಡ ಮೊತ್ತವೆ ಸರಿ) ಎಂಟು ಲಕ್ಷರೂಗಳ ದೇಣಿಗೆ ನೀಡಿ ಈ ಪ್ರದೇಶದ ಕಲಾಶಿಕ್ಷಣಕ್ಕೆ ಕಸುವನ್ನು ತುಂಬಿದವರು. ಆದರ್ಶ ಶಿಕ್ಷಕರೆಂದು ರಾಜ್ಯ, ರಾಷ್ಟ್ರ ಪ್ರಶಸ್ತಿ ಪಡೆದ ಸಾಹಿತಿ ನಾಟಕಕಾರ ದಿ.ಶ್ರೀ ಮೋಹನಚಂದ ಹೊಂಬಣ್ಣ ಕಿರಣಗಿ (ಮಳ್ಳಿ), ಸಂಶೋಧನೆ, ಸಾಹಿತ್ಯ, ಚಿತ್ರಕಲೆ ಇನ್ನಿತರ ಕ್ಷೇತ್ರಗಳಲ್ಲಿ ಸೈ ಎನಿಸಿಕೊಂಡ ಆದರ್ಶ ಶಿಕ್ಷಕರೆಂದು ರಾಜ್ಯ ರಾಷ್ಟ್ರ ಪ್ರಶಸ್ತಿ ಪಡೆದು ಗೋಗಿಯ ಡಿ.ಎನ್.ಅಕ್ಕಿ. ಗುಲಬರ್ಗಾ ಪ್ರದೇಶದ ಜೈನಧರ್ಮ ಕುರಿತಾಗಿ ಅಧ್ಯಯನಕ್ಕೆ ರಾಜ್ಯ, ರಾಷ್ಟ್ರ, ಪರರಾಷ್ಟ್ರಗಳಿಂದ ಬರುವ ವಿದ್ವಾಂಸರುಗಳಿಗೆ ವಾಹನ, ವಸತಿ, ಊಟೋಪಚಾರದ ವ್ಯವಸ್ಥೆ ಕಲ್ಪಿಸುವ ಹಾಗೂ ಅನಾರೋಗ್ಯದ ನಡುವೆಯೂ ಅವರೊಡನೆ ತಿರುಗಾಡಿ ಸ್ಥಳ ಪರಿಚಯ ಮಾಡಿಕೊಡುತ್ತಿದ್ದ, ಬಡ ವಿದ್ಯಾರ್ಥಿಗಳಿಗೆ ಇನ್ನಿತರ ಸಹಾಯ ಕೇಳಿ ಬಂದವರಿಗೆ ಉದಾರ ಸಹಾಯ ಮಾಡುತ್ತಿದ್ದ ದಿ.ಎ.ಬಿ.ಪಂಡಿತ ವಕೀಲರು. ದಕ್ಷ ಇಂಜಿಯನಿರ್ ಎಂದು ಖ್ಯಾತರಾಗಿ ನಿವೃತ್ತರಾಗಿರುವ ಶ್ರೀ ಸುಭಾಶ ಆರ್.ಕಾವೇರಿ ಗುಲಬರ್ಗಾ ಪ್ರದೇಶದ ಪ್ರಗತಿಗಾಗಿ ಶಕ್ತಿ ಮೀರಿ ಶ್ರಮಿಸಿದ ಜೈನಧರ್ಮೀಯರು. “ಹೈದರಾಬಾದ್ ಕರ್ನಾಟಕದ ಜೈನ ಸಾಹಿತ್ಯ ಎಂಬ ಶೀರ್ಷಿಕೆಯನ್ನು ಸ್ವೀಕರಿಸಿ ಅದರೊಳಗೆ ಹೈದರಾಬಾದ ಕರ್ನಾಟಕ ಪ್ರದೇಶವನ್ನು ಆಳಿದ ರಾಜರ ಕಾಲದ ಜೈನ ಸಾಹಿತ್ಯ ಎಂದು ಅನ್ವಯಿಸಿಕೊಂಡರೆ ಅಲ್ಲಿಗೆ ಇಡೀ ಕನ್ನಡ ಸಾಹಿತ್ಯದ ಶ್ರೇಷ್ಠ ಕೃತಿಗಳ ಸಿಂಹ ಪಾಲು ಹೈ. ಕ.ಭಾಗದ ಕೊಡುಗೆಯೇ ಆಗುತ್ತದೆ.”[9] ಎಂಬ ಪ್ರೊ. ಕಮಲಾ ಹಂಪನಾರವರ ಮಾತು ಸತ್ಯವಾದುದು. ಅದರಲ್ಲೂ ಕಲಬುರ್ಗಿ ಜಿಲ್ಲೆಗೆ ಬಹುಸಲ್ಲುತ್ತದೆ. ಈ ವಿಷಯ ನೂರಾರು ಪುಟಗಳಿಗೂ ಮಿಕ್ಕ ಸಂಪ್ರಬಂಧವಾಗ ಬಲ್ಲದುದನ್ನು ೩೦ – ೪೦ ಪುಟಗಳಲ್ಲಿ ಸಂಕಲಿಸುವುದು ಕಷ್ಟದ ಕೆಲಸ. ಲಭ್ಯವಿರುವ ಆಕರಗಳನ್ನು ಪರಿಶೀಲಿಸಿ ಸ್ವತಃ ಕ್ಷೇತ್ರ ಕಾರ್ಯ ಮಾಡಿ ಈ ಕಾರ್ಯಮುಗಿಸಿದ್ದೇನೆ. ಆದರೂ ಈ ಜಿಲ್ಲೆಯ ಆಳಂದ, ತಡಕಲ್, ಖಜೂರಿ, ಅಫಜಲ್ಪೂರ, ಅತ್ನೂರ, ಕರ್ಜಗಿ, ಮಳಖೇಡ, ಸೇಡಮ್, ಆಡಕಿ, ಚಿಂಚೋಳಿ, ಸುಲೇಪೇಟ, ಮಂಗಲಗಿ, ಗಡಿಕೇಶ್ವಾರ, ಚಿತ್ತಾಪೂರ, ತೆಂಗಳಿ, ಪೇಠಶಿರೂರ, ಕೊಲ್ಲೂರು ಕಲಬುರ್ಗಿ, ಅಲ್ಲೂರು, ಚಿತ್ತಾಪೂರ, ರಾಮತೀರ್ಥ, ಕಾಳಗಿ, ಗೋಗಿ, ಮಳ್ಳಿ, ಜೇವರ್ಗಿ, ಕುಳಗೇರಿ, ಮಾಲಗತ್ತಿ, ಮಲ್ಲಾ, ಅಗ್ನಿ, ಮುನೇರಬೊಮ್ಮನಹಳ್ಳಿ, ಮಣ್ಣೂರ, ಭಂಕೂರು, ಇಂಗಳಗಿ (ವಾಡಿ ಹತ್ತಿರ) ಗಂವ್ಹಾರ, ಸಗರ, ಯಾದಗಿರಿ, ಮಿರಿಯಾಣ, ಹಗರಟಗಿ, ಕೆಂಭಾವಿ ಇನ್ನಿತರ ಊರುಗಳ ಪುನರ್ ಶೋಧನೆಯಾಗಬೇಕು. ಸಾಲುಬೆಟ್ಟಗಳನ್ನು ಪರಿಶೀಲಿಸಬೇಕು. ಆಗ ಈ ಪ್ರದೇಶದ ನಿಚ್ಚಳ ಜೈನೇತಿಹಾಸ ಸಿಕ್ಕೀತು.

